
Umjesto predgovora 
Duhovni kompas modernog čovjeka

Kada je riječ o djelima koja nose titulu duhovnog vodiča, često naila­
zimo na apstraktne savjete ili suhoparne teološke traktate. Mirza 
Mešić, međutim, u svojoj knjizi Putokazi srcu nudi nešto daleko više. 
Ovo djelo čitatelja hvata za ruku i vodi kroz labirinte modernih iza­
zova, osvjetljavajući put prema smirenosti i duhovnom uzdizanju.

Već od prvih stranica jasno je da je Mešićev cilj višestruk. Nije ovo 
samo zbir savjeta i opomena. Ovo je iskren dijalog autora s čitateljem, 
dijalog koji odjekuje dubokim razumijevanjem ljudske prirode. Meši­
ćev jezik je pitak, ali precizan; blag, ali autoritativan.

Središnja poruka knjige jeste poziv na samopropitivanje. Svaki 
red odiše iskrenim pozivom na povratak temeljnim vrijednostima 
islama. U vremenu kada je dunjalučka trka potisnula duhovnost na 
marginu, Putokazi srcu podižu alarm. Autor bez okolišanja dijagno­
sticira bolesti modernog doba: površnost, otuđenje i pretjeranu ve­
zanost za prolazne vrijednosti. Čitatelj se ne osjeća osuđenim, već 
potaknutim na promjenu.

Mešićevo umijeće leži u sposobnosti da kur’anske i hadiske smjerni­
ce pretvori u praktične savjete za svakodnevni život. Njegove riječi nisu 
tek puka teorija; one su upute za stvarni život. Jedan od impresivnijih 
aspekata knjige jeste autorova analiza ljudske slobode. Na elokventan 
način razrješava klasičnu dilemu između predestinacije i slobodne vo­
lje, podsjećajući nas da je Allahova pravda savršena.

Posebnu snagu knjige čini njen utjecaj na mlade generacije. U vre­
menu moralnog relativizma Mešić nudi jasnoću i orijentaciju. Poruka 
da je vjera “živi organizam koji se hrani znanjem, ljubavlju i borbom” 
duboko odjekuje.

Putokazi srcu nisu samo knjiga već poziv na promjenu. Mešić ne 
ostavlja prostora za pasivnost. Njegove riječi vode ka introspekciji, a 

introspekcija ka djelovanju. “Samo činjenjem dobrih djela vjera 
postaje stvarna”, poručuje autor, pozivajući čitatelje na hrabrost u 
suočavanju sa sobom.

Za one koji traže duhovni kompas, za one koji osjećaju prazninu 
usred materijalnog izobilja, ova knjiga je nezaobilazno štivo. Mešićev 
glas je glas svjetionika u oluji, podsjetnik da su smirenost i sreća do­
stižni samo kroz povratak Stvoritelju.

Esad Bajić



Unucima

Uvodne napomene

Pred vama je knjiga koja sadrži izabrane savjete, podsjećanja i opome­
ne, koje sam aktivno pisao posljednjih petnaest godina, te ih u formi 
statusa objavljivao na društvenim mrežama.

Dugo sam se pitao ima li smisla ukoričiti nešto što je već jednom 
javno objavljeno, ali sam nakon savjetovanja s ljudima od pera, uz nji­
hovo bodrenje i blagoslov, odlučio to učiniti. Ovom prilikom zahva­
ljujem im i upućujem dove za njih.

Usprkos trenutnoj popularnosti i golemom utjecaju različitih druš­
tvenih mreža i virtualnih platformi, knjiga nikada neće dobiti alterna­
tivu kada je riječ o stjecanje korisnoga znanja. Zato se nadam da će i 
ova knjiga biti od koristi svima koji je budu čitali otvorena uma i srca.

Svaka rečenica koju ćete imati priliku pročitati rezultat je moga 
osobnoga promišljanja i razumijevanja kur’ansko-sunetskih načela 
koja uređuju život vjernika i naše svakodnevne zbilje u kontekstu broj­
nih savremenih izazova i trendova kojima podliježimo svi, a posebno 
naša omladina. Upozoravamo na trendove koji devalviraju vrijednosti 
vjere i morala te nameću nakaradne standarde ponašanja koji uniža­
vaju čovjeka kao Allahova namjesnika na Zemlji. Zato je sadržaj ove 
knjige nastao na platformi važnoga islamskoga imperativa koji glasi: 
“Naređujte dobro a odvraćajte od zla, činite to javno, i budite ustrajni 
u tome, makar ostali sami na tom putu.”

Knjiga ima za cilj promoviranje kur’ansko-sunetskog stila života kao 
jedinoga puta za sreću, smiraj i spas na oba svijeta. Pisana je za zaspala 
i nemarna srca koja je nadvladala pretjerana ljubav prema prolaznome 
dunjaluku i slijeđenje strasti, te ih udaljila od Puta koji su za vjernike 
jasno definirali Uzvišeni Allah i Njegov Poslanik, s.a.v.s.

Ako napisanim uspijem potaknuti na razmišljanje jedno srce 
da krene na put duhovne promjene, uzdizanja i jačanja svoje veze s 

Uzvišenim Allahom, smatrat ću da sam uspio, a u konačnici svaki 
uspjeh ovisi o Allahu, Stvoritelju i Gospodaru svih svjetova.

Neka Mu je hvala i slava i neka su mir i blagoslov Njegovom po­
sljednjem vjerovjesniku na Zemlji Muhammedu, milosti svjetovima 
i najljepšem uzoru, njegovoj plemenitoj porodici, časnim ashabima i 
svim vjernicima i vjernicama. 

Autor

Vjera je dar Božiji. To je sama milost Allahova koju On spušta 
u srca iskrenih ljudi. Istina, vjera je i slobodni čovjekov izbor, ali 
samo onaj koga Allah, dž.š., uputi na Pravi put, taj i vjeruje. Vjer­
nici to dobro znaju, pa zato svaki dan mole Allaha, dž.š., da ih 
uputi na Pravi put.

Allah upućuje na Pravi put one koji žele biti upućeni, a s pravom ostav­
lja u zabludi one koji ne žele pronaći put do Allaha, dž.š., Stvoritelja 
nebesa i Zemlje. Allah, dž.š., poštuje svačiji slobodan izbor, a u isto 
vrijeme radi ono što želi.

Islam kao način života, kao voljna i potpuna pokornost Allahu, dž.š., 
Stvoritelju svjetova, najveća je blagodat i nemjerljiva vrijednost u ži­
votu muslimana. Islam je iznad svake druge dunjalučke vrijednosti. 
Ni nacionalne, ni zavičajne, ni ideološke pa čak ni porodične veze 
i vrijednosti ne mogu biti ispred veza koje definira uzvišeni i ple­
meniti islam. 

Uputu (hidajet) ne možeš kupiti, niti naslijediti, niti je preko svje­
tovnog znanja zadobiti. Ne možeš je nikome ni silom nametnuti, pa 
ni svojim ukućanima. Uputa je dar Gospodara svih svjetova. Zato, 
otvori srce svome Gospodaru, povjeri Mu se, zamoli Ga, zatraži od 
Njega uputu i sigurno te neće ostaviti samoga i napuštenoga. Jer, bez 
prave upute sam si i siromah, bez obzira na to koliko ljudi oko tebe 
živjelo i koliko vlasti i imetka posjedovao.

Allah, Uzvišeni, u Svojoj Knjizi naređuje i zabranjuje, ali nas ni na 
šta ne primorava, ne uvjetuje Svoje blagodati življenjem vjere. Upra­
vo se u ovoj činjenici nalaze mudrost, snaga i ljepota islama. Kao i 
dokaz vječnoga svijeta i čovjekove odgovornosti na Sudnjem danu.

Život brzo prolazi, brzo se mijenja, nepredvidiv je, nestalan i samo veza 
s Allahom daje čovjeku sigurnost, smirenost i spas. Sve mimo Allahova 
puta propast je za čovjeka.

Vjernik svoju slobodu da čini što ga volja, na što ga njegova strast i 
ljudska priroda navode, žrtvuje radi pokornosti Gospodaru svjetova. A 
ta pokornost, ta poslušnost, izražena u kur’anskom principu “čujemo 
i pokoravamo se”, zapravo je istinska sloboda koja vjerniku osigurava 
smisao života te mir, sigurnost i sreću na oba svijeta.

Islam je Božanska, prirodna vjera, prilagođena ukupnim čovjeko­
vim umnim, psihičkim, fizičkim i duhovnim kapacitetima. Naža­
lost, većina će islam ipak odbaciti, jer ne želi napustiti svoje na­
slijeđene i stečene dunjalučke interese i pogodnosti, svoje hirove i 
svoje strasti pred kojima islam postavlja čvrste granice kroz svoje 
propise. A Allahove granice su važne, jer štite čovjeka da se, s jed­
ne strane, ne proglasi bogom na Zemlji, a s druge strane, da osta­
ne čovjekom, da se ne počne ponašati kao životinja, pa, čak i gore 
od životinje. Naravno, ono što je najvažnije: samo se življenjem 
islama, a ne tek pukom pripadnošću, zavređuju Allahova milost i 
vječnost u Džennetu. 

Nažalost, visok je procent današnjih muslimana koji su potpuno za­
nemarili prvu kur’ansku naredbu; o svojoj vjeri ne znaju ni najvaž­
nije informacije. Mnogi muslimani samo površno primjenjuju ono 
što su čuli od svojih djedova ili roditelja, a što je u većini slučajeva 

potpuno pogrešna interpretacija islamskih propisa prerasla u puki 
folklor, pomiješan s neislamskim običajima. Rješenje je u čitanju i 
slušanju učenih, u cjeloživotnom obrazovanju. 

Ako imaš duševnih problema, ako misliš da ti život nema smisla, otiđi 
do najbližeg imama, obnovi šehadet, zamoli ga da te poduči tevhidu, 
propisima abdesta, namaza, halala i harama, pa počni klanjati, ostavi 
se harama, a zatim se okruži ljudima koji će te podsjećati na Allaha i 
Sudnji dan. Ponovno ćeš se roditi.

I sve fino na dunjaluku urediš i posložiš, i tamam kad bi trebao uži­
vati, eto ti bolesti, neplaniranih životnih okolnosti i smrti. Ne budi 
rob dunjaluku! A dunjaluk te svaki put ponizi i osramoti kad propu­
stiš namaz. Jer, namaz je i osnova, i temelj, i najvažniji stup islama. 
Možda to sad ne razumiješ, ali ćeš ubrzo shvatiti, samo što za tebe 
može biti kasno. Zato se ne inati svome Gospodaru i ne budi nema­
ran. Allahu ne trebaju tvoji namazi, tvoji ibadeti i tvoja dobra djela. 
Tebi trebaju. Ti si siromašan i u potrebi, ti si ovisan o svome Stvo­
ritelju, pa kad bi posjedovao i cijeli dunjaluk. A ne posjeduješ. Čak 
nisi vlasnik nijednog svog udaha.

Življenje vjere podrazumijeva znanje o njenim propisima, odricanje, 
sabur i ustrajnost. 

Kada te neko pozove da se vratiš Allahu, svome Stvoritelju i Gospo­
daru, da otvoriš nove stranice u svome životu, ne budi poput onih koji 
su spomenuti u 5. i 6. ajetu sure Fussilet, kada su Muhammedu, s.a.v.s., 
rekli, nakon što ih je pozvao u islam: “Srca naša su – govore oni – pod 
pokrivačima, daleka od onoga čemu nas ti pozivaš, i mi smo gluhi za 
to, a između nas i tebe je pregrada, pa ti radi, i mi ćemo raditi.” Reci: 
“Ja sam čovjek kao i vi, samo – meni se objavljuje da je vaš Bog samo 
jedan Bog, zato se Njemu iskreno klanjajte i od Njega oprosta tražite! 
A teško onima koji Njemu druge ravnim smatraju.”

Što je u tebi jača želja da počneš živjeti islam u njegovoj punini, tvoje 
će srce biti izloženo sve češćim šejtanskim provokacijama i napadima, 
bilo da je riječ o šejtanima iz džinskog ili ljudskog svijeta. Ne plaši se 
šejtana i imaj na umu da oni nemaju nikakve vlasti nad onima koji 
čvrsto vjeruju i na Allaha se oslanjaju. 

Eh, kad bismo našem Gospodaru zahvaljivali u blagodati, kao što 
ga zazivamo u iskušenju i poteškoći. Hvala Allahu, Uzvišenom, 
na svakom stanju. Od Njega je svaka situacija. Allah je El-Kavijj / 
Jaki, neovisan o svjetovima, insan je daif / slabi, ovisan svakim svo­
jim dahom o Gospodaru svih procesa. Zaboravi se, osili se i uzoho­
li se insan kad mu je sve potamam u životu. Neka iskušenja. I ona 
su blagodat od Gospodara svjetova ko ih umije razumjeti, prihvati­
ti i iskoristiti da se kroz njih približi svome Stvoritelju. Allah, dž.š., 
iskušava one koje voli.

Niko nije strpljiviji (Es-Sabur) i blagodarniji od našega Stvoritelja 
Allaha, dž.š. Ljudi Ga psuju, negiraju, krivo vjeruju, pripisuju Mu 
druga, griješe, prkose, a On im u isto vrijeme daruje život, zdravlje, 
hranu, vodu, zrak... sve stvara radi njih, te im sve oprašta, ako Mu se 
iskreno pokaju i sa šehadetom u srcu, na jeziku i s dobrim djelima 
u Vječnost presele.

Svaki dan kad osvanemo, sebi postavimo pitanje i cilj: Što ću danas 
sebi poslati za Ahiret / Vječnost, kakvo ću danas dobro djelo učiniti?

U hladnu i tamnu zemlju liježemo sami, a tada nam pomoći ne mogu 
ni vlastiti roditelji, ni djeca, ni prijatelji, ni vlast, ni imetak, ni druš­
tveni status, ni titule kojima se hvalimo, očekujući da nas drugi zbog 
njih poštuju i naše mišljenje uvijek uvažavaju. Zapravo će svi nabroja­
ni i sve nabrojano biti naši neprijatelji na Sudnjem danu, koliko god 
to okrutno zvučalo, sve dok suđenje ne završi. Toga dana, svi ćemo se 

nadati Allahovoj Milosti, a ona se jedino zavređuje ispravnom i iskre­
nom vjerom, činjenjem dobrih djela s iskrenim nijetom stjecanja Alla­
hova zadovoljstva te čuvanjem od svih vrsta grijeha. 

Nije dovoljno reći Allah je Milostiv i Allah sve grijehe oprašta, što je 
samo po sebi istina. Trebaš se izboriti za Allahovu milost činjenjem 
ibadeta i dobrih djela s kojima je Allah zadovoljan, a čuvanjem od gri­
jeha. To je u srži Allahova poretka / prirodnog poretka / sunetullaha. 
Jednostavno rečeno: nema džaba Dženneta! 

“Moj efendija, šta ću, dijete mi zaluta!?” A kad je efendija zvao na vje­
ronauku, i na predavanja za omladinu, i na vjersku tribinu, i na dže­
matska okupljanja, uvijek je bilo nešto preče; ima ples, ima klavir, ima 
karate, ima utakmicu, ima raznorazne tečajeve, ima rođendan, umoran 
je, mora se malo i odmoriti. Od čega? Od svoje vjere? Od svoje dža­
mije? A i ti da si mu bio malo bolji uzor, možda ne bi dijete zalutalo. 
Ovako, nek’ ti je Allah, dž.š., na pomoći. Ostaje ti samo da doviš i da 
sebe prvo popraviš.

Dok smo jučer ogovarali i pred drugima diskreditirali našega brata 
ili sestru, ili ih, ne daj Bože, proglasili fasicima ili nevjernicima, oni 
su u tim trenucima na sedždi od Allaha, Uzvišenog, tražili oprosta, 
a On im je zbog njihovih suza i iskrena pokajanja sve grijehe opro­
stio i Sebi ih učinio bliskim. Zamisli sada ko je u boljoj poziciji kod 
Gospodara svjetova?

Što si na višem položaju, tvoj ego trebao bi biti manji, a ti veći sluga 
ljudima i svojoj zajednici.

Ništa za čovjeka zahtjevnije od mijenjanja ustaljenih životnih navika. 
Ko ima namjeru mijenjati se nabolje, neka dovi Uzvišenom Allahu 
da mu pomogne i pokaže mu Pravi put. Bez direktne pomoći našega 
Gospodara, ništa sami postići ne možemo.

Eto, sam sebi odgovori na pitanje šta imaš od vjere ako u džamiju dođeš 
samo da bi prijavio dženazu nekome od svojih najdražih.

Uz svu našu želju da sebi podignemo spomenike još za života, ljudi će 
nas brzo zaboraviti. Bit ćemo nagrađeni, ili kažnjeni, shodno našim 
nijetima i djelima. Zlo koje mislimo, govorimo, pišemo i radimo traj­
no je zabilježeno. I to, pored svih drugih dobrih i loših djela, sa sobom 
u kabur nosimo. U konačnici, bolje je za nas da nam nepravdu čine 
nego da mi nekome nepravdu činimo. Naravno da se nepravdi mora­
mo suprotstaviti, čak možemo i istom mjerom uzvratiti, ali je bolje da 
halalimo i oprostimo. Tako nas naš Stvoritelj savjetuje. Ali kako? E, 
to mora svaki čovjek unutar sebe riješiti i “prelomiti”. Bolje je halali­
ti, ko može, nego se s nekim ljudima na Sudnjem danu susresti i ra­
spravljati. A ko halali, nanesenu nepravdu oprosti, poseban će status 
kod Gospodara svjetova imati. Neka to bude motiv da budemo bolji 
i milostiviji jedni prema drugima. 

Najsigurniji način da nam Allah usliša dove jeste da molimo za druge 
ono što želimo sebi.

Kada skrušeno svoj namaz obavljaš ti Allaha, Uzvišenog, spominješ, a 
onda i Allah spominje tebe. A Njegovo je spominjanje puno veće od 
tvoga. Zamisli. Ti, sićušno stvorenje, među milijardama drugih stvo­
renja u univerzumu, a spominje te Stvoritelj i Gospodar svih svjetova. 
Zar postoji veća i uzvišenija počast od toga?

Kada Allaha spominješ u sebi i Allah tebe spominje u Sebi. Kada Ga 
spominješ u društvu i On tebe spominje u još boljem društvu (me­
leka). A kada te Allah spominje, On ujedno tvoje brige otklanja, tugu 
tvoju odstranjuje, rane tvoje liječi, opskrbu ti poveća, sretnim te čini, 
sigurnost i smirenost ti daruje, svako dobro ti približi, a zlo od tebe 
udalji i nadahne te da sebi i drugima dobro činiš. I tebi ništa nije teško, 

ni mrsko, kada je u pitanju Allahov din, nego stalno ponavljaš: Hvala 
Allahu Koji me je uputio, bez Njega ne bih upućen bio, i omogućio 
mi da Mu se pokoravam, da Mu zahvaljujem, da Ga veličam / zikrim, 
da od Njega oprosta tražim i činim dobra djela s kojima je On zado­
voljan. Hvala Allahu Koji će mi dati da Njegov Džennet, Njegovom 
Milošću i odredbom, naslijedim.

Vjernik čuva svoj iman, dostojanstvo i stid i bježi od mjestā na koji­
ma ih može izgubiti.

Ako tvrdimo da volimo poslanika Muhammeda, s.a.v.s., i da smo 
njegovi sljedbenici, onda prvo počnimo primjenjivati u praksi njegov 
sunnet obavljanja namaza u džematu. 

Džamijski saff najvažnija je islamska institucija. Odatle sve kreće. Bilo 
kakva priča o islamskim obrazovnim, kulturnim i društvenim insti­
tucijama, reformama i promjenama bez jakih i redovnih džamijskih 
saffova je jalova.

Kada bi se ljudi samo htjeli prepustiti kur’anskim terapijama i kur’an­
skim smjernicama u organiziranju života, manje bi bilo nesretnih, usa­
mljenih, nezadovoljnih i psihički nestabilnih osoba.

Oni koji ne vjeruju u Džehennem, nikada iz njega neće izaći. 

Kur’anske opomene i podsjećanja vjernicima će pojačati njihovo vjero­
vanje, kao što će munaficima i kjafirima pojačati njihovo nevjerovanje.

Ko nije uvjeren u proživljenje, mučno polaganje računa na Sudnjem 
danu i rasplamsanu vatru koja kida udove, taj i ne mari za svoju vje­
ru i svoj identitet. Takvima je svejedno što će biti na ovome svijetu 

i čije će običaje slijediti. Munaficima je samo važno da ih niko “ne 
dira”, da mogu uživati i dokazati svijetu da su usklađeni s aktuel­
nim, modernim trendovima.

Ako te tvoj brat ili sestra razočaraju, ili prema njima osjetiš prezir, 
umjesto da ih ogovaraš i pred drugima kritiziraš, za njih uputi dovu 
Allahu, Uzvišenom. Možda će ih Uzvišeni Allah promijeniti i upu­
titi na Pravi put zbog tvoje dove, a i sebe ćeš sačuvati grijeha sum­
njičenja, uhođenja, potvore i gibeta.

Imati znanje, odnosno znanstvene titule, nije isto što i biti razuman, 
odnosno pametan. Naš Stvoritelj u Kur’anu veli da samo razumom 
obdareni pouku primaju.

Hoćeš disati, jesti, piti, uživati, biti zdrav, opskrbljen, uspješan, sretan 
i siguran sa svojom porodicom, a nećeš redovno klanjati. Nećeš da za­
hvališ Onome Koji ti je sve u životu darovao. Šta misliš, koliko će to 
tako potrajati? Šta će biti s tobom kad umreš?

Klanjam, dakle jesam.

Iman raste u društvu iskrenih mumina. Vjernici motiviraju i poma­
žu jedni drugima u ostvarivanju ahiretskih ciljeva. Zato, pažljivo sebi 
birajmo društvo.

Nekad nam Allah, Uzvišeni, odgađa s uslišanjem naših dova, jer želi 
da svoj tevekkul i iskrenost prema Njemu izbrusimo do maksimuma.

Od njegove sedme godine, pa dok je pod tvojim krovom, dužan si svo­
je dijete svaki dan pozivati i podsjećati na namaz. 

Nikada roditelje ne zovi samo njihovim imenom. Ako i moraš, ti prije 
njihovih imena obavezno kaži moj babo i moja majka.

Kad pomisliš da ti se neće ispuniti tvoje želje i potrebe, to je samo 
znak da još više i usrdnije doviš svome Gospodaru. Ne daj šejtanu da 
te pokoleba u tvoga Gospodara. Imaj vjere. Uzvišeni Allah za tebe 
ima najbolje rješenje.

Obavljati bilo kakvu vlast, upravljati javnim poslovima, bez obzi­
ra na to je li neko izabran, ili je postavljen na tu funkciju, težak je 
teret na ovome svijetu, a još će teži biti na Sudnjem danu. Oso­
be koje rukovode neće samo za sebe odgovarati nego i za svakog 
svog podređenog. Svaka vidljiva greška, nerad, neodgovornost, 
nebriga, zloupotreba položaja podređenog automatski su greška i 
grijeh nadređenog.

Naš nas Gospodar ne opterećuje iznad naših mogućnosti. On naj­
bolje zna da smo slaba bića, ovisna o Njegovoj milosti. Zato Gos­
podar od nas traži minimum i to radi našega dobra. Sve što nam je 
islamom propisano, i sve što nam je zabranjeno, samo je radi našega 
dobra, naše sigurnosti i naše vječnosti. 

Moramo biti svjesni da niko od ljudi neće biti pošteđen iskušenja, pa 
ni vjernici. Štaviše, onima koji se bore za Džennet, Uzvišeni Allah 
obećava i strah, i glad, i bolest, i uznemiravanje drugih, i boj ljuti i po­
raze, i konačnu pobjedu, ako budu hrabri, iskreni i postojani u svome 
vjerovanju i djelovanju. Džennet je jako skup.

Koliko samo snage i inata treba insanu pa da prkosi svome Stvoritelju, 
da ustrajava u haramu, da ne klanja, da ne zahvaljuje na svim blagoda­
tima koje svakodnevno uživa. Nije lahko biti nepokoran i haramdžija.

Nikad ne sumnjaj u svoga Gospodara. Budi ustrajan i strpljiv. Ako 
je hajr za tebe, za tvoj iman i Ahiret, nek’ se dogodi. U protivnom, 
zahvali Allahu, Uzvišenom, što te sačuvao tvojih želja, jer mi ne zna­
mo u čemu je hajr.

Ljudi malo ovladali tehnologijom, pa se umislili da su vladari du­
njaluka, da su gospodari života i smrti, a nisu. Svi smo samo pri­
vremeni korisnici dunjalučkih blagodati, obični smrtnici, koji niti 
u toalet (da oprostite) ne možemo otići kad poželimo, niti ga mo­
žemo odgoditi. 

Bez Allaha na ovome svijetu izgubljeni, a na Ahiretu upropašteni. 
Svako sebi bira put. 

Oni koji se pokaju, promijene svoj život, pa počnu redovno klanjati, 
postiti, učiti Kur’an, nikako ne znači da su postali bezgrešni. Da se ne 
bi umislili, ili da se ne bi drugi u njih razočarali. Svi smo mi grešna 
bića, a najbolji su oni koji se puno kaju, oprosta od svoga Gospodara 
mole i svaku priliku koriste da učine dobro djelo. 

Svaki bi musliman svojim ponašanjem, svojim odnosom prema dru­
gima, trebao biti misionar svoje vjere.

Radimo svoj posao odgovorno i najbolje što možemo uz čvrsto uvje­
renje da ćemo Uzvišenom Allahu morati odgovarati za svaku misao, 
riječ i djelo a posebno za pozicije koje obavljamo.

Poštujmo svoje autoritete, budimo sluge svome narodu i pomozi­
mo jedni drugima u dobru. Tako ćemo najbolje pomoći sebi, svojoj 
zajednici i cijelome ummetu.

Uspijemo li sačuvati svoje porodice i svoje džemate, uspjet ćemo sa­
čuvati i državu i opstat ćemo kao narod.

Bilo da je prijebračni, a posebno izvanbračni seksualni odnos ili pre­
ljub, uz širk i ubistvo, smatra se najtežim grijehom što ga muškarac i 
žena mogu počiniti. 

Blud je grijeh za koji je Allah, Uzvišeni, u Kur’anu naglasio da mu 
se uopće ne približavamo, odnosno da budemo što dalje od njega, 
jer su rijetki koji će se bludnim radnjama približiti, a da sam blud 
na kraju neće i počiniti. 

Čovjekova je priroda takva da teži putenom zadovoljenju i da uživa 
u tome. I mi se, na kraju krajeva, rađamo iz takvoga čina. To je dio 
naše prirode i islam ne smatra da je sam seksualni čin nešto pogrešno 
ili prljavo, ali postavlja stroge principe i uvjete pod kojima muškarci 
i žene mogu zadovoljiti svoje urođene putene potrebe i uživati jedno 
u drugom. To je isključivo i jedino brak. U braku se intimni čin, koji 
proizlazi iz ljubavi, a ne pukog zadovoljenja strasti, smatra ibadetom. 
Zato islam hrabri svoje sljedbenike da što prije ulaze u brak, da što 
ranije oforme svoje porodice i rađaju djecu. 

Blud razara brakove, donosi nesreću, bolesti i duhovnu pustoš počinio­
cima, čini djecu siročićima pored živih roditelja, biva uzrokom stagna­
cije i propasti cijelih porodica. Mnogim mladićima i djevojkama ne­
koliko minuta “užitka” prekinuo je put sreće i uspjeha, ugasio stid i 
čednost u njihovom ponašanju, a oženjenima zauvijek uništio njihove 
živote. Nažalost, blud je danas globalno raširen i nudi se kroz filmove, 
muziku, muzičke spotove i popularnu kulturu. Zbog nabrojanog kod 
mladih je ljudi sve više umjesto čednog prihvaćeno i ustaljeno bludno 
ponašanje, te je sve više prijebračnih i izvanbračnih izleta, a, nažalost, 
sve manje čistih i dozvoljenih brakova. 

Mladi ljudi moraju znati da je put nevinosti, tjelesne i duhovne čistoće, 
jedini put kojim je zadovoljan njihov Stvoritelj Allah, dž.š. Iako se blud i 
nemoral u početku čine ugodnim i “normalnim”, posljedice takva života 
mogu biti kobne za psihu, mentalno zdravlje i budućnost mladih ljudi. 

Strpiti se i jačati ljubav i poštovanje prema osobi s kojom planiramo 
zajednički život, jedini je put kojim hode vjernici i vjernice, i zapravo 
je jedini način da se steknu preduvjeti za miran, siguran, stabilan i sre­
tan život. Da Allah Uzvišeni uputi našu omladinu i pomogne im da 
sačuvaju svoj stid i svoju vjeru. I, naravno, da se što prije žene i udaju!

Međusobna mržnja i zajedljivost uništiše nam dobra djela.

Kada čovjek prve kaburske noći sam sebi kaže: “Da sam bogdom 
bio pametniji, da sam više ulagao u vječnu kuću.” Al’ povratka i 
nove šanse za popravni više nema. 

Zar vjernik i vjernica mogu imati dilemu da li ići ili ne na muzičke 
koncerte općenito, a posebno na one na kojima nastupaju polugole 
pjevačice i plesačice? Dovoljno je trun vjere, trun ponosa i dostojan­
stva u tvome srcu, pa da znaš ispravan odgovor. 

Znaj da će tvoje vlastito dijete, tvoje drago čedo, za koje bi sada ži­
vot dao, na Sudnjem danu postati tvoj otvoreni i najžešći neprija­
telj ako ga od njegovih malih nogu ne budeš odgajao da mu Allah 
i Njegov Poslanik budu najvažniji u životu.

Ustrajno čini djela koja će te približiti Allahu i spasiti od džehe­
nemske vatre. Ne obaziri se na svijet. Tebi samom valja u kabur, 
a zatim i na odgovornost pred Stvoritelja svjetova. Svijet ti ništa 
ne može pomoći, pa ni tvoji najbliži.

Jedino Uzvišeni Allah može riješiti naše najveće potrebe i nadanja. 
Međutim, nekada i mi moramo ponuditi nešto od sebe. Za promjenu, 
pokušajmo s češćim obavljanjem namaza u džamiji. 

Nelogična je i kontraproduktivna izreka: “Čuvaj se zla od onoga 
kome si dobro učinio.” To aludira da nikome ne treba dobro niti 
činiti niti ikome pomoći ili riješiti njegovu potrebu, jer, eto, takvi 
bi nam kad-tad mogli zlo učiniti i leđa okrenuti. Nikakva smisla. 
Svaki je čovjek u poziciji da pomogne i da mu se pomogne. Ako 
činimo dobro drugima, činimo to u ime Allaha, želeći Njegovu 
nagradu i naklonost, a ne nečije priznanje i pohvalu. Ako nam oni 
koje smo pomagali učine nepravdu i zlo nakon toga, pa to govori 
o njima a ne o nama. Za mene je gora pojava reketarenje emocija­
ma onih koji su nam pomogli, kada nam učine dobro, pa očekuju 
da im budemo poslušne sluge cijeloga života.

Kako da te se tvoje dijete sjeti dovom ili sadakom i olakša ti bora­
vak u uskom i tamnom kaburu kad mu nisi bio primjer u pokor­
nosti Uzvišenom Allahu? 

Nikada ne zauzimaj stav o osobi koju nisi osobno upoznao i s njom 
porazgovarao, bez obzira na to što ti drugi o toj osobi govorili.

Ako od namaza imaš samo džuma-namaz, dobro ga čuvaj. Niko ne 
zna, i niko te ne smije uvjeravati, da ti je to dovoljno za Dženneta, ali 
si sigurno u boljoj poziciji od onih koji nikako ne dolaze na džumu. 
U tom smislu, džuma-namaz je tvoja najtanja nit koja te veže s tvojim 
Gospodarom. Nipošto je ne prekidaj i nastoj je što više ojačati.

Allah, dž.š., dat će ti hiljadu prilika da ti oprosti, a sretan budi 
ako od ljudi dobiješ ijednu.

Jasno je da se vjera očituje i kroz lijepo ponašanje, lijep ahlak, ali 
vjere nema bez obreda, bez vjerske prakse.

Ako se čovjek ne boji Allaha i odgovornosti na Sudnjem danu, on će 
i prevariti, i slagati, i potkupiti, i varati, varati na ispitu i kupiti diplo­
mu, i uzeti plaću, iako ništa nije radio, i pristati na mito i kamatu, i sto 
drugih harama učiniti i sve to sebi opravdati nekim višim ciljevima. 

Ne može se do halal ciljeva na haram način. U islamu cilj ne oprav­
dava sredstvo. Ne možeš od kamate i zarade od alkohola ili droge 
dijeliti zekat i sadaku. Mislim, možeš, ali ti Allah to neće primiti, jer 
On prima samo no što je halal.

Trebamo rat povesti protiv sebe i svojih loših navika i prohtjeva. Ako 
taj rat dobijemo, nema vanjskog neprijatelja koji nas može savladati.

Jedan je čovjek rekao Poslaniku, s.a.v.s.: “Želim biti s tobom u 
Džennetu.” – Poslanik mu reče: “U tom slučaju pomozi sebi mnoš­
tvom sedždi.” (Muslim)

Kićenje jelke nema veze ni s kršćanstvom, a kamoli s islamom. Dragi 
moji muslimani, ne morate se kićenjem jelki u svojim kućama, ili po­
slovnim prostorima, nekome dodvoravati i snishodljivo pokazivati da 
ste time “integrirani”, da ste u skladu s trendovima i da ste dobri su­
sjedi. Budite dobri susjedi tako što ćete biti uvijek na usluzi i pomoći 
svojim susjedima kršćanima, posebno ondje gdje su u manjini, naroči­
to ako su stari, bolesni i usamljeni. Obiđite ih u njihovim domovima, 
ponudite im svoju pomoć, društvo i razgovor. To se od vas traži, a ne 
da oponašate njihove vjerske običaje. To ni oni od vas ne traže. Za­
pravo će vas više poštovati ako vi svoju vjeru poštujete i prakticirate, 
onako kako nas je naučio naš poslanik Muhammed, s.a.v.s.

Sine, kćeri, bez redovne sedžde nema hajra u životu.

Ako želiš osjetiti ponos islama, slast imana i snagu džemata, dođi na 
sabah i jaciju u džamiju.

Lakše se suprotstaviti najmoćnijim vojskama svijeta nego vlastitom egu. 
Kibur nas može gurnuti u Džehennem, pa makar klanjali, postili i udje­
ljivali na Allahovom putu. U svojim dovama tražimo od svoga Gospo­
dara da nas sačuva oholosti, pa makar je bilo koliko i trun u našem po­
našanju. Kibur je okretanje lica od drugih ljudi, posebno od vjernika. 

Poruka islamskoj omladini. Ako imate unutarnjih nemira i strahova, 
prvo se obratite svojim roditeljima. Roditelji su uvijek tu za vas i je­
dini su vam bezinteresni prijatelji. Njima slobodno možete sve reći. 
Ali ih morate i poslušati, a ne samo saslušati. Roditelji imaju malo 
više iskustva od vas i vole vas najviše na svijetu. Za teže slučajeve nije 
sramota potražiti stručnu pomoć. Možete se obratiti i svome imamu 
ili muallimi. Naravno, vjera u Allaha, namaz, Kur’an i zikr najbolja 
su terapija. Ta se terapija uzima cijeloga života. Nipošto se zatvarati 
u sebe. Ne postoji osoba koja je bez problema. A nema problema za 
koje Allah nije dao i rješenja. 

Allahove granice, farzovi i harami, odnosno naredbe i zabrane, čuva­
ri su naše slobode i našega dostojanstva te jedini su put ka Džennetu. 

Pravi prijatelji su oni koji te motiviraju da budeš bolji, moralniji, ustraj­
niji u ibadetima – bliži svome Stvoritelju i Gospodaru.

U našem životu sve je manje i manje dana. Iskoristimo ih da sebi u 
Vječnost pošaljemo što više dobrih djela od kojih ćemo imati koristi i 
nakon naše smrti. Brzo će nas zaboraviti nakon naše dženaze.

Divan li je Allah, naš Stvoritelj i naš Gospodar. Koliko samo grije­
šimo, a On, Uzvišeni, uvijek nam pruža novu priliku da se pokajemo 
i popravimo. Koliko puta samo nešto tražimo, molimo, na kraju to i 
dobijemo, a začas blagodat zaboravimo. 

Čuvajmo se površnih kvalifikacija o drugima. Valja nam svoje stavove 
o drugima argumentirati pred Onim Koji zna za poglede koji krio­
mice u nedozvoljeno gledaju i što naša prsa taje.

Vjerujem da ćemo se složiti da je u ovom vaktu veliki sevap nazvati starije 
i nemoćne osobe koje žive same i malo porazgovarati s njima. Nama 
će to uzeti malo vremena, a njihova će radost biti golema.

Bogobojazan ili pobožan čovjek nije sačuvan od grijeha. On je samo 
ustrajan u traženju oprosta od svoga Gospodara, ustrajan u činjenju 
naređenog i čuvanju od zabranjenog.

Kada se u jednom narodu / sistemu pojavi ravnodušnost prema krše­
nju Allahovih propisa i činjenju harama, to je siguran znak njegove 
ubrzane propasti.

Istina, Allah je od milostivih najmilostiviji. Ko u to ne vjeruje, nije 
musliman. Međutim, Allah i strogo kažnjava. Ko u to nije uvjeren, ni 
taj nije musliman. Islam ti ne obećava milost bez pokrića.

Ne možeš svaki namaz, ne možeš ni svaki dan, uredu, ali sigurno možeš 
mimo džume nekoliko namaza u hefti obaviti u džamiji, džematile sa 
svojom braćom i sestrama u dinu. Ne smijemo sebi dozvoliti, a svi smo 
tu odgovorni, posebno oni koji žive blizu džamija, da nam se džemati 
svedu na petak. Jer, zašto smo onda pravili ovakve velike i prekrasne 
džamije i islamske centre? Da nam budu muzeji i spomenici kulture?

Svoju prošlost možemo popraviti tevbom i istigfarom. Drugi na­
čin ne postoji.

Današnjoj je omladini puno teže sačuvati moral, svoj stid, nego onoj prije 
nekoliko decenija, ali je i nagrada, ako Bog da, veća za one koji se uspiju 
othrvati šejtanskom uljepšavanju grijeha i zovu haram stranica na internetu.

Ne sumnjam ja da ti ne klanjaš u svojoj kući, pa ti si musliman, svjestan 
hadisa u kojem naš časni Poslanik veli da je onaj ko ostavlja namaz 
bliži kufru (nevjerstvu) nego islamu. Ali te još jednom moram pod­
sjetiti, opomenuti za tvoje dobro, kako god ti ovo razumio, da je isto 
tako džamijski susjed, makar i slijep bio, dužan svoj namaz u džamiji 
svakodnevno obavljati, ne samo džumu petkom, ne samo kada se slu­
čajno zadesi u džamiji, nego svaki dan. A ti živiš blizu džamije, u top­
lom i ugodnom domu; ništa ti ne fali. I dobro auto imaš. Čak i ezan 
u svome domu možeš čuti, a ezan je, brate moj, poziv od Gospodara 
svjetova. Nije to običan poziv kojim jedni druge pozivamo. 

Trebao bi biti dobar primjer i svojoj djeci. Lijepo je to što ih pone­
kad dovedeš u džamiju u restoran, ali bi ih trebao dovesti ponekad 
i na namaz. Ne zaboravi da naša djeca svoju ljubav prema džamiji 
prvenstveno stječu preko nas roditelja, kroz naš primjer. Ako ti budeš 
odgađao s dolascima u džemat, ako budeš izbjegavao džemat, tvoja 
će djeca to još više i češće činiti. Allah ti pomogao. Odgovornost ti 
je velika. Pa ti vidi kako ćeš dalje. 

Danas rijetki govore protiv kamate, zato što je većina u kreditima, pa i 
oni koji su plaćeni da govore. Hajde, progovorit će na Sudnjem danu.

Što god imali, koliko god imali, kakvu god poziciju obavljali, bili 
nadređeni ili podređeni, da li uživali ili iskušavani bili, valja nam 

samima u crnu i mračnu rupu zvanu kabur. Tamo nam niko ne 
može pomoći. Slijedi proživljenje i mučno polaganje računa za 
sve u našemu životu. Tad će čovjeku konačno postati jasno da je 
uz kuću dunjalučku trebao sebi izgraditi i kuću ahiretsku. Ali, po­
vratka nema. Blago onima koji su ovo shvatili, pa svaki dan sebi 
grade kuću ahiretsku. 

Sve nam je manje dana ostalo na ovome svijetu. Kada dođe naš 
zadnji dan, od Allaha određeni čas – a ubrzo je to, koliko god da 
nam je ostalo – u tom trenutku sigurno nećemo žaliti što nismo 
više dunjaluka zgrnuli, što nismo više uživali u dobroj hrani, piću, 
zadovoljenju tjelesnih potreba, putovanjima, ljetovanjima ili zi­
movanjima. Tada će nam sav život u sekundu stati i samo ćemo 
žaliti što se propisanim ibadetima i dobrim djelima nismo bolje 
za Vječnost pripremili. 

Samo se čvrsto drži kur’ansko-sunetskih smjernica u svome životu. 
Ne popuštaj ni milimetra, ne dodvoravaj se nikome, pa makar i sam 
ostao na tom putu. 

Važno je da ne izgubiš Allahovu naklonost, sve drugo je nevažno iz 
ahiretske perspektive.

I Iblis zna da je Allah Jedan, da nema drugog božanstva osim Njega, 
i zna da mu se na Dan proživljenja valja Allahu vratiti, ali je, odbivši 
sedždu učiniti, ipak postao kjafir. Iblisa je odbijanje sedžde upropasti­
lo, neka tebe tvoja sedžda spasi.

Budemo li u svemu udovoljavali svome nefsu, neminovno će nas 
odvesti na stranputicu, a da to i ne osjetimo. Allah nam jasno u 
Kur’anu naglašava da će uspjeti samo oni koji svoju dušu očiste i 
učine je ovisnom jedino o Gospodaru svjetova.



31

Kao vjernici, naravno da prihvaćamo znanost i dosege ljudskog is­
kustva, ali kada je riječ o zadiranju u islam, moral i zdrav razum, tu 
uspostavljamo crvenu liniju.

Allahova se milost zavređuje ibadetima i dobrim djelima te čuvanjem 
od harama, a ne pustim željama.

Gledam malobrojne džematlije što dolaze svaki sabah u džamiju, 
bez obzira na vremenske (ne)prilike i nešto razmišljam... Nekima je 
kuća udaljena i nekoliko kilometara od džamije, neki od njih izađu 
s posla kako bi sabah klanjali u džamiji. Da, prije sabaha odrade 
dva, tri sata, pa na sabah u džamiju, pa opet na posao. Mudžahi­
di su to, mnogima za primjer, Allah im podario svako dobro na 
oba svijeta.

Dobro čuvajmo svoju vjeru i moral. Ukazujmo svojoj djeci na nemo­
ral i nakaradnosti koje se suptilno promiču kroz filmove, umjetnost i 
popularnu kulturu. Nemoralno vjerniku nikada ne može postati nor­
malno i prihvatljivo. Vjerniku ne može biti svejedno.

Zidove je lahko podignuti. Teško je ljudska srca pridobiti i u vjeri ih 
odgojiti. Tu se mora puno veći napor i znanje uložiti.

Bez obzira na to je li riječ o međumuslimanskim odnosima ili od­
nosima s drugim religijama ili grupama, je li riječ o braku, posu­
đivanju novca, raspodjeli imovine između braće i sestara, ili mi­
rovnom ugovoru između suprotstavljenih grupa, od muslimana se 
traži da se svaki dogovor, svaka obveza, tačno definira pred svje­
docima i da se detalji zapišu u obliku pisanog ugovora. Držati se 
potpisanog ugovora za muslimane je stroga islamska obaveza, a 
kršenje ugovora svrstava se u najteže grijehe. 

I kada druga strana prekrši ugovor, Kur’an podcrtava da mržnja, 
koja bi se pojavila kao posljedica izdajstva, ne smije nadvladati 
pravično postupanje prema pojedincu ili grupi bez obzira na to o 
kome bila riječ. 

Ničim se čovjek ne može približiti svome Stvoritelju kao namazom. 
Samo s namazom i druga dobra djela imaju svoju svrhu i smisao.

Vjernici pokazuju krajnju ozbiljnost i odgovornost u poslovanju. U 
trgovini ili biznisu koriste samo halal sredstva. Uvijek unapređuju 
imetak i osiguravaju ga dijeljenjem sadake i zekata. Svoje obveze pre­
ma državi, poslovnim partnerima i uposlenicima u potpunosti i na 
vrijeme izvršavaju. Muslimani su posebno osjetljivi prema vakufskoj 
imovini, javnom dobru i državnom vlasništvu. Prema javnom se do­
bru pažljivije odnose nego prema svom vlastitom imetku. Čuvaju ga i 
unapređuju za buduće generacije korisnika.

Ljudima sudimo prema njihovim djelima, a Allahu prepuštamo ono 
što je u njihovim srcima.

Naravno da se i prigodnim stihovima može iskazati ljubav prema Mu­
hammedu, s.a.v.s, posljednjem Božijem vjerovjesniku, ali se istinska i 
potpuna ljubav prema njemu iskazuje isključivo svakodnevnim slije­
đenjem njegove prakse / sunneta u svim aspektima života a ne samo 
u onima što našim dušama / prohtjevima paše. 

Da bi se približio svome Gospodaru i osjetio slast imana, otvorio srce za 
Istinu, spoznao smisao života, čovjek mora povesti velike i dugotrajne 
bitke protiv samoga sebe, protiv svojih hirova, strasti i nerealnih želja. 
Nekada će dobiti, a nekada izgubiti, ali ih mora stalno voditi. No, ono 
što je sigurno, i poraz i gubitak na Allahovom putu su dobitak i uspjeh.

Svoja smo srca okupirali dunjalukom, pa smo se međusobno udaljili.

I kad god čuješ lijepu vijest, i kad god ti se nešto lijepo dogodi, ili te 
Allah nečega spasi i zaštiti, ti Mu učini sedždu zahvalnosti.

Ko napusti namaz, na Sudnjem danu bit će u društvu najgorih ljudi.

Bez obzira na to što im se u životu na ovome svijetu neće ispuniti 
sve njihove želje i zamisli, pa ni one najhumanije, vjernici konstantno 
dove svome Gospodaru i Njemu prepuštaju ispunjenje svojih potreba 
i želja, jer su uvjereni da samo Allah zna šta je za nas najbolje. On sve 
određuje i vlada robovima Svojim.

Ništa nas brže i kvalitetnije ne približi Allahu, Uzvišenom, od isku­
šenja niti nas išta brže udalji od Njega od neumjerenog uživanja u 
dunjalučkim ljepotama.

Ne klanjaš, živiš u haramu, hraniš sebe i porodicu svoju haramom – ne 
mogu ti pomoći ni stotinu učača rukji. Vrati se Allahu, istinski i pot­
puno, i odmah će i Kur’an kao lijek početi djelovati.

Od svoga Gospodara traži samo ono što neće ugroziti tvoj iman i tvoj 
Ahiret. Samo On, Uzvišeni, zna što je u konačnici hajr za nas.

Svima onima koji zloupotrebljavaju vjerske i nacionalne osjećaje / 
emocije svoga naroda te javne službe odnosno rukovodeće i odgovorne 
pozicije, pravdajući zloupotrebu, nemar, neznanje, osobno bogaćenje, 
nenamjensko trošenje državnog / vakufskog imetka navodnim dopri­
nosom svojoj zajednici / državi – nećemo halaliti.

Zar je toliko teško uzeti desetak minuta pauzu od dunjaluka, lijepo 
čistom i svježom vodom abdestiti i namaz obaviti, te tako zahvaliti 
Onome Koji ti je svaku blagodat u životu podario? Pa dalje nastavi 
stjecati dunjaluk, nemoj nikako spavati. Radi tri smjene, ako možeš, 
al’ pronađi tih desetak minuta radi sebe, radi Vječnosti. Bez namaza 
nemaš kud na Ahiret, nemaš nikakvih izgleda, brate, da ti je srce do­
bro i veliko ko planina i da si milijarde podijelio u dobrotvorne svrhe. 
Bez namaza sve ti je pomnoženo s nulom.

Danas mnogi muslimani hoće od svakoga, samo neće ono što su im 
propisali Allah i Njegov Poslanik.

Kockanje je pored kumira, gatanja i alkohola, najubojitije šejtanovo 
sredstvo kojim ostavlja pustoš na duši onih koji ih konzumiraju dok 
indirektno pate porodica i šira društvena zajednica. Zato je kockanje 
gora ovisnost od droge i alkohola. Nameće se pitanje kada će se već 
jednom zabraniti na javnim medijskim servisima reklamiranje sport­
skih kladionica i igara na sreću? 

Nema te nevolje što je sat vremena učenja / slušanja Kur’ana neće ot­
kloniti ili barem ublažiti!

Nije džuma naše pravo stanje. Naše pravo stanje su sabah i jacija u 
džematu.

Prije su ljudi za nekim grijesima morali ustati i izaći iz svojih kuća. 
Mi živimo vrijeme kad su grijesi ušli u svaku kuću. Grijeh je za našu 
vjeru, razum i psihu ono što je otrov za naše tijelo.

Ignoriraj poglede i govorkanja ljudi, traži zadovoljstvo Gospodara svjetova.

Vjernik svaki dan sebe motivira da što više dobrih djela učini od kojih 
će imati koristi i nakon što ga polože u kabur.

Novac zarađen na haram način (kamata, kocka, prodaja alkohola, krađa, 
zloupotreba položaja) ne može oprati nikakva sadaka, nit’ zekat, nit’ vakuf. 

Trebamo se truditi da ostavimo dobar dojam kod Allaha, a ne kod ljudi, 
da se bojimo Allaha, a ne ljudi. 

Od vjernika, koji se istinski boji Allaha, drugi ljudi mogu biti mirni 
u svakom pogledu.

Čista i iskrena srca, koja su svjesna prolaznosti ovoga svijeta i ozbilj­
nosti i vječnosti Ahireta, lahko je potaknuti na činjenje ibadeta i do­
brih djela. Takva srca koriste svaku priliku za činjenjem dobra i služe­
nje islamu i potrebitima; ne oklijevaju, ne propituju, nego pitaju ima 
li novih prilika za kakav hajrat na Allahovom putu.

Nikoga mi ne možemo promijeniti bez Allahove pomoći, pa ni sami 
sebe. Zato od Allaha uputu i pomoć tražimo da nam podari osobine 
s kojima je On zadovoljan.

Džemat (posebno na sabah-namazu) je naše kolektivno ogledalo; naj­
vjerodostojniji pokazatelj koliko kao zajednica / narod, kao ummet, 
vrijedimo i u kojem smjeru idemo. Džaba nam sve druge institucije 
(udruge, asocijacije, političke stranke, država) ako su nam saffovi prazni.

Ljudi imaju svoje planove, a Uzvišeni Allah, Stvoritelj svjetova, Svoje. Zato 
se ne treba bojati ljudi niti im se treba žaliti i jadati. A to mogu samo oni koji 
se boje (sjećaju) Allaha i čuvaju Njegovo pravo, iskreno i s čistim nijetom. 

Strah od Allaha (takvaluk) proizlazi iz ljubavi prema Njemu. 

Zato što voli svoga Stvoritelja, vjernik se boji da u životu učini nešto 
što nije u skladu s Njegovom Voljom. 

Eh, kad bismo se ljutili zbog Allaha i Njegova Poslanika kao što se 
ljutimo i prepiremo zbog dunjaluka.

Kada se u ljudsko srce nastani čvrsto uvjerenje / jekin o odgovor­
nosti na Ahiretu, i uvjerenje da je na Ahiretu istinski život, insa­
nu od dunjaluka malo treba, a kada srce okupira dunjaluk, uvijek 
mu nešto fali.

Širk nisu samo isklesani kipovi, ili nacrtane slike, kojima se ljudi obra­
ćaju u svojim molitvama, širk je sve ono što se nastanilo u našem srcu 
a što nas odvraća od Allaha, od namaza, od džamije. 

Širk je kada se želimo dopasti ljudima, a ne Allahu, kada se boji­
mo ljudi, a ne Allaha, kada pomoć tražimo od ljudi, a zaboravimo 
doviti Allahu. 

Robujemo formi i trendovima, a suštinu islama i života malo razu­
mijemo. Zapravo, ne želimo da je razumijemo, jer nas uznemirava, jer 
ugrožava naše interese i pozicije. Sputava naše ćejfove. Ugrožava naš 
komoditet. A valja sve ostaviti i mrijeti. 

Neka nam Ibrahim, a.s., bude uzor u razbijanju kumira i idola koje 
nam je šejtan izgradio u našim srcima. Iskreno Allahu robujmo, a 
ne savremenim kumirima i idolima.

Ako želiš vidljivu i stvarnu promjenu u svome životu – pokreni se. 
Napraviš li prvi korak prema svome Stvoritelju, On će tebi u su­
sret doći žureći.

Vjetar je Allahovo čudo, Allahov vojnik. Vjetru se radujemo kada 
nas rashladi nakon ljetnih žega donoseći nam oblake pune kiše, ili od 
njega strahujemo kada raspiruje požare koje ljudi ničim ne mogu sta­
viti pod kontrolu sve dok vjetar ne prestane puhati. Vjetrom je Allah, 
dž.š., kažnjavao nasilničke narode u prošlosti. Vjetar oprašuje biljke 
čije plodove jedemo, vjetar u sekundi uništi cijeli grad. Gdje nastaje 
vjetar, kako i kada nastaje vjetar, kako i kada prestane puhati? E, to 
čovjek nikada neće moći ni otkriti ni kontrolirati. Čovjek umisli da 
je bog, neuzubillahi, a ne može ni vjetar kontrolirati.

Vjernici se od same smrti više boje što će biti nakon nje, jer su 
uvjereni da je ahiretski život istinski život, a on počinje jako teš­
kim i zahtjevnim ispitima za svakog insana. Vjernici se boje jesu 
li na pravi način iskoristili emanet vjere, života, zdravlja, znanja, 
imetka, slobodnog vremena i svih drugih, neizbrojivih, blagoda­
ti kojima nas Gospodar svjetova na ovome svijetu časti – jesu li 
bili dovoljno i iskreno zahvalni svome Gospodaru? To je pozitivni 
strah koji vjernike ne blokira, nego ih, naprotiv, aktivira i motivira 
da se, čineći propisane ibadete i dobra djela, umile svome Stvori­
telju Allahu, dž.š, kako bi zavrijedili Njegovu milost i dženetske 
perivoje u Vječnosti.

Nije slijep onaj koji ne vidi očima, nego onaj koji ne vidi srcem i 
razumom. Samo razumom obdareni pouku uzimaju.

Uvijek se osjećam poniženo kada gibetim ljude ili od ljudi tra­
žim neku uslugu. U prvom me slučaju ponizi šejtan, a u drugom 
slučaju ponizim sam sebe.

Čovjek sebi postavi visoke dunjalučke ciljeve nauštrb vjere, pa izgubi 
i dunjaluk i Ahiret.

U posljednje vrijeme nemuslimanima, koji se zanimaju za islam, strogo 
naglasim da islam nije prolazna avantura, ni privremen bijeg od duševnih 
ili nekih drugih problema, ni nekakav trend, a pogotovo se ne prihvaća 
zbog interesa kao što su posao ili brak s muslimanom ili muslimankom. 

Ko odmakne od svog džemata, poput je ovce u bespuću punom glad­
nih vukova. 

Čuvaj se da službene stvari koristiš u privatne svrhe. To ti je otrov!

Jedna od najvećih nesreća koja čovjeka može zadesiti je i iznenadna 
smrt. I ovdje ne mislim na brzu smrt uzrokovanu srčanim udarom, u 
snu, u nekoj nesreći, poput prometne ili elementarne, nego na smrt 
osobe koja se nije stigla istinski pokajati, koja je svoj ovozemaljski 
kraj dočekala u gafletu / nemaru i dalaletu / zabludi, odnosno koja se 
svome Gospodaru vraća bez namaza, zikra, učenja Kur’ana i drugih 
propisanih ibadeta. Da nas Allah, dž.š., sačuva od takvog završetka, 
jer od ovoga ne postoji veća nesreća.

Svjedočimo sve većoj duhovnoj pustoši i otuđenosti čovjeka, sistemu 
lažnih vrijednosti, imaginarnoj slobodi koju današnji čovjek samo mi­
sli da uživa. Nikad čovjek nije bio porobljeniji u povijesti čovječanstva 
kao što je danas. Ni današnje države nisu slobodne. Sve su u dužnič­
kom ropstvu. Kamata donosi prokletstvo, bijedu i pustoš.

Ako te Allah, dž.š., već uputio Sebi i počastio te da redovno i na 
vrijeme obavljaš namaz, onda ga obavljaj smireno, skrušeno i onako 
kako ga je obavljao Muhammed, s.a.v.s. 

Ne fušeri s namazom. Ne dozvoli sebi da ti se obavljeni namaz baci 
natrag u lice. To bi, doista, na Sudnjem danu bio pravi bankrot.

Ko se bori za vjeru, narod i domovinu s čistim nijetom, Allah, dž.š., 
uzdigne ga još na ovome svijetu i ostavi mu lijep spomen među budu­
ćim generacijama vjernika i dobrih ljudi, a ko se bori s nečasnim po­
budama, da to sve naplati, pa takav se već osramotio; izgubi i osobno 
dostojanstvo i poštovanje drugih ljudi.

Islam traži čista i iskrena srca. Kada ih zgrabi, više ih ne pušta.

Šejtani nikada neće odustati od nas, borba traje do zadnjega daha. 

Dokle god postoji imalo vjere u tvome srcu, šejtani te neće pustiti na 
miru. Njihova je misija da umreš kao nevjernik, u nepokornosti Alla­
hu Uzvišenom, kako bi mu se pridružio u paklenoj vatri. Znao je to 
bolje Allahov poslanik Jakub, a.s., kada je na samrtničkoj postelji po­
stavio najvažnije pitanje svojim sinovima: “Vi niste bili prisutni kada 
je Jakubu smrtni čas došao i kada je sinove svoje upitao: ‘Kome ćete 
se, poslije mene, klanjati?’ – ‘Klanjaćemo se’ – odgovorili su – ‘Bogu 
tvome, Bogu tvojih predaka Ibrahima i Ismaila i Ishaka, Bogu jedno­
me, i mi se Njemu pokoravamo!’” (El-Bekare, 133.)

Svaki tvoj pokušaj da nešto mijenjaš u svome životu, po pitanju imana i 
ibadeta, privlači stotine šejtana koji će te odvraćati, plašiti, obeshrabrivati 
te došaptavati da je odveć kasno, jer, eto, cijeli se život provelo u griješe­
nju i nepokornosti Stvoritelju. A kasno je samo kada duša do grla do­
pre, jer će tada svi ionako povjerovati, i zato se tada pokajanje ne prima. 

Uvijek imamo šanse kod svoga Gospodara, Koji je milostiviji prema 
nama od majke prema svome čedu. On sve grijehe oprašta, ako Mu se 

iskreno i potpuno pokajemo i povratimo te ostatak života provedemo 
u činjenju ibadeta i dobrih djela. Samo je pitanje želimo li to, ili nam 
nepokornost, griješenje i ćejfovi više gode? 

Slasti grijeha kratko traju, a njihove posljedice dugo bole. 

Po islamskom učenju nema bezgrešnih ljudi niti ima grijeha koji Allah, 
Uzvišeni, neće oprostiti, ako Mu se usrdno i pokajnički obratimo te 
povratak Allahu (tevba) popratimo činjenjem ibadeta i dobrih djela 
do kraja našega života.

Sve se manje govori o islamu i Zapadu, a sve više o islamu na Zapadu.

I strah i radost, zbog susreta sa svojim Gospodarom, motiviraju vjer­
nike da sebi iznova postavljaju ahiretske ciljeve. 

Dobro čuvaj džamijsku / vakufsku imovinu i unapređuj je. Čuvaj je 
bolje nego svoju vlastitu. Pa i kada u džamiji uzimaš abdest ili kori­
stiš papir (za mnoge je to sitnica) ne rasipaj i ne troši prekomjerno, jer 
ćemo i za to odgovarati Allahu, dž.š.

Nikome nema halala za nenamjensko trošenje vakufske imovine, pa 
makar ono bilo s “čistim nijetom”.

Kada dobiješ emanet vlasti / pozicije znaj da si odgovoran za činjenje 
ali i za nečinjenje i da su greške tvojih podređenih po automatizmu i 
tvoje greške, i znaj da je zloupotreba vlasti otrov. 

Da bi uspio i emanet pozicije opravdao moraš podjednako biti i spo­
soban i bogobojazan. Moraš se okružiti ljudima koji ti neće samo 
klimati glavom nego njome i razmišljati. 

Ne treba gore kazne insanu nego kad mu šejtan natovari samar du­
njaluka na njegovo srce, pa samo o tome razmišlja, i kad s drugima 
razgovara, samo o dunjaluku razgovara, a Allaha, Ahiret, Džennet i 
Džehennem i ne spominje.

Čovjek hodi zemljom i ubire njene plodove, udiše zrak, koristi sunčevu 
energiju, pije vodu, koristi prirodna bogatstva i ništa od nabrojanog nije 
stvorio niti tome može osmisliti alternativu. Ništa u pojavnom svijetu 
nije nastalo samo od sebe i ništa nije stvoreno slučajno niti bez cilja. 

Ako čovjek u svome biću, i u osami, ne uspostavi Bogobojaznost, 
svaki će grijeh sebi opravdati.

Probudimo se prije nego nas melek smrti probudi. Nakon njegovog 
buđenja više nema spavanja. Ako ti je ostao dan života, okupaj se, 
učini tevbu i klanjaj!

Neke svoje dobre ahbabe pozivam više od dvadeset godina u džemat, u 
džamiju, pa me slabo ili nikako slušaju i doživljavaju, a sada me nazva 
polaznik Škole islama za odrasle, nemusliman, i veli da je počeo kod 
kuće klanjati i da će, ako Bog da, javno šehadet izgovoriti te odmah 
početi i u džemat dolaziti. Riječ je o osobi u zrelim godinama. I tako, 
ne zna insan šta bi rekao, osim da zahvali Allahu, dž.š., Koji upućuje 
na Pravi put koga hoće, a s pravom u zabludi ostavlja koga hoće. Naše 
je da poučavamo i na lijep način pozivamo islamu. Vlasti nemamo ni 
nad vlastitom djecom, a kamoli nad drugim osobama. Ko srce i um 
otvori taj bude i darovan. Samo Allah, dž.š., upućuje na Pravi put. 
Njemu sva hvala i slava i na početku i na kraju.

Allah je kroz Svoj Šerijat uspostavio granice ljudskoj slobodi i 
izboru, kako čovjek ne bi postao hajvan. 

Jedno je olakšavanje vjernicima u pogledu tumačenja islamskoga 
učenja i islamske prakse, naglašavanjem Allahove milosti i oprosta 
nad Allahovom srdžbom i kaznom, a sasvim je drugo pronalaženje 
opravdanja za ljudske grijehe i propuste u izvršavanju, odnosno u 
propuštanju islamskih dužnosti. Tu moramo znati napraviti jasnu 
i oštru granicu.

Neko pije alkohol, čini blud, ne klanja i ti mu tražiš opravdanje i 
olakšanje. Nema tu olakšavanja a kamoli opravdavanja ni pod kakvim 
okolnostima. Takvima jedino možeš govoriti o olakšanom putu u dže­
henemsku provaliju. A ako se okane nabrojanih i drugih velikih gri­
jeha, pa se pokaju, plačući nad svojim grijesima i prošlošću, pa tevbu 
poprate izvršavanjem islamskih dužnosti, e, takvima možete navodi­
ti citat: “Olakšavajte a ne otežavajte, obveseljavajte a ne rastužujte.” 

Nikada svoju vjeru ne stavljaj u poziciju defanzive i opravdavanja.

Islamske propise lijepo i na mudar način pojasni i ponosno reci: tako 
su propisali Stvoritelj i Gospodar svih svjetova i Njegov posljednji 
Poslanik. A svako od nas ima izbor. 

Insan jedino s jakom vjerom i tevekkulom u Allaha Uzvišenog može 
dostojanstveno proći kroz sve životne tegobe i iskušenja.

Bez obzira na trenutne teške životne nevolje, vjernici stalno Alla­
hu, dž.š., zahvaljuju i oko sebe šire optimizam. Oni su uvjereni da 
će svaka ovozemaljska nevolja i bol jednom proći i da će za svaki 
strah i iskušenje kod svoga Stvoritelja biti bogato nagrađeni. U svo­
me životu slijede Allahove upute i sunnet časnoga poslanika Mu­
hammeda, s.a.v.s., ponosito i stameno hode dunjalukom, izvršavaju 
ono što im Allah, dž.š., i Njegov Poslanik, s.a.v.s., naređuju a čuvaju 

se onoga što im zabranjuju, i dobro znaju da ono što ih je u životu 
zadesilo mimo njihove volje, da to nisu mogli izbjeći, a ono što ih je 
mimoišlo, da ih to nije moglo ni zadesiti. I zato su zadovoljni sva­
kom odredbom svoga Gospodara.

Nema gore kazne i poniženja za neklanjače na ovome svijetu od činje­
nice da ne klanjaju, odnosno za nevjernike od toga što Istinu poriču. 

Samo Allah upućuje na Pravi put i samo On, subhanehu ve te’ala, s pra­
vom u zabludi ostavlja. Ako iskreno poželiš biti upućen i blizu svome 
Gospodaru, pa to već Allah i prije i bolje od tebe zna. Ne laži sebe! I 
ne iznosi kojekakva opravdanja kad ćeš na Sudnjem danu sam protiv 
sebe svjedočiti. Sad još imaš šanse da se dozoveš i svome se Stvoritelju 
umiliš i približiš. Kad napustiš ovaj svijet, više nećeš imati nikakve šanse.

Boj se samo Allaha, prema stvorenjima budi pravedan, a prema 
sebi samokritičan. 

Naši dobri prethodnici izražavali su jedni drugima saučešće kada bi 
bez razloga neko od njih propustio samo jedan namaz u džematu. 

Stanovi, vila na moru, vikendica u planini, skupi auti, firme, keša 
koliko treba, sve bi to babo dao samo da mu sin makar na džumu 
dođe i da ga sluša. Al’, sin neće. Dok je trebao sinu primjer biti, te 
koristiti svaki slobodan dan za dolazak sa sinom / kćeri u džamiju, 
sve je drugo bilo preče. Za sve je bilo vremena i mogućnosti osim 
za džamiju. Ne kažem ja da nema i onih koji su svojoj djeci pravi 
primjer u prakticiranju vjere, a djeca, ipak, nažalost, skrenu s Pravog 
puta, da nas Allah, dž.š., sačuva i zakloni, međutim, takvi će rodi­
telji na Sudnjem danu imati opravdanje kod Gospodara svjetova, 
a uvijek postoji i šansa da će posijano sjeme imana u srcima naše 
djece početi nicati i rasti, pa, možda i u starosti. Ali onima kojima 

je sve bilo preče od vjerskog odgoja i obrazovanja svoje djece, neka 
je Allah, dž.š., na pomoći. Ostaje im samo da dove i da se nadaju. 

Vjernik na Sudnjem danu neće imati većeg neprijatelja od vlastitog 
djeteta kojeg nije odgajao u islamu. 

Dolazak u džamiju i obavljanje namaza, osim što je temelj islama, svo­
jevrsna je životna navika i rutina. Djecu se ustrajno navikava od ma­
lena na namaz i na džamiju, zato, dragi mladi roditelji, uvijek imajte 
na umu da vam vjerski odgoj vaše djece bude na prvom mjestu, a ne 
utrka za dunjalukom. Ako Allah, Uzvišeni, i Njegova vjera budu na 
prvom mjestu, sve će se ostalo od dunjalučkih potreba uredno i na vri­
jeme posložiti. U suprotnom, sve će biti u neredu.

Kada vlastito dijete zaluta s Pravog puta, dova je jedino u što se rodi­
telj sigurno može pouzdati, pod uvjetom da se i sam popravi u svome 
odnosu prema Kur’anu i sunnetu.

Neka ti najvažnija opcija na mobitelu bude sat, odnosno alarm, koji 
ćeš pred spavanje podesiti za sabah-namaz.

Čovjeku koji se boji Allaha, koji je svjestan težine odgovornosti na 
Sudnjem danu, ne treba nikakav kontrolor ni nadzor.

Različite deklaracije i povelje o ljudskim pravima su od čovjeka. A 
islam je od Stvoritelja čovjeka. Zato se islam ne može reformirati, čak 
i kad bi se kojim slučajem svi muslimani složili da ga reformiraju i 
prilagode željama nemuslimana. 

Ne budi hazarder. Ne kockaj se s Ahiretom, ulažući sve svoje po­
tencijale u mrvice prolaznoga.

Učestalo provođenje vremena u igri i zabavi, prekomjerno konzu­
miranje hrane i pića i nedozvoljeno slijeđenje strasti gasi svjetlo 
imana u našim srcima, dok naše tijelo obolijeva od tromosti i lije­
nosti u izvršavanju islamskih dužnosti.

Kada je riječ o zabavi i opuštanju, uvijek za to smognemo snage, 
volje i nađemo novca, a kada je u pitanju prakticiranje vjere, često 
slijedimo šejtanski šapat u svome biću “ma..., ne da mi se” ili “da se 
samo kutarišem”.

Ne izazivaj svoga Gospodara i ne prkosi, nego Mu se pokori i umili, 
kako bi bio upućen, sretan i spašen.

Ako ne čuvaš svoj namaz, ako ne ispunjavaš ono što Allah najviše voli, 
kojom logikom očekuješ da Allah tebe čuva i voli?

Kad staneš na namaz, pokaži krajnju ozbiljnost, mirnoću i skrušenost 
u obavljanju namaskih ruknova. Imaj na umu da si stao pred Gospo­
dara svjetova i da nisi u sportskoj dvorani. Prije svakog namaza prisje­
ti se ajeta iz sure El-Maun: “Teško li se klanjačima. Onima koji svoj 
namaz kako treba ne obavljaju.”

Ima muslimana koji će svoj posljednji euro dati za gradnju i održa­
vanje džamija, a ima i onih koji mogu sami sagraditi džamiju, a ne 
daju ni euro.

Sve bi nama bilo i jasnije i lakše s islamom i islamskim propisima da 
se nismo zaljubili u dunjaluk.

Ne damo mi svog komoditeta nizašto. A dat ćemo, dat ćemo.

Ne budimo od onih koji gube Ahiret, dok ih šejtan dunjalukom ponižava.

Kako su mi samo dragi mumini koji se znaju radovati uspjehu drugih. 

Nema potpune tevbe bez osjećaja kajanja i odvratnosti prema grije­
sima koje smo činili u prošlosti.

Sebi, ne drugima, isključivo sebi dokaži da si dostojan neizbrojivih 
blagodati kojima te opskrbljuje Gospodar svjetova. Budi pravedan i 
navedi samo jedan dobar razlog zbog kojeg ne želiš uspostaviti na­
maz u svome životu. 

Ako misliš da posjeduješ veću vrijednost od svog časnog dina, onda si 
paćenik i na ovom i na Budućem svijetu.

Nepostojanje interesa za vjeru, narod i domovinu pokazatelj je pra­
znine i duhovne pustoši unutar čovjekova srca.

S obzirom na rasprostranjenost grijeha, okupiranost dunjalukom i ne­
mar onih koji se smatraju muslimanima, nužno je potencirati i teme o 
strahotama smrti, kabura i džehenemske vatre. 

To što se smatraš muslimanom, vjernikom, ne znači da si već prešao sirat- 
-ćupriju. Opreza s dunjalukom i prokletim šejtanom nikada dovoljno.

Ako te muči nesanica, ti polahko ustani, otiđi do kupatila, uzmi ab­
dest i klanjaj barem dva rekata noćnog namaza, ili prouči / pročitaj 
nekoliko stranica Kur’ana, ali se nemoj iznenaditi, niti odustaj, ako ti 
se odjednom počne zijevati čim i pomisliš da to učiniš.

Dva farza koja često zanemarujemo: Odgovoriti na selam na isti ili 
potpuniji način i donijeti salavat na Allahova poslanika Muhammeda, 
s.a.v. s., kada pročitamo ili čujemo njegovo ime.

Koliko ti je još ostalo na ovome svijetu? Naravno da ne znaš. Sjaši 
tog šejtana sa sebe. Budi karakter, poskoči, uzmi lijepo abdest i svome 
Stvoritelju i Gospodaru na sedždu padni.

Život poslije smrti pravi je i istinski život, na mnogo nas mjesta Allah, 
dž.š., u Kur’anu upozorava s ciljem da se pripremamo za njega. Naža­
lost, kratkovidi to ne vide, a slaboumni ne vjeruju. 

Mi pratimo dženazu i razgovaramo o dunjaluku. Gledamo u mezaro­
ve i valjda mislimo da su tu marsovci zakopani.

Ništa čovjeku ne može više naštetiti i ništa ga toliko ne zaglupljuje 
kao nemar / nebriga i udovoljavanje strastima.

Kakav sam ja to musliman, ako nisam u životu pročitao više puta 
prijevod Kur’ana?

Kada Allah i Njegov Poslanik nešto jasno odrede, ne traži se tvoje 
mišljenje. Traži se tvoja pokornost. To je islam.

Nema tog dobrog djela, niti drugog ibadeta, koji mogu nadomjesti­
ti namaz, pa makar ih sve zajedno na najsavršeniji način prakticirali.

To što nikako ne klanjaš, ili ne klanjaš redovno, a “dobro” ti ide u 
životu, budi siguran da to uopće nije dobro za tebe.

U zamjenu za Džennet, Allah je otkupio od vjernika ono što nevjer­
nici i munafici najviše vole: život i imetak.

Umjerenost u vjeri ne podrazumijeva da od namaza imaš samo džu­
mu i da toleriraš harame.

Umorio se od džemata i džamije, a nije se umorio od trke za preko­
vremenim radom i dodatnom zaradom. Hoće da materijalno osigu­
ra tri generacije nasljednika, a zaboravit će ga i prva isti dan kada ga 
spuste u mezar.

Svaki zaborav na Allaha i nemar prema izvršavanju islamskih propisa 
šejtan će iskoristi protiv nas, kako bi nas gurnuo u labirint duhovne pu­
stoši. A iz tog se labirinta možemo izvući jedino iskrenom i ustrajnom 
dovom svome Gospodaru; da nas uputi, ozdravi i ojača u namjeri da svoj 
život u potpunosti potčinimo Kur’anu i sunnetu. Drugi izlaz ne postoji.

Dove / molitve iskrenih vjernika su poput najubojitijeg oružja, uči nas 
naš časni poslanik Muhammed, a.s. Zato se trudimo da dove naše bra­
će i naših sestara u vjeri budu za nas, a ne protiv nas! 

Milostivi Allahu, oprosti svima onima kojima sam učinio ono što oni 
ne vole, ili što ja ne bih volio da oni učine meni, i podari im svako do­
bro na oba svijeta! A oprosti i meni! 

Naš nam Gospodar svaki dan opomenama oči otvara da se za prolazni 
dunjaluk srcem ne vežemo.

Najbolje se odmorim u društvu Allahovih iskrenih robova. A iskre­
nost se ne može glumiti.

Čim kažeš “dosta sam ja radio u ime Allaha, nek’ odsada drugi rade”, znaj 
da si doveo u pitanje sve ono što si do tada dobra učinio. Onima koje 
Allah voli, On, Uzvišeni, stalno šalje prilike da drugima čine dobro. Zato 
zahvali Allahu kadgod drugima možeš učiniti dobro ili im riješiti neku 
životnu potrebu žrtvujući svoj imetak, slobodno vrijeme i svoj komoditet. 

Iskrena ljubav prema Allahu, dž.š., može proisteći jedino iz takvaluka 
– straha od Allaha, dž.š.

Znaj da je Gospodar svjetova u Svome vječnome Govoru isprav­
ljao, čak i korio, svoga miljenika i poslanika Muhammeda, s.a.v.s., 
zbog njegovih pogrešnih procjena i odluka, pa nemoj sebi umišljati 
da su tvoji stavovi, odabiri i odluke uvijek ispravni. Braniš li svo­
je stavove po svaku cijenu, posebno one koji se odnose na među­
ljudske odnose i dunjalučke stvari, znaj da si onda na šejtanovom 
putu. Pokoriti se istini i promijeniti stav i mišljenje znak je pameti 
i širokogrudnosti, a ne slabosti.

Vi nikoga ne možete natjerati da vas voli ili da vas ne voli, a pogotovo 
ne možete nikoga natjerati da prihvati i slijedi vaše stavove, ideje ili 
učenja. Ljubav je stvar srca i ono diktira osjećaje i stanje duha u sva­
kom insanu. Zato je nevjerovatno koliku moć i utjecaj ima na ljudska 
srca i nakon svoje smrti (632. Medina), a bio je siroče, čuvar stoke i 
trgovac, rođen 570. u Mekki, u gradu koji je podigao Ibrahim / Abra­
ham sa svojim sinom prvijencem Ismailom / Jišmaelom. Međutim, 
radi njegova morala i čistoće duše, Gospodar svjetova odabrao ga je 
od svih Ademovih potomaka da bude posljednji vjerovjesnik čovje­
čanstvu, milost svjetovima i najljepši uzor svim generacijama do Sud­
njega dana. Muhammed, sallallahu alejhi ve sellem.

Istina je da nas grijesi udalje od našega Gospodara, ali to nikako ne 
znači da je veza potpuno prekinuta. Naš nas Gospodar voli više nego 

što mi volimo sami sebe. Iskoristimo to za novi početak. I ne okli­
jevajmo. Svakim danom smo sve bliži kaburu.

Novac koji štedimo s vremenom sve više gubi na vrijednosti, a novac 
koji u ime Allaha trošimo s vremenom postaje sve vredniji. 

Jedino čvrstim uvjerenjem u Ahiret, u nagradu i kaznu, možemo us­
postaviti ravnotežu i mir između sebe i dunjaluka.

Bolje da te plašim džehenemskim propastima, nego da te bodrim laž­
nim nadama. Bez namaza nemaš kud na Ahiret!

Nažalost, u naše vrijeme vjera je, između ostalog, postala i “trgo­
vačka roba” koja ima dobru prođu. Može se dobro zaraditi na njoj 
i mogu se preko nje ostvariti brojni dunjalučki interesi pod egidom 
njenog širenja i očuvanja. Čuvajmo se da ne postanemo / budemo 
trgovci vjerom. 

Kada je dunjalučki interes u pitanju, može se i preko bijela svijeta, a kada 
je u pitanju namaz u džematu, ne može se ni nekoliko stotina metara.

Ima i onih koji pred kraj života započnu s prakticiranjem vjerskih oba­
veza. I to je dobro, bolje ikad nego nikad, ali u pokušaju razgovara sa 
svojom djecom o vjeri, suočavaju se s neposluhom. Što li?

Ako djecu ne odgajamo u vjeri vlastitim primjerom dok su mala, 
teško će ona u svojim dvadesetim i tridesetim razumjeti vjerske 
naredbe i zabrane. Njima se tek dunjaluk otvorio i rijetki u tim 
godinama ozbiljnije razmišljaju o vjeri i Ahiretu. Tada preostaju 
samo dova i tajna sadaka za naše potomstvo. Jer, samo Allah, dž.š., 
upućuje na Pravi put.

Počnimo pokazivati ljubav prema poslaniku Muhammedu, s.a.v.s., 
i njegovim časnim ashabima, r.a., i u ibadetskoj praksi, a ne samo 
lijepim vazom ili stihom. 

Ako klanjaš sabah na vrijeme, slobodno sebi ponavljaj da na dunjalu­
ku nema bogatijeg čovjeka od tebe.

Previše mi očekujemo od ovoga svijeta. Zato se brzo razočaramo, na­
ljutimo i lahko prekidamo međusobne veze. 

Nema Dženneta na ovome svijetu. Što prije shvatimo, lakše će nam 
biti, više ćemo u sitnicama uživati i svome Gospodaru zahvaljivati, a 
manje gledati što drugi imaju.

Možete vi nekoga pozivati na Pravi put koliko god hoćete, ali ako ta 
osoba ne vjeruje da će umrijeti, nikakvi dokazi tu ne pomažu.

Sine moj, kada optužiš nekoga za nešto, valja ti to i dokazati. I nije 
važan ovodunjalučki sud, da li nas neko podržava ili ne podržava, da 
li nam neko lajka ili ne lajka; svi mi imamo na ovome svijetu svoje 
“navijače”. Valja za izrečeni stav o drugima odgovarati pred Vrhovnim 
Sucem. I hvala Mu da je tako. 

Namaz je temeljna i ničim zamjenjiva veza čovjeka s njegovim Stvo­
riteljem Allahom, dž.š. Onaj ko ne obavlja redovno i skrušeno namaz, 
nažalost, “umro” je i prije fizičke smrti. Namaz je rješenje za svaki čovje­
kov problem; nudi mu sigurnost i sreću, a od njega otklanja tugu i strah. 

Sakrij i ne širi loše vijesti. Prekini nit gibeta / trača i ne jačaj ga svojim komen­
tarima. To nam mora biti životno geslo ako se imalo Allaha, dž.š., bojimo.

Ostavimo se ružnih navika, istinski prihvatimo islam i pripremajmo 
se za ovakve prizore koji nas neminovno sve očekuju: “A tada ćete is­
pitivani biti, i nijedna tajna vaša neće skrivena ostati.” (El-Hakka, 18)

Samo od Allaha očekuj pohvalu i konačnu nagradu za trud na Njego­
vom putu. I nikad se nećeš razočarati u ljude.

Vjernici i u najmanjim pojavama u prirodi vide savršenstvo i čudo Alla­
hova stvaranja, dive im se te slave i veličaju svoga Gospodara. A nevjer­
nici ostaju nevjernicima jer ne reagiraju, jer su ravnodušni, jer ne ćute 
Allahovu snagu, ljepotu i moć, makar im se predočili sva čuda i dokazi.

Jedino vrijeme kada je haram raditi muslimanu muškarcu jeste vri­
jeme džuma-namaza, a zarađeni imetak u to je vrijeme haram ime­
tak. Jasno da postoje specifični poslovi koji se ne mogu odgađati niti 
napuštati, i ne treba posebno objašnjavati da radnici u tom slučaju 
imaju opravdanje za izostanak sa džuma-namaza. Musliman nika­
da ciljano ne dogovara sastanke za vrijeme džuma-namaza. Radnik 
musliman dužan je poslodavca pitati za slobodne sate petkom u pod­
ne (dva-tri sata), a ako mu poslodavac ne odobri, dužan je tražiti 
novi posao. Nema gorih poslodavaca od “muslimana” koji svojim 
radnicima ne dopuštaju odlazak na džuma-namaz, a to im mogu 
bez problema osigurati. Od takvih što dalje. Pravi gazda musliman 
dat će sve od sebe da svojim radnicima osigura normalan odlazak 
na džuma-namaz.

Gospodar svjetova u Kur’anu kaže da većina ljudi ne vjeruje. Zato, 
budimo manjina.

S dovama nikada ne možemo izgubiti; ili će nam Allah ispuniti naše 
trenutne želje i potrebe, ili će nam ih još boljim zamijeniti.

Ko se podsmjehuje govoru o Ahiretu, Džennetu i Paklenoj vatri, 
nije musliman.

Gospodaru naš, Tebi hvala što nam omogućavaš da služimo Tvojoj 
vjeri i činimo dobro svim ljudima. Ne postoji veća blagodat.

Kao što često pronađeš razloge da ne dođeš u džamiju, barem ih po­
nekad pronađi i da dođeš.

Allah je doista milostiv i pun ljubavi prema onima koji se pokaju i od 
Njega oprosta traže.

Samo jedan ashab Allahova miljenika Muhammeda, s.a.v.s., važniji je 
za tvoje srce i tvoje duhovno zdravlje, za tvoju vjeru, od svih političara, 
sportaša, pjevača, glumaca, influensera zajedno. 

Povjerenje i sabur najvažniji su uvjeti za stabilnost i opstojnost braka. A 
ni prvoga ni drugoga nema bez Bogobojaznosti i čvrstog uvjerenja da 
će nas Allah nagraditi za dobrotu i pažnju prema našim supružnicima.

Koliko još smrti treba da posvjedočiš, na koliko dženaza da odeš, pa da 
dođeš do najvažnijih životnih zaključaka? Namaz je ključ za Džennet, a 
dženetska vrata ne možeš nogom razvaliti ni zamjenskim ključem otvoriti.

I rad je ibadet, ali samo ako se uskladi s namazom. U protivnom, samo 
je obična ljudska potreba i aktivnost.

Ako Kur’an čitamo i razumom i srcem, a ne samo jezikom, osobno 
ćemo se uvjeriti kako Kur’an smiruje, odagnava tugu, liječi, životu daje 
smisao, usrećuje. Veličanstvena je to Knjiga.

Rast cijena donosi i veći prinos državi kroz poreze, a u isto vrijeme dr­
žave su sve zaduženije? Ne razumijem. Kako i kome? Ono što pouz­
dano znam iz ekonomije, jer nas naš Gospodar poučava tome, kamata 
sa sobom donosi bijedu i prokletstvo. Ko ekonomske odnose temelji 
na kamatnom sistemu, zaratio je s Gospodarom svjetova i Njegovim 
Poslanikom, a na Sudnjem danu bit će proživljen izbezumljen.

Gdje god odeš u prirodu, spomeni Allahovo ime i obavi namaz. Možda 
si prvi od svih ljudi koji na tom mjestu Allaha spominje.

Namaz (molitva) je temeljna i ničim zamjenjiva veza čovjeka s njegovim 
Stvoriteljem Allahom, Uzvišenim. Direktan je to i osoban razgovor s 
našim Gospodarom. Samo Njemu, svom intimom svoga srca i misli, 
iznosimo svoje strahove, probleme, svoje želje i nadanja.

Kad-tad insan dođe na ono na što ga je upozoravao njegov Stvoritelj u 
Časnome Kur’anu, samo što za neke bude prekasno. Ne budi od takvih!

Znamo kakvu su i koliku vlast imali Umejjidi, Abbasidi, Ejjubije, 
vladari Španije, Osmanlije, pa su zbog okrenutosti dunjaluku bili 
poraženi i poniženi. 

Allah ne štiti zulmčare, makar se i islamom ogrtali.

Islam je u početku teži i zahtjevniji put, jer od svojih sljedbenika traži 
red, disciplinu, odgovornost i odricanje, ali s vremenom postaje radost 
srcu, olakšanje duši i smisao života s najljepšim i najsretnijim završet­
kom u Vječnosti.

Osvijetlimo svoje domove učenjem / slušanjem Kur’ana i klanjanjem 
namaza, ne pretvarajmo ih u grobove. 

Onaj koji daje mito i onaj ko ga uzima – bit će kažnjeni džehenem­
skom vatrom. 

Kada čovjek ima čist nijet, iskrenu namjeru da djeluje samo radi Alla­
hova zadovoljstva a ne radi počasti ili materijalne koristi, onda mu 
Allah podari i više nego što zaslužuje. 

Ako muslimani današnjice odgovore izazovima u pogledu tevhida i 
morala, Šerijat će se uspostavi sam po sebi.

Pokori se Onome Koji upravlja milijardama zvijezda, stotinama miliona 
galaksija i otkucajima tvoga srca i nikada nećeš ostati sam i razočaran.

Vjernik će na kraju svog dunjalučkog puta jedino žaliti što nije više 
činio ibadeta i dobrih djela. Na sam će dunjaluk s prijezirom gledati, 
jer ga je upravo on odvraćao od toga.

Naše imansko ogledalo jeste naš namaz u džamiji / džematu. Svaki se 
dan, ujutro i navečer, dobro ogledajmo u njemu!

Allah, dž.š., naredio je Svome Poslaniku, s.a.v.s., da se čvrsto drži uz 
one koji ranim jutrom i večeri molitvu obavljaju, nastojeći steći Alla­
hovo zadovoljstvo. S kim se ti družiš?

Sabah-namaz u džematu vjerniku osigurava veliku nagradu. Tu na­
gradu možeš udvostručiti ako nagovoriš nekoga od svojih prijatelja da 
ti se pridruži u džamiji.

Kad ustrajavaš na istini, i imaš svoj stav, izgubit ćeš naklonost nekih 
ljudi, čak ćeš steći i neprijatelje, ali će Gospodar svjetova otvoriti srca 

mnogih Svojih iskrenih robova koji će žuditi za tvojom blizinom i 
staviti ti se na raspolaganje u rješavanju tvojih dunjalučkih potreba.

Nisi izgubljen i nisi propao sve dok znaš da imaš Allaha Milostivog, 
svoga Gospodara, Koji sve grijehe oprašta i sramote pokriva ako mu 
se iskreno i pokajnički povratiš. 

Ako zaboraviš na svoga Stvoritelja i Gospodara, pomoći ti nema, pa 
makar posjedovao cijeli dunjaluk.

Da li nam se život sveo samo na hedonizam, igru i zabavu, međusob­
no hvalisanje i nadmetanje u osvajanju dunjaluka ili na pripremu za 
prvu kabursku noć?!

Savjet mladićima i djevojkama: bračnog druga tražite dovom. Dova je 
sigurnija i pouzdanija od vlastitog vida.

Važna postavka za sreću u životu: ne uspoređuj se s drugima u po­
gledu dunjaluka.

Dan manje u tvome životu, a još uvijek malo znaš o svome Stvoritelju, 
Njegovom posljednjem vjerovjesniku i Njegovom dinu? Jesi li odlu­
čio šta ćeš sa sobom?

Kako očekivati mir, slogu i berićet u braku ako mu je prethodio blud, 
a na svadbi alkohol, golotinja, kafanska muzika? 

Ako su roditelji bili u neznanju, neka barem svoju djecu odgajaju 
da svoj bračni život započnu čisti, bez harama i onako kako je za­
dovoljan Allah, dž.š.

Islam nikada nije prihvatio sintagmu “Bogu – Božije, a caru – carevo”. 
U islamu je sve Allahovo, a islamski bi vladari trebali odlučno provo­
diti Allahov zakon na Zemlji te svim ljudima ponizno služiti, štiteći 
njihova prava, posebno onih najugroženijih i najranjivijih.

Kur’an i muzika možda i mogu u isto uho, ali u isto srce sigurno 
ne mogu!

Dokle god nam misli budu usmjerene više na dunjaluk nego na Ahi­
ret, nećemo moći pronaći smiraj, sigurnost i istinsku sreću.

Čovjek koji se ne kaje zbog počinjenih grijeha, niti nastoji popravi­
ti svoju vezu s Gospodarom svjetova, mrtav je i prije nego ga melek 
smrti ščepa. 

I šejtan je rekao da se boji Allaha, pa je opet ostao šejtan.

Možda jedni druge i fasciniramo kada, kritizirajući i kudeći druge, na­
glašavamo svoje kvalitete i svoj rad, ali hoćemo li fascinirati Allaha? 

Kad se istinski osloniš na Allaha, On ti pošalje iskrene prijatelje da ti 
rješavaju tvoje probleme i olakšavaju tvoje brige.

Ništa čovjeka ne ponižava kao imetak zbog kojeg mu namazi prolaze.

Od svojih sam roditelja naslijedio, ali i dragovoljno prihvatio, islam 
kao svoju vjeru, kao način života. Uživam u svojoj vjeri; ona mi daje 
smisao u ovom prolaznom i neizvjesnom zemaljskom životu, nudi mi 
smiraj i spas i volio bih da je svaki čovjek iskreno prihvati i po njenim 

propisima svoj život uskladi, ali sam svjestan da tako neće biti. Ni za 
svoje bližnje nisam siguran, a kamoli za ostali svijet. Nažalost, mnogi 
koji su islam rođenjem naslijedili, kasnije su ga kroz život zanemari­
li, zaboravili te zamijenili za sitni i prolazni dunjalučki šićar. S druge 
strane, imamo muslimane, praktične vjernike, prave zaljubljenike u 
Kur’an i sunnet, koji su rođeni kao nemuslimani, ali nakon što su na 
pravi način upoznali islam, drage volje su ga prihvatili te postali bolji, 
revnosniji, muslimani od mnogih koji su islam dobili rođenjem. Blago 
njima! Prihvaćanjem islama, njima se brišu svi dotadašnji grijesi, bez 
obzira na to kakvi i koliki bili. Oni su po tome kod Allaha Milosti­
vog u mnogo boljoj poziciji od nas koji smo rođeni kao muslimani, a 
Allah najbolje zna. Nadati se da će i jedni i drugi zavrijediti Allahovu 
Milost i Njegov Džennet! 

Omer, r.a., drugi pravedni halifa, glasno je iskazivao strah od odgo­
vornosti na Sudnjem danu zbog neke obične rupe, na nekom obič­
nom putu udaljenom od Medine stotinama kilometara, u kojoj nečija 
mazga može ozlijediti nogu. Sebe je smatrao odgovornim ako se ta 
rupa na vrijeme ne sanira. Težak je teret emaneta rukovodećih pozici­
ja. Težak. Neće im biti lahko na Sudnjem danu. Koliko su odgovorni 
za svoje odluke, postupke, programe, koordinaciju, dogovor, zacrtane i 
ostvarene planove, isto su toliko, možda i više, odgovorni za svoje po­
dređene. Posebno ako im se nepravda čini.

Da bismo svoju vjeru ispravno živjeli, moramo o njoj znati i o njoj stal­
no učiti. Golema je mudrost i snaga u činjenici da je prva kur’anska 
objava Muhammedu, s.a.v.s., bila u imperativnoj formi: “Čitaj, u ime 
Gospodara tvoga Koji stvara, stvara čovjeka od ugruška! Čitaj, Pleme­
nit je Gospodar tvoj, Koji poučava peru, Koji čovjeka poučava onome 
što ne zna.” (El-Alek, 1–5)

Halalite / oprostite na izričaju, ali moram ponoviti već toliko naglašen stav 
da su sportske kladionice, loto, eurojackpot i slične igre na sreću svojevrsni 
“porez na budale”. Uz to, novac dobiven u spomenutim igrama haram je 

imetak i nikakvom sadakom nit’ humanitarnom akcijom ne može posta­
ti halal. Allah, dž.š., od nas prima samo ono što je stečeno na halal način. 

Divim se nenametljivim, skromnim i vrijednim mu’minima koji s 
posla žure u džamiju kako bi namaz u džematu obavili.

Koliko slijedimo i oživljavamo sunnetā u našim životima, toliko vo­
limo Muhammeda, s.a.v.s.

Ako je one koji su prije islama zakopavali živu žensku djecu učinio, 
uz Allahovu pomoć, najboljom generacijom koja se ikada pojavila na 
Zemlji, sigurno i danas može biti rješenje za posrnulo čovječanstvo. 
Volimo ga više nego sebe, svoje porodice i sav dunjaluk. Muhammed, 
sallallahu alejhi ve sellem.

Dunjaluk osta drugima, a nama dopadoše ćefini, nekoliko kvadrata 
zemlje i teret djela što ih učinismo za života.

U dućanima prevrćemo proizvod i dubinski provjeravamo da nema 
slučajno neki zabranjeni emulgator, a onda za sofrom (u društvu) je­
demo meso mrtvoga brata svoga.

Suštinska i potpuna zahvalnost za sve što uživaš na ovome svijetu je 
tvoja sedžda Allahu, Gospodaru svih svjetova, a potom tvoje dobro­
činstvo prema stvorenjima. 

Sve što imaš, samo ti je privremeno dano na raspolaganje. Ćefini ne­
maju džepova.

Može li se ikako do Dženneta zaobilaznim i lahkim putem? Evo što nam 
Knjiga nad knjigama poručuje: “Zar vi mislite da ćete ući u Džennet, 

a još niste iskusili ono što su iskusili oni koji su prije vas bili i nestali? 
Njih su satirale neimaština i bolest, i toliko su bili uznemiravani da bi i 
Poslanik, i oni koji su s njim vjerovali – uzviknuli: ‘Kada će već jednom 
Allahova pomoć?!’ Eto, Allahova je pomoć, zaista, blizu!” (El-Bekare, 214)

Nažalost, za većinu ljudi dunjaluk je poput božanstva. Pogazit će se svaki 
princip, prodati i izdati i vjera ako treba, samo da se dođe do kapitala. I 
to je suštinski problem za čovjeka bez čvrste vjere u Allaha i vječni život. 

Naš odnos prema dunjaluku, naše nadmetanje i upoređivanje, naša 
potreba da imamo i steknemo kao i drugi u našoj blizini, samo nas 
udaljava od našega Gospodara i čini robovima dunjaluka. A mi ni­
smo stvoreni da budemo robovima prolaznoga, nestalnoga i promje­
njivoga. Nije to cilj naših života. Ne bismo sebi trebali dopustiti, jer 
smo razumna bića, da vječno prodamo za prolazno. 

Dunjaluk će kad-tad izdati i prevariti. Stoga, vežimo srce za Stvoritelja 
dunjaluka, Njemu robujmo, Njemu se pokorimo i nikada nećemo biti 
razočarani, izdani i napušteni.

Kako nekoga nagovoriti da redovno obavlja namaz, koji predstavlja 
temeljni kamen islama, ako ta osoba nije uvjerene u proživljenje nakon 
smrti niti osjeća strah od strahota Sudnjega dana? Da je uvjerena, ne 
bi je trebalo ni nagovarati.

Tvoj te Stvoritelj u Kur’anu upozorava da budeš od onih: koji su 
razumom obdareni, koji pameti imaju, koji razmišljaju, koji pouku 
uzimaju i da svaki dan koristiš u pripremi za vječni život. Jučerašnji 
se dan nikada više neće ponoviti.

Učite svoju djecu da nazivaju selam, glasno i jasno, prije svakog dru­
gog govora, bez obzira na to s kim bili i gdje se nalazili. Selam nije 
nikakva provokacija. Selam je naša identifikacija. Esselamu alejkum!

Čvrst oslonac na Allaha, što više djela za Ahiret, i šta nas ima čuditi 
prevrtljivost dunjaluka i ponašanje ljudi.

Muslimani u svome zemaljskom životu mogu izgubiti imetak, zdrav­
lje, porodicu, položaj, domovinu pa i život (da nas Allah, dž.š., sačuva 
iskušenja koja podnijeti ne možemo), ali vjeru ne smiju! Jedino s vje­
rom život ima smisla; nada za “bolje sutra” ima uporišta, lakše se pod­
nose životna iskušenja i porazi dok smo bez vjere samo prazna ljuštura, 
puki komad krvi i mesa! Jasno je da se vječno blaženstvo (Džennet) 
na Budućem svijetu može zavrijediti samo vjerom i kroz Vjeru. Zato 
Kur’an govori o kategoriji vjernika / mumina koji žrtvuju svoje imet­
ke, ako treba i svoje živote, za odbranu i promoviranje svoje vjere, lju­
bomorno je čuvajući cijeloga života kao najvredniji dar! 

Ti si razumom i pameću obdareno biće. Ne dozvoli sebi da te šejtan 
navede da zaboraviš ko te je stvorio i u životu ti sve dao, ko će odre­
diti trenutak tvoje smrti, ko će te proživjeti i na odgovornost pozvati. 

Stalno sebi ponavljaj da je Allah, Uzvišeni, tvoj Stvoritelj i istinski 
Gospodar; na Njega se osloni te ustraj u čuvanju i jačanju svoga imana.

Poznajem mnogo dobrih ljudi, samo kad bi počeli redovno klanjati – 
radi sebe, radi svog dobra.

Niko ne čini veću štetu islamu od učitelja vjere koji redovno ne čitaju.

Ako se ne možeš probuditi na rani sabah, a imaš namjeru i volju, prije 
lijeganja u postelju iskreno zamoli svoga Gospodara da ti pomogne, 
ali obavezno uključi i alarm na mobitelu te ga udalji što više od sebe. 
Ako još dođeš i u džemat, onda znaj da te je tvoj Gospodar odabrao i 
učinio od onih koji su posebno u Kur’anu spomenuti. 

Ljudi više cijene karakter i iskrenost nego titule.

Parama možeš čak i Džennet kupiti. Pod uvjetom da su ti halal i da 
ih trošiš na Allahovom putu.

Muhammed, s.a.v.s., nas uči da samo jedna riječ, s kojom Allah, dž.š., 
nije zadovoljan, može more zagaditi.

Lijepo je kad ti drugi daju podršku, al’ ti samo tevekkul / oslonac na 
Gospodara svih procesa donosi mir i osigurava snagu da izduraš isku­
šenja i nevolje koji su te snašli. 

Musliman se ne (p)ostaje rođenjem, nego znanjem i postupanjem 
po njemu.

Sklapati i održavati “prijateljstva” na temelju neprijateljstva i mržnje 
prema vjernicima vodi kufru / nevjerstvu.

Sigurno biste svoju čeljad probudili da vam kuću ili stan zahvati požar, 
ne d’o Allah. Još je preče da ih probudite na sabah-namaz. 

Ne govori “kad zna Bog neka znaju i ljudi”. Nema dobra, a ni oprosta, 
onome ko se ne stidi i ljudi.

Allah će ti oprostiti svaki grijeh koji si učinio prema Njemu, ako se 
za njega pokaješ, osim grijeha koji si javno obznanio i njime se hvalio. 

Naše je da se trudimo i svaki dan iskoristimo u činjenju dobra i pro­
moviranju svoje vjere. Nema vage na ovome svijetu koja će izvagati 

naše nijete i rezultate naših djela. Zato bi bilo dobro da ne sudimo 
jedni drugima, i da ne omalovažavamo jedni druge. Svakako ćemo svi 
pred Gospodara stati, pa će se tada sve nedoumice, svi nesporazumi i 
sve sumnje potpuno rasvijetliti. 

Težina odgovornosti na Sudnjem danu bit će shodno položaju i funkciji 
koju smo obavljali na ovome svijetu. Oni koji obavljaju rukovodeće po­
zicije, morat će odgovarati za ono što su činili, ali i za ono što nisu činili. 

Čovjek pomoću razuma može spoznati svoga Stvoritelja, ali Ga upo­
znati i ispravno vjerovati može isključivo pomoću Njegova vječnoga 
govora – Kur’ana časnog.

Niko od nas ne voli iskušenja, pa ni ona najmanja, ali ih kao vjerni­
ci prihvaćamo kao Allahovu odredbu, ali i kao izraz Allahove milosti 
prema nama. 

Za razliku od iskušenja, u kojima intenzivno molimo i dovimo, u sta­
nju dunjalučkog uživanja ljudi brzo zaborave na Allaha, pa se malo 
po malo u propast dovedu. Zašto? Zato što dunjaluk traži stalni an­
gažman, prekovremeni rad, lahko raspameti insana, zavara ga, slaže ga, 
odvrati ga od namaza, od Kur’ana, od džamije, od sjećanja na kabur i 
Ahiret. Kada stekne određeni imetak i poziciju, insan to onda nastoji 
sačuvati, uvećati i unaprijediti. I stalno misli da može još više i bolje, 
i da će svi drugi umrijeti, osim njega.

Namaz se ne prima bez abdesta, a ni dova onome čiji imetak sa­
drži harama.

Kad citiraš ajete o Allahovoj kazni i Džehennemu, a takvih je ajeta na 
svakoj stranici Kur’anu, vele: “Eno ga, samo plaši svijet.” Pa, ne može 
istina uvijek biti lijepa i bezbolna.



64

Allah stvara i šalje vjetrove kao Svoju milost, ili opomenu i kaznu. Stal­
no nam Allah pokazuje da je On istinski Gospodar i Upravitelj svih 
procesa u prirodi, a ne ljudi. Nažalost, ljudi su davno prestali spomi­
njati Allaha kad su u pitanju prirodne pojave i procesi, vrijeme i klima, 
što je dokaz ljudskog nevjerovanja, neznanja, uobraženosti i oholosti. 

Prema nagomilanom imetku čovjek se lahko počne odnositi kao pre­
ma božanstvu. Zato imetak treba što više dijeliti u ime Allaha, i na 
Allahovom putu. Neka nam imetak, kao i cijeli dunjaluk, budu sred­
stvo a ne cilj.

U kakvom svijetu živimo, naša omladina ima šansi da izađe na Pravi 
put i sačuva svoju vjeru jedino ako se veže za džamije / mesdžide. Bez 
džamija nema nikakvih šansi. Roditelji, naša je odgovornost golema. 
Džaba nam cijeli dunjaluk ako izgubimo svoju djecu.

U današnje vrijeme olakšane komunikacije i dostupnosti imama i mu­
allima, dostupnosti korisnih materijala na internetu, velika je grehota i 
sramota za jednog muslimana i muslimanku da ne znaju učiti u Kur’anu.

Vjernik ne treba očekivati pravdu na ovome svijetu, jer je neće do­
čekati. Dočekat će je na Ahiretu. I zato vjernik, koji se samo Allaha 
boji, a ne ljudi, nikada neće odustati od borbe da Allahova riječ bude 
gornja, bez obzira na okolnosti.

Uvijek se činila nepravda onima koji misle, a posebno koji misle dru­
gačije od ustaljenih obrazaca.

Ko zaboravi na svoga Stvoritelja, sam bude zaboravljen, duhovno 
zapušten i duševno izgubljen. 

Depresija, anksioznost, briga na brigu, nedostatak sna – samo se vrati 
Allahu, svome Stvoritelju, počni vjerovati da On za tebe ima najbo­
lji program za život, počni ga realizirati i mnogim ćeš se situacijama, 
zbog kojih si prije padao u očaj, smijati. Možda depresija i ostane, s 
Allahom ćeš se puno podnošljivije nositi s njom. 

Sve što vidiš svojim očima, i osjećaš drugim čulima, i žarko želiš svo­
jim srcem, samo je prolazno uživanje, igra i zabava, nadmetanje imet­
kom, položajem, ugledom: ko će više steći, ko će više imati, ko će više 
i bolje jesti i piti, više putovati. Možda sada nisi svjestan, jer te se ne 
dotiče, i ne interesira te, jer se osjećaš relativno zdravim i jakim, al’ 
ćeš uskoro sigurno saznati da sve za što si se borio u životu na ovome 
svijetu nije bilo vrijedno propuštanja jedne, jedine sedžde. Povrati se 
islamu dok ne bude kasno. 

Ne postoji veća nepravda koju insan čini prema sebi od propušta­
nja namaza.

Ako ti se dunjaluk otvori, pa malo zakapitališ, a prestaneš dolaziti u 
džamiju, šta misliš, jesi li na dobitku ili na gubitku?

Oprezno s dunjalukom. Ne veži svoje srce za njega. Ako mu se 
predaš, a zanemariš Ahiret, kad tad će te iznevjeriti i nanijeti ti 
bol i patnju.

Islam nije ideologija, ni običaj ni folklor. Islam je vjera, način života, 
jedina mjera i ravnoteža među brojnim ljudskim potrebama.

Islam uređuje našu vertikalu, direktnu vezu sa Stvoriteljem svjetova, i 
našu horizontalu, brojne veze sa stvorenjima. 

Kako su mi samo drage džematlije koje dođu na sabah-namaz u 
džamiju, pa onda na posao, za halal opskrbom. Neka im Allah, dž.š., 
podari svako dobro i na dunjaluku i na Ahiretu.

Neke razočaramo, a neki nas razočaraju, od nekih se udaljimo, a 
drugima približimo. Dunjaluk je to. Na kraju, svi smo mi ovisni o 
Allahovoj milosti i dobroti.

Tražiš od džematlije novce za pomoć potrebitima, a on ne prigovara, 
nit se pravda, nego te još blagosilja što si ga se sjetio i dao mu priliku 
da učini dobro djelo.

Nažalost, mnoge će ekonomska hidžra koštati Ahireta. Dobit će du­
njaluk, a izgubiti djecu i unučad. Da Allah, Uzvišeni, nama i našim 
potomcima sačuva iman, u našim srcima i našim djelima.

Riječima liječimo i usrećujemo ili trujemo i okaharujemo. I sebe i druge. 

Riječi su plod naših misli i osjećaja. Gospodar svjetova nas savjetu­
je: “Reci robovima Mojim da govore samo lijepe riječi, – jer bi šejtan 
mogao posijati neprijateljstvo među njima, šejtan je, doista, čovjekov 
otvoreni neprijatelj.” (El-Isra’, 53)

Pametan sebi osigura vakuf / trajno dobro dok je u snazi i dok osob­
no privređuje. 

Ko će nam biti prijatelji u tijesnom i mračnom kaburu? Znamo li 
za pitanja koja će nam biti postavljena u kaburu i na Dan suđenja? 
Razmišljamo li ikada o njima? Jesmo li spremili odgovore? 

Ko se ne boji Allaha, odnosno džehenemske vatre, nikakav zakon, ni 
briga za buduće generacije, neće ga spriječiti da laže, vara, iznevjeri, 
pronevjeri i stječe imetak na haram način – samo ako dobije priliku.

Uspjet ćemo na oba svijeta ako uskladimo odgoj i obrazovanje, 
duhovnost i materijalni napredak, srce i razum, teoriju i praksu te 
moral i znanje.

Nije sama smrt najveće iskušenje i nesreća. Svi ćemo umrijeti. Najve­
ća je nesreća smrt bez namaza i drugih ibadeta, bez obzira na to kako 
i u kojim godinama insan umro.

Ne treba insan nikakve odluke donositi, ni govoriti ni odgovarati, dok 
je ljut i pod emocijama. U većini slučajeva takve odluke i govor budu 
pogrešni i kontraproduktivni. Samo kad bi insan mogao uvijek osa­
buriti. A sabur se trenira cijeloga života, i svakodnevno se od Allaha 
u dovi traži. Jer, Allah je uvijek sa strpljivima.

Ko hoće da zna kakav mu je položaj kod Gospodara svjetova, neka 
analizira svoj odnos prema Kur’anu.

Da vjerniku u bukvalnom smislu ponudiš cijeli dunjaluk, sa svim 
njegovim ljepotama i blagodatima, u zamjenu da propusti obaviti 
samo jedan namaz, makar ga kasnije i naklanj’o, vjernik ne bi du­
njaluk ni pogledao. Naravno da neupućeni i munafici to nikada 
neće moći shvatiti.

Kako god imamo ljude koji se vraćaju u islam, isto tako imamo i one 
koji otpadaju od islama. Neki od njih to učine otvoreno i javno, a neki 
toga nisu ni svjesni, no svojim su postupcima izgubili svoju vjeru. 

Nije šutnja uvijek zlato, a ni mudrost. Naprotiv.

Nije presudno, al’ je jako važno da nas se ljudi nakon naše smrti sjećaju 
po dobru i da nas po lijepom spominju. To je bila i ambicija Ibrahima, 
a.s., “Allahova prijatelja”, čiju je dovu Gospodar svjetova u Kur’anu sa­
čuvao do Sudnjega dana: ”Gospodaru moj, podari mi mudrost i pri­
druži me onima koji su dobri i učini da me po lijepom spominju oni 
što će poslije mene doći, i učini me jednim od onih koji će dženetske 
blagodati naslijediti.” (Eš-Šu’ara’ , 83–85)

Počeo si redovno obavljati namaz?! Mašallah. To je znak da si ko­
načno shvatio smisao života.

Ono što se radi u ime Allaha – ostat će, a ono što se radi u ime 
ljudi – nestat će.

Ne ulazi u kladionice! Ondje ćeš na sebe navući nesreću i propast.

Puno blagodati s malo zahvalnosti Uzvišenom Allahu, gore je iskuše­
nje od bilo kakve nesreće, bolesti, gladi ili smrti. 

Estagfirullah ve etubu ilejhi / Oprosti mi Allahu, vraćam se Tebi. 
Koliko su vrijedne i važne ove riječi govori i činjenica da su svi 
Allahovi poslanici upućivali svoje narode da ih izgovaraju i žive po 
njima (Sure Hud i Nuh). Onima koji iskreno i ustrajno izgovaraju 
ove riječi, Allah, Uzvišeni, dariva blagoslovljenu kišu, porod, ime­
tak, snagu i zaštitu, a nadasve Svoju milost i oprost.

Iman u vjerničkom srcu ništa ne umnogostručuje kao obaranje za­
branjenog pogleda u tajnosti.



69

Na Zapadu uglavnom važi geslo “država iznad svega”. Kod vjerni­
ka važi geslo “Allah i Njegov Poslanik iznad i prije svega”. A kada 
su iskrenom muslimanu Allah i Njegov Poslanik iznad svega, sva­
ka država može biti potpuno mirna i sigurna da će takvi namjer­
no ijedan njen zakon prekršiti ili državu na bilo koji način oštetiti, 
pa makar takva država dopuštala da se vrijeđaju islamske svetinje 
(pali Kur’an, crtaju karikature Muhammeda, s.a.v.s.) ili krše temelj­
na ljudska prava (zabranjuje ženama s hidžabom da budu liječnice, 
medicinske sestre, učiteljice ili tete u vrtiću).

Gdje god bio, s kim god bio i što god radio budi svjestan da te Allah 
uvijek motri. 

Mladiću, možeš se sakriti od ljudi, ali ne i od Onoga Koji sve vidi i sve 
zna. Dobro pazi u šta ti oči gledaju. 

Nema tih novaca, nit’ interesa, a nit’ političke pozicije kojima možete 
kupiti bezrezervnu ljubav i poštovanje iskrenih prijatelja.

Vjerničko se srce uznemiri kad namaz ne može klanjati u njegovo 
prvo vrijeme, a nezamislivo je da mu namaz bez ikakva razloga prođe. 

Kada bih i na sekundu pomislio da Šerijat nije najbolje moguće rješe­
nje za čovjeka, ja bih napustio islam.

Ništa nećeš izgubiti ako ti, kao ambicioznom roditelju, djeca ne 
uspiju u nekom sportu, vannastavnoj aktivnosti ili na fakultetu, 
ali ćeš sve izgubiti ako u tebi ne vide primjer u redovnom obav­
ljanju namaza i čuvanju od harama.

Ako si počeo s procesom samoobračuna, to znači da si se pobunio 
protiv staroga sebe, i da si na dobrom putu da tvoja tevba bude is­
pravna i primljena.

Kur’an nas upućuje na naše bolesti i nudi najučinkovitiji lijek. 

Najveći i najopasniji pojedinačni grijeh je pripisivanje Allahu drugih 
božanstava, a najbolji lijek je stalno učenje riječi la ilahe illallah (Nema 
božanstva osim Allaha).

Dobre se knjige čitaju više puta, a Knjiga nad knjigama svaki dan. 

Kad povjeruješ u ono što ne provjeriš, pao si na ispitu inteligen­
cije i imana.

Ljubav prema Allahu, Darovatelju ljubavi, iznad je svake druge ljubavi. 

Svoga Stvoritelja i Gospodara volimo, jer nam je darovao sve blago­
dati koje uživamo, pa i blagodat da volimo druge. A druge volimo 
isključivo u Njegovo ime. 

Ljubav prema Allahu znak je čiste vjere, čistoga srca. Ljubav prema 
Allahu nije poput ljubavi prema stvorenjima. 

Ljubav prema drugima može i prestati, pa čak i prema djeci, od­
nosno roditeljima ako su nevjernici ili veliki grešnici, a da čovjek 
ne bude na gubitku. Međutim, ako se ljubav prema Allahu ugasi, 
a i to je moguće, to je očit znak da je čovjek postao nevjernik, a 
time i gubitnik na oba svijeta.

Kako se ponašamo, izgleda da rijetki od nas misle umrijeti.

Rođen si kao musliman, pa svi se ljudi rađaju kao muslimani (u značenju 
fitre, prirodne vjere), ali ti niko ne garantira da ćeš i umrijeti kao mu­
sliman. To moraš zaslužiti, za to se moraš Allahu, Gospodaru svjetova, 
usrdno moliti i Njemu se ibadetima, zikrom i dobrim djelima umiliti.

To što se nekome dženaza klanja nije nikakav argument da je kao mu­
sliman preselio na Ahiret. 

Za vrijeme Muhammeda, s.a.v.s., mnogima su se dženaze klanjale, a 
znalo se da su bili okorjeli munafici, jer su stalno Poslaniku nešto pri­
govarali i s vjerskim se propisima izigravali.

Da nas Allah sačuva iskušenja pozicije, moći i imetka koji bi nas uda­
ljili od džamije. 

Navrati ponekad u džemat i mimo petka. Ne dopusti da te dunja­
luk raspameti.

Ako ti se ljudi obraćaju da im riješiš neku njihovu životnu potrebu, ili 
pomogneš neki hairli posao, onda još ima dobra u tebi. 

Zahvali Allahu, dž.š., i budi sretan, jer možeš drugima pomagati.

Perfidno nam se nameću lažne slobode koje uništavaju sve normalno i 
prirodno, sve ono što je uspostavio Allah, dž.š., stvaranjem svijeta koji 
je predao čovjeku na upravljanje. Ne može se sloboda ogledati u pro­
moviranju nemorala, golotinje, seksualnih nastranosti i svega onoga 
što obezvređuje moral i dostojanstvo čovjeka. 

Trudi se uvijek biti pod abdestom. To su tvoj nur i tvoja zaštita.

Ako te pomisao na smrt i hladni kabur ne može motivirati da se mi­
jenjaš nabolje kada je riječ o življenju vjere, onda si doista izgubljen.

Ne odgađaj tevbu, napusti griješenje i nemar i vrati se svome Stvori­
telju. Bez namaza nema spasa!

Allah se ljuti na nas kada ne tražimo od Njega, a ljudi se ljute i izbje­
gavaju nas kad tražimo od njih.

Jedan od najtežih umnih, psihičkih i duhovnih zadataka jeste napu­
štanje loših navika i samoodgoj duše. 

Teže je ukrotiti vlastitu dušu, u njenom stalnom nastojanju da zadovolji 
svoje pohote i želje, nego ratovati s najljućim neprijateljem. 

Vjernici svoje duše ukroćuju i u balans vraćaju intenzivnim razmiš­
ljanjem o smrti, o kaburu, o kaburskim i džehenemskim strahotama. 

Nema boljih uzda za našu dušu od pomisli vječnoga boravaka u 
paklenoj vatri zbog grijeha koje smo počinili, ili ih planiramo po­
činiti. A duša je sklona grijehu, kao što nas uči Uzvišeni Allah u 
Svojoj Objavi. 

Duša je sklona i samopreispitivanju, kajanju i samoprijekoru. Duša može 
dosegnuti i stanje potpune smirenosti i vječnoga zadovoljstva. Sve je do 
nas i kvalitete naše veze s Allahom, Gospodarom svih procesa, odnos­
no intenziteta naše pokornosti Njemu i Njegovom Poslaniku, s.a.v.s.

Ko god pomaže promoviranje različitih medijskih sadržaja praćenjem, 
klikanjem, lajkanjem, dijeljenjem, a posebno glasanjem za učesnike 
reality show emisija, u kojima se promoviraju golotinja, vulgarno po­
našanje i općenito grijeh, direktni je podržavatelj zla koje uništava 
naše porodice, naš moral i našu vjeru.

Ako te trenutno ne dira podsjećanje na smrt, kao motivacija da pro­
mijeniš svoj odnos prema svome Stvoritelju Allahu, dž.š., da konačno 
počneš prakticirati vjeru, da počneš namaz čuvati, da se okaniš velikih 
grijeha, pričekaj malo, uskoro će te itekako zanimati.

Nijedno iskušenje poput bolesti, gubitka imetka, gubitka najmilijih, 
rata, straha, gladi... na ovome svijetu ne može se mjeriti s izlaskom 
duše iz tvoga tijela. 

Od tvog odnosa prema tvome Stvoritelju Allahu, dž.š., ovisi koji će 
te meleki posjetiti u trenutcima kad ti ni najbolji doktori svijeta neće 
moći pomoći. Da li oni koji dušu blago vade ili oni koji je grubo ču­
paju? Dobro je da razmišljaš o tim trenucima, da se dozoveš, i Allahu 
povratiš, prije nego te melek smrti posjeti. 

Ovo što sada vidiš svojim očima, i osjećaš drugim čulima, i žarko želiš svo­
jim srcem, to ti je samo sladunjavo, prolazno uživanje, igra i zabava, nadme­
tanje imetkom, položajem, ugledom: ko će više steći, ko više imati, ko više 
jesti i putovati... više uštedjeti. Možda sada nisi svjestan, jer te ne dotiče, i 
ne zanima, jer se osjećaš relativno zdravim i jakim, al’ ćeš uskoro svakako 
saznati da sve za što si se borio u životu na ovome svijetu nije bilo vrijed­
no propuštanja jedne, jedine sedžde. Povrati se islamu dok ne bude kasno.

Za svaki korak prema džamiji radi namaza bit ćeš višestruko nagrađen. 
Ako klanjaš jaciju u džematu, imaš dodatni bonus, kao da si pola noći 

proveo na namazu, a ako još klanjaš i sabah u džematu, to ti je kao da 
si cijelu noć klanjao. Računaj na tu nagradu i ne sumnjaj. To ti je obe­
ćao Allahov poslanik Muhammed, s.a.v.s. Dolascima u džamiju potvr­
đuješ svoju vjeru, a dolascima na sabah i na jaciju liječiš se od nifaka. 

Allaha zazivamo u svakoj teškoći i nevolji, a zatim Ga u blagostanju 
zaboravljamo. Kur’an upozorava da tako rade nevjernici.

Ono što ne bi volio da ljudi saznaju o tebi, ne čini ni kada si sam.

Sve više dunjaluka, a kako se stari sve se manje može uživati u njemu. 
A valja mrijet. Dijeli na Allahovom putu! 

Neko može izgraditi cijeli svijet i završiti u Džehennemu, jer nije ra­
dio u ime Allaha, dok najveći grešnik suzom pokajanja zbog svojih 
grijeha iz prošlosti i straha od Allaha može promijeniti svoju sudbinu 
te osigurati Allahovu milost i Džennet.

Draga omladino, ako ste zaručeni, to ne znači da ste vjenčani i da se 
možete ponašati kao da ste u braku. Kad vam Allah ujedini srca, jer 
ljubav je samo Njegov dar, a ne možete se suzdržati, otiđite fino do 
roditelja, uzmite njihov blagoslov, pozovite imama i neka vas odmah 
vjenča pred roditeljima i svjedocima u kući, i uživajte, a svadbu možete 
odgoditi i za poslije, pa i za nekoliko godina. Bolje je da se vjenčate, ne 
d’o Allah i rastavite, nego da kao bludnici započnete svoj bračni život.

U jednome svome hadisu časni poslanik Muhammed, s.a.v.s., podu­
čava nas da će ahlak ili lijepo ponašanje, lijep i plemenit karakter, na 
vagi dobrih djela na Sudnjem danu biti teži od svih drugih dobrih 
djela. To nikako ne znači da se čovjek nevjernik ili neklanjač s lijepim 
ponašanjem i kulturnim manirima može pouzdati u ove Poslanikove 
riječi. Jer, preče je da imaš lijep ahlak prema Onome Koji te je stvorio 



75

nego prema stvorenjima. A lijep ahlak prema Stvoritelju ogleda se u 
pokornosti Njemu i Njegovom poslaniku Muhammedu, s.a.v.s. Prvi 
korak ka tome je uspostavljanje pet dnevnih namaza. 

Riječ džematlija izvedena je iz riječi džemat, a ne iz riječi vazifa 
ili članarina.

Muhammed, s.a.v.s., nije dozvolio slijepcu izostanak iz džemata. A ti 
vidiš i još tvrdiš da voliš Muhammeda, s.a.v.s.?

Nije dovoljno što si lijepog ponašanja, što imaš lijep odnos prema lju­
dima, ako ne poštuješ svoga Stvoritelja. Islama nema bez obredoslov­
lja / ibadeta: namaza, posta, zekata, hadža, učenja Kur’ana, zikra i či­
njenja dobrih djela. 

Šaljimo sebi u Vječnost dobra djela i tražimo Allahovo zadovoljstvo 
u svemu što radimo. Ljudi će nas brzo zaboraviti.

Dok je dijete pod tvojim krovom, ono ne može imati slobodnu volju 
da klanja ili ne klanja, da se čuva harama ili da ih čini. Dužan si pra­
titi svaki korak svoga djeteta i za svaki ga namaz pitati je l’ ga obavio. 
A kad ode od tebe, neka “radi šta hoće”. Onda nisi više odgovaran za 
njegovo ponašanje. 

Majke su najodgovornije za vjerski odgoj djece. 

Roditelji su dužni “natjerati” svoju djecu da vjeru žive u praksi. 

Odgoji svoje dijete u dini islamu da ti zna nakon tvoje smrti pro­
učiti dovu i za tebe podijeliti sadaku. 

Svi mi koji pozivamo islamu dobro znamo da velika većina ljudi 
neće nikada povjerovati niti zbog naših nagovora i statusa poče­
ti klanjati, ili grijehe ostaviti, ali mi nećemo nikada odustati. Ne 
damo protiv sebe argumenata na Sudnjem danu. I uvjereni smo 
da će nas naš Gospodar nagraditi za svaki napor i trud na Nje­
govom putu. 

Iskreni prijatelji mogu dozvoliti da im se raziđu mišljenja, ali ne i 
njihova srca.

Potrudi se da Allah bude zadovoljan tvojim postupcima, pa će sve 
ostalo u tvome životu polahko doći na svoje mjesto. 

Govor o vjeri, o Allahu, dž.š., i o poslaniku Muhammedu, a.s., bez 
emocija je suhoparan i neplodonosan.

Vjernik ne može biti gubitnik i nesretan i da se sav dunjaluk na njega 
sruči. A nevjernik, veliki grešnik, ne može biti pobjednik i sretan, i da 
mu se sav dunjaluk pozlati i pokloni.

Nijednu ideologiju 20. stoljeća, koje su u smrt odnijele stotine miliona 
ljudi, nisu muslimani projicirali.

Ne donese li Evropa zakone o zabrani vrijeđanja vjere i vjerskih sve­
tinja, nikakav je tehnološki napredak neće spasiti od autodestrukcije.

Sve češća paljenja Kur’ana i najava novih objava karikatura Muham­
meda, a.s., najočitiji su znak da Evropa opasno obolijeva od kuge pa­
ganizma / džahilijjeta, kakva je harala u mračnom srednjem vijeku.

Prošlo je još jedno jutro a nisi otišao u džamiju na sabah. Možda 
ti Allah, dž.š., podari i sutrašnji dan, pa vidi hoćeš li ga iskoristiti. 
Ubrzo će osvanuti jutro bez nas, a onda će sigurno nastupiti kajanje 
zbog propuštenih prilika.

Nastupa vrijeme namaza, ezan uči, a ti čuješ, i razumiješ, i znaš da sav 
pos’o svijeta moraš ostaviti i odazvati se na taj najvažniji mogući po­
ziv u tvome životu, al’ nastavljaš uobičajeni posao. Dobro, nisi u mo­
gućnosti odmah se odazvati, jer se neki poslovi ne mogu prekidati, 
razumljivo i opravdano, klanjat ćeš čim okončaš započeti posao. Ali 
ako čuješ ezan, a dokon si, ostaješ sjediti u restoranu ili kafiću i ćaskati 
s jaranima, ležati na krevetu u svojoj kući gledajući TV, dosađuješ se 
na izletu, i ne reagiraš? Sam sebi daj odgovore zašto je to tako. Lije­
nost, nemar ili, još gore, inad? Ova nedoumica ima smisla jedino ako 
se smatraš vjernikom, muslimanom. Inače, zanemari je. 

Umor od posla, od dunjaluka, nije nikakvo opravdanje za nedola­
zak u džemat. 

Kod nas se sve podrazumijeva, a zapravo bismo trebali kod svakog 
pomicanja bilo kojeg ekstremiteta, svakog pokreta, uzdaha i izdaha, 
izreći zahvalu svome Gospodaru. Jer, zapravo se ništa ne podrazumi­
jeva. Sve što uživamo direktni je dar Allaha, dž.š., Gospodara svjetova, 
neka Mu je neizmjerna hvala.

U svojim dovama tražimo od našega Gospodara da nam podari ihlas / 
iskrenost u srcu, riječima i djelima. Prokleti šejtan jedino iskrene Alla­
hove robove neće moći zavesti.

Samo je važno da kreneš prema svome Gospodaru. Ti kreneš polahko, 
a On žuri prema tebi. On tebe više voli nego ti sam sebe. 

Allah se više raduje tvojoj tevbi nego što bi se ti radovao kada bi 
potpuno izgubljen u pustinji i pomiren sa smrću iznenada prona­
šao opskrbu i Pravi put. 

Muhammed, s.a.v.s., u svome biću i svojoj misiji objedinio je čisti iman 
Ibrahima, a.s., skromnost i samilost Isaa, a.s., sina Merjemina, snagu 
i hrabrost Musaa, a.s., liderske sposobnosti i vojne vještine Davuda 
i Sulejmana, a.s., sabur Ejjuba, a.s., te ustrajnost u pozivanja u islam 
Nuha, a.s. Svi su oni s istoga Izvora, preko istoga meleka Objavu do­
bivali. Svi su oni tvrdili da su samo obični ljudi, ali odabrani od Gos­
podara svih svjetova, s misijom da ljude pozivaju Allahu, dž.š.; da ih 
opominju i radosne im vijesti donose.

Za jačanje imana izuzetno je važno razmišljanje o prirodnim feno­
menima, posebno o onima koji su direktno spomenuti u Kur’anu; o 
Suncu, Mjesecu, svjetlu dana i mrklim noćima, zvijezdama i sazvi­
ježđima, plavome nebu, oblacima, vjetru, kiši, procesu klijanja, ra­
sta i sazrijevanja raznovrsnog voća, povrća i ostalih biljaka, živo­
tinjskim svjetovima... Zanimljivo je da Allah, dž.š., za znakove u 
prirodi kao i za znakove u Svojoj posljednjoj Objavi koristi pojam 
ājet, u primarnome značenju znaka, iako ovaj pojam ima mnogo­
struka značenja. Kur’an i priroda su, na neki način, dvije strane 
jednog ogledala u kojem se čovjek može ogledati isključivo svo­
jim srcem i umom. Važno je i čulo vida, oko, ali se srcem i umom 
mnogo bolje i dalje vidi. Zato je česta i omiljena izreka islamskih 
učenjaka kroz generacije glasila: “Kur’an je priroda koja govori, a 
priroda je Kur’an koji šuti.”

Bez obzira na to kakve poslove obavljali, koliko obaveza imali, svaki 
dan nađimo vremena za Kur’an. 

Vjera se ne može sačuvati bez druženja s Kur’anom.

To što si prestao dolaziti u džamiju, a redovno si dolazio dok se du­
njaluk nije otvorio, nikako nije dobro. 

Kada vidiš da je vjernika zadesila neka nevolja, ili čuješ da ga ljudi po 
lošem spominju, ne griješi se misleći da je tako i zaslužio. Silnici su 
Allahove poslanike ubijali, pa nećemo valjda reći da su to i zaslužili.

Kada konačno shvatiš da neke potrebe u tvome životu može samo 
Allah, dž.š., riješiti i da ti se na ovome svijetu neće sve želje ispuniti, 
zar ne bi trebao okrenuti novu stranicu u svome životu koju ćeš po­
četi ispisivati pokornošću svome Stvoritelju, činjenjem dobrih djela, 
udaljavanjem od grijeha i pripremom za smrt i Ahiret? 

Možemo biti najbolji u onome što radimo, možemo svijet zadiviti 
svojom vanjštinom, intelektom i sposobnošću, ali ako to ne bude radi 
Allahova zadovoljstva, i u Njegovo ime, sva naša djela i postupci svje­
dočit će protiv nas.

Neka nam motivacija u radu za islam i opće dobro bude neprekidna 
nagrada na Ahiretu, i mogućnost da budemo u odabranom društvu, 
koje će činiti Allahovi vjerovjesnici, alimi, šehidi, iskreni i dobri vjernici.

I za najmanje nedoumice u svome životu traži rješenje od Gospoda­
ra svjetova. Uči dove i klanjaj namaz, naći ćeš odgovore u svome srcu.

Da bude jasno, oni koji podržavaju nešto što je nazvano tzv. para­
dom ponosa, nek’ sebi slobodno traže novu vjeru, jer u islamu više 
nisu. Ko s uvjerenjem dozvoli / ohalali ono što je Allah, Uzvišeni, 
u Svojoj posljednjoj Objavi i preko Svoga posljednjeg vjerovjesnika 
učinio haramom / grijehom prestaje biti musliman.

Volim alime koji nikada ne kalkuliraju kad je u pitanju islam, koji otvo­
reno i jasno iznesu stav kada su u pitanju kur’anski i sunetski principi 
i šerijatski propisi, po cijenu vlastite slobode i komfora. Nažalost, da­
nas u muslimanskom svijetu djeluje uglavnom režimska ulema; tiha, 
bez glasa i stava po mnogim aktuelnim pitanjima, skoro bez ikakva 
autoriteta. Zato nam i jest ummet u jadnom stanju. 

Da nam Allah, dž.š., podari ulemu koja će posjedovati istinsko, živo 
znanje, koja će svakodnevno, kroz vlastite primjere, živjeti i prezen­
tirati sunnet Muhammeda, s.a.v.s., koja će imati hrabrosti otvoreno i 
jasno artikulirati stavove, pa će, nadati se, i oni koji su ih dužni slušati 
i slijediti biti bolji muslimani.

Ne postoji u obredima islama, u formi, vremenu i mjestu obavljanja, 
ništa što nije Muhammed, s.a.v.s., za života objasnio, na što nije ukazao 
i upozorio, što nije naredio ili zabranio te na što nije obavezao svoje 
sljedbenike slijeđenjem njegova sunneta.

Upoznati sunnet i primijeniti ga u svakom aspektu svoga života im­
perativ je svakom vjerniku i vjernici.

Kada počnu navirati mučne i teške misli, kad počne stiskati u prsima, 
samo zaposli jezik i izgovaraj što više la ilahe illellah, subhanallah, 
elhamdulillahi, Allahu ekber, la havle ve la kuvvete illa billahil alijjil 
azim... da srcu bude lakše.

Zar je toliko teško i zahtjevno izdvojiti pola sata u toku jednog 
dana, i barem farzove klanjati, te zahvaliti Onome Koji ti je sve u 
životu darovao. Na kraju krajeva, namazom potvrđuješ da si mu­
sliman. Koliko ti je još od života ostalo?

Abdestom tijelo svoje razgali, a dušu rastereti razgovorom sa svojim 
Stvoriteljem. I samo Njemu brige svoje i želje svoje kaži. Samo ti On, 
Allah Uzvišeni, može pomoći i olakšati. 

Kako vrijeme prolazi, i kako stariš, bez čvrste i postojane veze s Gospo­
darom svjetova, sve će ti teže i teže biti.

Dunjaluk je lijep, ali i jako opasan, sa strašnim posljedicama ako 
se insan zaljubi u njega i zanemari svoje obaveze prema svome 
Stvoritelju Allahu, dž.š., ali i prema stvorenjima; ako zaboravi na 
Ahiret i tešku i mučnu odgovornost na Sudnjem danu za svaku 
svoju misao, riječ i djelo! 

Muhammed, s.a.v.s, u smrtnim mukama, u posljednjim trenucima 
svoga zemaljskoga života, s posljednjim atomima snage, proviruje 
iz sobe svoje voljene supruge Aiše, r.a., i provjerava saffove svojih 
ashaba, r.a. U trenucima rastanka s ovim svijetom, Muhammed, 
s.a.v.s., nas poučava prioritetu u čuvanju osobne vjere, jedinstva i 
snage muslimana.

Allah je uvijek na našoj strani kada drugima želimo dobro.

Nastranosti poput homoseksualizma te grijesi poput bluda i golotinje 
vjernicima nikada ne mogu postati “normalni” i prihvatljivi.

Sve dok se ne pokoriš Allahu, Stvoritelju i Gospodaru svih svjetova, 
nisi slobodan čovjek.

Da prije svake misli, riječi i djela bude pitanje; a šta će reći moj Gospodar?



82

Insan je čudo. Malo je toga što ne može, samo ako hoće. Kao što si se 
naviko da ti prolaze namazi, isto se tako možeš navići da ih redovno 
i na vrijeme obavljaš.

Višak slobode uzrokuje anarhiju, a višak dunjaluka loša svojstva. 

To što si ustrajno nepokoran svome Stvoritelju, a ništa ti se u životu 
“ne događa loše”, ni kazna ni iskušenje, nemoj misliti da je to dobro 
za tebe. Možda te Allah samo prepustio samome sebi, a to je najtra­
gičnije što se insanu može dogoditi.

Kada je u pitanju odnos prema Kur’anu, Allah, dž.š., govori o dvije 
kategorije ljudi: onima koji su obdareni znanjem, slobodni u svome 
promišljanju, neopterećeni svojim korijenima, tradicijom, pradjedov­
skom vjerom, pa bezrezervno prihvate Istinu i onima koji, bez obzira 
na to kakve im argumente iznijeli, uvijek sumnjaju, negiraju i odbacu­
ju da je Kur’an posljednja Riječ Božja objavljena preko Muhammeda, 
s.a.v.s., svakom čovjeku do kraja ovoga svijeta. 

Ovozemaljski interesi, konformizam i neodlučnost da prihvate Kur’an 
kao način svoga života mnoge će koštati Vječnosti. 

Mala je razlika između onih koji otvoreno negiraju Božansko porijeklo 
Kur’ana i onih koji se smatraju muslimanima a svoj život ni u čemu 
nisu uskladili s kur’anskim učenjima!

Ako iskreno poželimo mijenjati svoje loše navike, Allah će nam 
sigurno u tome pomoći. Allah od nas ne traži da budemo savršeni 
i bezgrešni, jer to nikada biti nećemo, nego traži naše stalno zala­
ganje i ustrajnost na putu promjena nabolje. 

Ako se smatraš vjernikom, znaj da i džamija u tvome životu ima 
svoj hakk.

Početak puta ka razuzdanosti i nemoralu, a time i nestanku jednog 
naroda, nedolično je odijevanje, kako žena, tako i muškaraca, bespo­
trebno miješanje i osamljivanje muškaraca i žena / flertovanje te pot­
kopavanje i obezvređivanje institucije braka.

Allah je, prije svega, milostiv, ali i Onaj Koji strogo kažnjava. I to že­
stoko. I bolje je da nas neko povremeno uplaši Allahovom kaznom, 
možda nas to probudi i udalji od harama, nego da se uzdamo u Alla­
hovu milost bez ibadeta i dobrih djela. 

Očekujemo li pohvalu od ljudi, ne umišljajmo da radimo u ime 
Allaha, dž.š. 

A sve što nije u Njegovo ime svjedočit će protiv nas na Sudnjem danu.

Nakon Ibrahima i Ismaila, a.s., i prvih generacija iskrenih vjernika, ka­
snije su generacije Arapa grubo nagrdile Kabu i njenu funkciju Hrama 
tevhida. Slijedeći druge narode, Arapi su počeli pridavati božanske ka­
rakteristike kamenim skulpturama, koje su simbolizirale prijašnje po­
slanike i dobre ljude. Željeli su sačuvati spomen na njih, pa su im prvo 
isklesali lik u kamenu ili drvetu, zatim su počeli moliti kod njihovih 
kipova s uvjerenjem da će im Allah lakše primiti njihove molitve, a 
onda su ih uz Allaha počeli smatrati i božanstvima. Zato je Muham­
med, s.a.v.s, pred kraj svoga života često upozoravao svoje ashabe da 
ne smiju od njegova kabura, niti od bilo čijeg kabura, praviti nikakvo 
posebno okupljalište, niti upućivati kod njegova kabura posebne dove, 
osim nazivanja selama i učenja salavata. Zato je u islamu strogo zabra­
njeno kiparstvo i crtanje ljudskih likova.

Ko objektivno, bez emocija i predrasuda, prouči život Muhammeda, 
s.a.v.s., poželjet će postati njegovim sljedbenikom.

Kažemo da vjerujemo u Ahiret i da je ondje bolje, a zubima smo, po­
put kakvih zvijeri koje brane svoj plijen, čvrsto dunjaluk ščepali.

Nošenje hidžaba ženi muslimanki je farz. Njena je sloboda da ga 
ne nosi, a Allahovo je pravo da je na Sudnjem danu za to pozove 
na odgovornost.

Nažalost, živimo u vremenu u kojem se zbog neznanja i očaranosti 
dunjalukom i minimalno prakticiranje vjere smatra radikalizmom.

Mladiću, pazi u šta gledaš na mobitelu: Ili će ti se oči vatrom napuniti, 
ili će ti lice nurom sjati.

Kažeš da voliš Allaha i Njegova Poslanika, da si vjernik, pa kako mo­
žeš sjediti na čaršiji, u kafiću ili restoranu dok te s obližnje munare 
mujezin poziva u džemat?

Koga vjera zanima, on je i prakticira, o njoj stalno uči, kako bi je što 
bolje razumio i potpunije živio. 

Radi dunjaluka i svojih ćejfova propuštaš namaze, učenje Kur’ana, 
udjeljivanje na Allahovom putu, prilike za dobročinstvo..., a tako ti je 
malo ostalo vremena na ovome svijetu.

Slomi ego i lijenost u sebi i počni redovno obavljati namaz. To je tvoje 
najbolje djelo. Pitanje je koliko ti je vremena još ostalo na ovome svijetu! 

Smrt začas, bez najave, dođe! I sam, bez porodice i bez imetka, na put 
u Vječnost ideš. 

Možeš učiniti i milion drugih dobrih djela, ali se teško, skoro nemoguće, u 
njih možeš pouzdati na Sudnjem danu bez primljenog namaza / molitve.

Ako ne kradeš, zašto se bojiš da će ti šaka biti odsječena, ako ne pla­
niraš ubiti nevinu osobu, ili silovati tuđu ženu, ili nečije dijete, zašto 
se onda bojiš smrtne kazne?

Srce je stanište imana i ahlaka. Srce se najlakše kvari preko očiju i 
jezika. Čuvajmo ova dva organa od harama.

Miješanje halal i haram imetka je poput miješanja čiste vode i mokra­
će u jednoj posudi. Iako je čiste vode mnogo više, niko je ne želi piti. 

Zamolio bih i savjetovao svoje dobre sestre u islamu, Allah im podario sva­
ko dobro, da malo pripaze u kakvom se stanju slikaju i kakve slike objav­
ljuju na društvenim mrežama. Muslimanka ne smije sebi dozvoliti da se 
slika u kupaćem kostimu, u minici ili u odjeći koja naglašava njene stidne 
dijelove tijela i da takve slike javno objavljuje na društvenim mrežama. Ne 
samo da time ponižava vjeru kojoj pripada nego ponižava i samu sebe, jer 
tako postaje objekt pohote muškaraca bolesnih srca, postaje samo “komad 
mesa” i gubi svoje dostojanstvo koje joj je namijenio Gospodar svjetova! 

Ne utrkuj se s namazom / molitvom. Tu ćeš utrku sigurno izgubiti. 

Poslanik Muhammed, alejhisselam, nije dao opravdanje slijepcu za 
nedolazak u džemat, pa koja smo mi opravdanja spremili za Sudnji 
dan za svoje izostanke iz džemata?

Nikada ne odgađaj: tevbu, namaz na vrijeme, dobročinstvo roditeljima, 
stjecanje korisnoga znanja, pomoć nevoljniku, brak.

Kolika je samo snaga u islamu, u čistoj i neiskrivljenoj vjeri u Boga 
Jednoga Allaha, dž.š., mogu osjetiti, i to samo malim dijelom, samo 
oni koji islam žive kroz obrede i kroz svoje ponašanje u međuljud­
skim odnosima.

Vi koji ste jutros klanjali sabah, da vam je neko ponudio cijeli dunja­
luk, al’ doslovno, da je vaše sve od mašrika do magriba, a da namjerno 
propustite samo jedan sabah, da li biste to učinili, ili omrsili samo je­
dan dan u ramazanu?

Da li biste u tajnosti za sva bogatstva svijeta pokrali i oštetili svoga po­
slodavca, susjeda muslimana ili nemuslimana? Ne biste! E, to se zove 
Bogobojaznost ili takvaluk. 

Ako Allah u Kur’anu prijeti klanjačima, koji su nemarni prema svome 
namazu (brzina klanjanja, odsutnost srca), šta će tek biti s neklanjačima?

Vjernici bi trebali dunjalukom zagospodariti i trošiti ga za uzdizanje 
dini islama, korisnoga znanja, morala i pravde, pomagati i olakša­
vati potrebitima i nevoljnicima, a ne upecati se u njegove mreže, u 
vjeri oslabiti, na Allaha zaboraviti, pa sebi opravdavati ono što se 
opravdati ne može.

Uspjeli smo kada nam kabur i vječni Ahiret postanu preokupacija, a 
ne prolazni i varljivi dunjaluk. 

Ne možeš zbog dunjalučkih obaveza obaviti svih pet, a ti nastoj dnevno 
obaviti barem jedan namaz u svojoj džamiji.

Uživanje je kratko, vlast je privremena, sva dunjalučka dobra su ogra­
ničena i prolazna. Ahiret je vječna kuća i život pravi. Svako jutro, svaki 
dan, sebe upitaj: što ću danas sebi u Vječnost poslati? 

Koju kuću sebi gradiš? Kuću radosti i sreće, kuću vječnu u Džennetu, 
ili kuću prolaznu, dunjalučku, kuću tuge i propasti u Džehennemu?

Insan bez iskušenja podivlja, osili se. Samo Allaha Uzvišenog moli­
ti da nas sačuva iskušenja koja ne bismo mogli podnijeti; zbog kojih 
bismo vjeru izgubili. 

Sve prođe, a svaka bol, svaka patnja i svaki gubitak za vjernika su, u 
konačnici, dobitak, osim gubitka imana.

Nijedan zakon niti poštuje niti štiti ženu kao Allahov Zakon. 

Muhammed, s.a.v.s., nakon što mu je preselila njegova prva supruga, 
voljena Hatidža, r.a, na Ahiret, u isto je vrijeme Allahovom dozvolom 
imao više supruga. Međutim, ni na jednu od njih nikada nije podi­
gao ni glas, a kamoli da je neku od njih povrijedio, fizički ili verbal­
no. Njegova ljubav i njegov odnos prema svojim suprugama bili su i 
ostali najljepši primjer odnosa muža prema ženi i obratno, posebno 
generaciji njegovih časnih ashaba. 

Sve sam uvjereniji da bi se današnja žena Zapada trebala početi bo­
riti za svoja prava, ili bolje rečeno za svoje dostojanstvo. Ovo čemu 
svjedočimo posljednjih pedesetak godina (razgolićenost, odsustvo sti­
da i pretvaranje žene u objekt muške požude, neprirodno i vještačko 
izjednačavanje muškaraca i žena u svemu) više je ponižavanje žene 
nego ostvarenje nekakvih njenih posebnih prava. Na kraju krajeva, 

nije pravo, a ni sloboda, da svako od nas radi što ga volja. Ako tako 
shvatimo i primijenimo naša prava i slobode, onda napuštamo gra­
nice ljudskosti i zakoračujemo u svijet animalnog. 

Iz islamske perspektive, granice koje je definirao Stvoritelj svjetova 
Allah, dž.š., i Njegov posljednji vjerovjesnik Muhammed, s.a.v.s., ne­
probojni su bedem koji čuvaju i ženu i muškarca da ostanu ono što 
jesu, ono što im je njihov Stvoritelj namijenio, kako bi uspješno ispu­
nili svoju misiju na ovome svijetu te zavrijedili Vječnost koja nas čeka. 
A, ne zaboravimo, Vječnost ima dva staništa.

Spoznati svoga Stvoritelja i urediti svoj život shodno Njegovoj Objavi, 
jedini je način i put do sreće i spasa na oba svijeta. 

Dok nam odlazak u Allahovu kuću ne bude draži od izležavanja u vla­
stitoj, neće biti hajra s nama.

Nema tog dunjalučkog posla / dogovora ni te dobiti koji vrijede pro­
puštanja samo jednog namaza. 

Namjerno propušteni namaz, koji bismo naklanjavali svaki dan do 
kraja života, neće postići vrijednost kao što postigne u svome prvome 
vaktu, a Allah najbolje zna.

Prijatelj koji te stalno podsjeća na Allaha, motivira te na činjenje do­
bročinstva i odvraća te od grijeha, preči ti je od rođenog brata i sestre 
koji to ne čine.

Kako stvari stoje, izgleda da se neki muslimani više boje Šerijata, 
nego nemuslimani, vjerovatno s razlogom.

Neznanje i neupućenost, uz dodatak stereotipa i predrasuda, doista su 
čovjekovi veliki neprijatelji. Čitanje i obrazovanje su zakon. 

Po kur’anskom tekstu, po učenju islama, Allah, uzvišeni, stvorio je 
čovjeka i obdario ga razumom, slobodom i slobodnim izborom da bi 
ibadet činio, promovirao dobro i plemenite vrijednosti, a ne da bi se 
strastima odavao i ponašao poput stoke.

Čovjek je stvoren da bi priznao svoga Stvoritelja Allaha i vjero­
vao u Njega, da bi Mu se pokorio i Vječnost zavrijedio, a ne da 
bi prkosio i oholio se te izmišljao lažna božanstva, potpomognu­
ta raznim ideologijama. 

Čovjek je stvoren da bude Allahov rob, a ne rob ljudi i njihovih sistema.

Sve što posjeduješ u svome životu dao ti je Allah, dž.š., a ne ljudi. Pa 
kako se možeš stidjeti ljudi i strahovati što će ljudi reći, a zanemari­
vati ono čime je tvoj Gospodar zadovoljan?

Ljudi su nestabilni, brzo mijenjaju mišljenje, stavove i raspoloženje. 
Zato gledaj da se umiliš svome Gospodaru, a ne ljudima.

Kada bi čuo neku lijepu vijest, Muhammed, s.a.v.s., učinio bi sedždu 
svome Gospodaru.

Što ti je islam, nekome za Džennet neće biti dovoljno ni to što je 
cijeloga života u ibadetu proveo, a nekome će se Allah smilovati i u 
Džennet ga uvesti, jer je žednog psa napojio. Naravno, ovo što sam 
napisao izvučeno je iz konteksta Poslanikovih izreka, ali vjernicima 
sasvim razumljivo i prihvatljivo. U prvom se slučaju radi o osobi 

koja je cijeloga života klanjala, postila, zikrila, ali je bila loš susjed, 
ogovarala, potvarala, špijunirala, omalovažavala, pa će je Allah, dž.š., 
Džehennemom kazniti, jer je narušavala intimu drugih, a u drugom 
se slučaju radi o prostitutki koja je napojila žednog psa, pa joj se 
Allah zbog tog čina smilov’o, oprostio joj i uputio je na Pravi put. 
Vjernik cijeloga života živi između straha i nade, straha da nismo 
dovoljno bili iskreni u našim ibadetima, u našem odnosu prema na­
šem Gospodaru, i stalne nade da Allah Milostivi oprašta i najveće 
grijehe i zločine ako Mu se iskreno obratimo, pokajemo i povratimo. 
U islamu je naš spas!

Islam ne poznaje nikakvu formu posredništva između čovjeka i Allaha, 
dž.š. U islamu se vjernik direktno obraća svome Stvoritelju i Gospo­
daru. Bez ikakvih posrednika, bilo živih bilo mrtvih. Svako je osob­
no odgovoran za svoja djela i niko drugi za nas ne može iskupiti naše 
grijehe. Vjerniku su zagovor njegov namaz, post, učenje Kur’ana, 
činjenje istigfara, dobra djela prema drugima i direktna dova svome 
Gospodaru Allahu, dž.š. 

Dova za druge je poput svakog drugog dobročinstva učinjenog drugim 
ljudima. S napomenom da ne možete doviti za osobu niti joj predavati 
rahmet ako znate da je umrla kao nevjernik.

Za nevjernika možete doviti dok je živ, da ga Allah uputi na Pravi put, 
ali ne i ako umre u nevjerstvu. Muhammedu, s.a.v.s., je Allah zabranio 
da dovi za svoga amidžu Ebu Taliba nakon njegove smrti, iako ga je 
Poslanik mnogo volio zbog svega što je učinio za njega i njegovu po­
slaničku misiju. Nažalost, Ebu Talib se nije želio odreći predislamske, 
arapske paganske religije, nije želio na samrti ni šehadet izgovoriti, i 
umro je kao nevjernik.

Koncerti nam puni, a džamijski safovi prazni. Hoćemo li više vaziti o 
Allahovoj milosti ili o Allahovoj kazni? Dabogda nam na hajr.

Nažalost, mnogi će progledati tek kada ih spuste u zemlju, ali će tada 
biti kasno. Poželjet će se vratiti na ovaj svijet da učine samo jednu je­
dinu sedždu svome Gospodaru, ali povratka nema. Zato, dragi prija­
telju, slomi tu svoju aroganciju i nemar i pokori se Onome Koji te je 
stvorio u utrobi tvoje majke, i sve ti na ovome svijetu potčinio, Koji će 
te usmrtiti i ponovno proživjeti. Bez namaza nema spasa!

Kad istinu govoriš, za nju se boriš i po njoj se trudiš živjeti, znaj da će 
te neki prijatelji i kolege, pa čak i rodbina, početi izbjegavati i podo­
zrivo gledati. Nek’ te svi, ako treba, ostave, al’ Kur’an i sunnet ispred 
svih i ispred svega u tvome životu nek’ ostanu! Na kraju krajeva, šta 
je ovaj život u usporedbi s Ahiretom? Zahvali Allahu, dž.š., što ti 
je oči i srce Svojom Uputom i Znanjem otvorio. Zato, ti o svakom 
samo dobro, sa svakim lijepo, a Allaha i Njegova Poslanika uvijek i 
ponosno na prvo mjesto. Sreća je to i mir koji se nikakvim dunja­
lučkim blagom kupiti ne mogu.

Ako si redovno činio neki ibadet, poput redovnih dolazaka u džemat 
u džamiju, ili svakodnevnog učenja Kur’ana, ili posjećivanja dersova, 
pa budeš opravdano spriječen, meleki ti i dalje pišu dobra djela kao 
da ih aktivno činiš. 

Onome koji istinski prihvati islam kao način života ništa nije teško 
što je od Allaha i Njegova Poslanika. 

Povijest svijeta, pa i povijest religija, na izvjestan je način prožeta na­
siljem, ako pod tim podrazumijevamo i najmanju upotrebu sile, bilo 
opravdanu ili neopravdanu. U čovjeku je usađen nagon da dominira, 
odbrani i jača vlast, stekne moć i utjecaj nad prirodom, ali i nad svo­
jom vrstom. U tom nastojanju čovjek gotovo redovno čini nasilje i ne­
pravdu drugima, a u konačnici ponajviše samome sebi. Stvoren od ze­
mlje, odnosno od krvi i mesa (prolazna i prizemna komponenta) i od 

duše, duha (vječna, izravno od Boga darovana komponenta), čovjek je 
u isto vrijeme sposoban voljeti i mrziti, oprostiti i osvetiti se, živjeti u 
miru i započinjati velike ratove te drugima i nad drugim činiti nasilje. 
Čovjek iz islamske perspektive ostaje uvijek čovjek i nijedna religija 
ni učenje nisu u stanju u potpunosti neutralizirati tu urođenu nesa­
vršenost njegove dualističke prirode, ali svakako može razvijati onu 
drugu, njegovu bolju i pozitivniju stranu.

Židovska i kršćanska povijest, kao i povijest ostalih vjera i civilizacija, 
nisu ništa manje ratničke negoli je to islamska. Štaviše, ideja totalnih 
ili svjetskih ratova ne dolazi iz islamskog svijeta, nego iz onog dije­
la planeta koji se geografski / svjetonazorski imenuje kao zapadni / 
kršćanski svijet. Nikada muslimani nisu svoje vojne pohode nazivali 
“islamskim ratovima” niti su ideologije poput fašizma, nacizma, ko­
munizma, kolonijalizma / imperijalizma (kao ni događaji poput Prvog 
svjetskog rata i Drugog svjetskog rata ili bacanja atomske bombe), koje 
su odnijele stotine miliona nevinih života, nastale među muslimanima 
i u islamskom svijetu. No to nikako ne opravdava određene nasilne 
muslimanske grupe koje vode “svoje” privatne ratove. Takvi, ubijanjem 
nevinih ljudi, uglavnom muslimana koji se ne slažu s njihovom poima­
njem islama, donose nesagledivu štetu ukupnoj zajednici muslimana, 
ali i svakom iskrenom muslimanu pojedinačno. 

Muhammed, s.a.v.s., jedini je uzor u kojeg se nikada nećemo ra­
zočarati. Odgajajmo svoja bića njegovim moralnim kvalitetama. 
Uredimo svoje živote po njegovu sunnetu. Niko ne može biti mu­
sliman dok ne bude volio Poslanika više nego sebe i svoje najmilije, 
odnosno slijedio njegov sunnet u svakom aspektu svoga života, ko­
liko god je u mogućnosti. 

Neka nam ne prođe godina a da ne pročitamo neku od dostupnih sira 
(biografija) posljednjeg Allahovog vjerovjesnika. Mladi roditelji bi svo­
joj djeci trebali svaki dan čitati ili prepričati neki detalj iz njegovog po­
slaničkog života ili života njegovih časnih ashaba, radijallahu anhum. 

Poslanikovi ashabi najbolja su generacija koja se ikada pojavila među 
ljudima. To su pravi heroji i zvijezde vrijedni naše pažnje i spominjanja.

Poučimo sebe i svoju djecu biografijama ashaba i poznatih tabiina. 
Njihove su izreke mudrije i u stvarnom životu primjenjivije od bilo 
kakvih velikih misli filozofa.

Previše mi očekujemo od dunjaluka i ljudi, pa se brzo i razočaramo u 
njih. Srce, misli i osjećaje vežimo za Allaha i Ahiret, pa će se mnoge 
stvari posložiti u našim životima.

Da li tebe više brine šta će ljudi reći, ako bi barem pred kraj živo­
ta počeo dolaziti u džamiju, ili te više brine što ćeš ti Allahu reći, 
kako ćeš se opravdati, što cijeli život nisi dolazio u džamiju? Preče 
je i inteligentnije je da se stidiš i bojiš svoga Stvoritelja nego ljudi! 
Ondje gdje ideš, ljudi ti nimalo ne mogu pomoći. Neće umrijeti s 
tobom, neće leći s tobom u hladni i mračni kabur i neće nijedan tvoj 
grijeh na sebe preuzeti. 

Kada te nemir i loše raspoloženje obuzmu, kada brige i tuga dušu 
pritisnu, uzmi lijepo abdest i u džamiju se uputi. Tu, bez ikakve na­
jave, pet termina u toku svakoga dana, i sve besplatno, imaš osigu­
ran tretman kod najboljega Liječnika, Koji sve tvoje muke i boli zna, 
prije nego ih i spomeneš.

Dove ćemo učiti ustrajno i nakon što nam se ispuni ono što smo od 
Allaha tražili. Znak je to naše zahvalnosti i odanosti našemu Gospodaru.

Ne zanemarujmo dove. Puno ih učimo, i kad smo u iskušenjima i kad 
smo u blagodatima. Dove su srce ibadeta. Dovama iskazujemo svoju 



94

pokornost i potvrđujemo svoju ovisnost o svome Stvoritelju i Gospo­
daru, uvjereni da nam naše najvažnije potrebe može riješiti, a sve ne­
volje, brige i strahove otkloniti jedino Allah, dž.š.

Samo zbog grijeha, samo zbog kršenja i nepoštivanja Allahovih zako­
na, Allah, dž.š., ljudima umanjuje kišu i pitku vodu i da nije životinja 
i biljaka nikada je ne bi spustio iz oblaka, odnosno naredio bi vodi da 
se povuče u zemljine dubine, pa je čovjek bez Njegove dozvole nika­
da ne bi mogao otkriti niti crpiti, bez obzira na sve svoje tehnološke 
mogućnosti i lahkoću kopanja bunara.

Stid čovjeka, između ostalog, razlikuje od hajvana. Grijeh nije samo 
osobno činjenje, nego i šutnja na njegovu pojavu u društvu. Ne postoje 
bezgrešni ljudi, no zlo je kad se grijesi počnu javno činiti i prešućivati. 

Nemoral i golotinja u javnosti donose sušu i boleštine koje nisu bile 
poznate prijašnjim generacijama.

Islam strogo zabranjuje propitivanje tuđih mahana, pogrešaka i gri­
jeha općenito, a posebno ako se osoba pokajala i počela živjeti islam 
djelima. Islamski je radovati se i prigrliti takvu osobu, i pružiti joj 
punu podršku, a ne propitivati njene namjere i njenu prošlost. To je 
neumjesno, nekulturno i neislamski.

Natjeraj svoj jezik da Allahu, dž.š., zahvali na svakoj blagodati 
koju uživaš.

Ulema mora biti neovisna u svakom pogledu. Od države, i općenito 
od vlasti, ne bi trebala uzimati nikakve poklone, nagrade ni priznanja. 
Drugi poput znanstvenika, privrednika, vojnika i sportaša mogu, ali 
ne i ulema. Ako ih uzme, više nikada neće moći neovisno braniti isti­
nu i pravdu. Političari vam kasnije mogu vrijeđati i osporavati najveće 

svetinje, a vi ćete morati “mudro” šutjeti. Zato prava vlast mora “na 
noge” ulemi, a ne obratno. Imamo mi i primjere poput Ebu Hanife, 
Ahmeda ibn Hanbela, Ibn Tejmijje i mnogih drugih velikana među 
ulemom, koji su u zatvoru završili jer se nisu htjeli lizati s vladarima. 
Ne bi bilo na odmet da malo bolje proučimo njihove biografije.

Riječi tevhida će razdvojiti stanovnike Dženneta i stanovnike Vatre. 
Zato nam se valja dobro upoznati s njegovim značenjem i sadržajem.

Nekada sam neke muslimane / džematlije susretao svaki dan u dža­
miji na barem jednom namazu / molitvi dok im Allah, dž.š., nije is­
punio njihove dunjalučke želje i potrebe. Da, dobro su oni znali da 
im samo Uzvišeni Allah može riješiti njihove potrebe i olakšati ži­
votna iskušenja, pa su “visili” u džamiji. Međutim, kada im njihov 
Stvoritelj ispuni želje i riješi njihove dunjalučke potrebe prestadoše 
redovno dolaziti u džamiju, a namaz u džematu svedoše na džumu 
petkom, pa se čovjek pita da li je dobro za nas, promatrano iz ahi­
retske / vječne perspektive, da nam se u kratkom vremenu ispune sve 
dunjalučke potrebe i želje? Ako jeste (jer to na kraju krajeva i pri­
željkujemo), zašto onda nismo zahvalniji Allahu, dž.š.? Ne bismo li 
u tom slučaju trebali češće dolaziti u džemat?

Kada je u pitanju uspostavljanje namaza u svojoj porodici, među 
svojom čeljadi, tu nema milosti, nema slobode izbora i nema kal­
kulacija. Nek’ ne jede, nek’ ne spava, ali klanjati mora. Dok mu kao 
roditelj možeš suditi – natjeraj ga! Kad ojača, postane odrasla osoba i 
otisne se u život, nisi više odgovoran. Ako si kao roditelj zakazao, od­
nosno zakasnio, jer ti je u životu sve bilo preče od dolazaka sa svojim 
djetetom u džamiju na namaz – samo dovi!

Vjera je usko povezana s čovjekovom slobodom, ali i s Allahovom 
odredbom. Na prvu je ovo kontradiktoran stav, ali je zapravo vjernici­
ma kristalno jasan. Procese u našemu srcu naš Stvoritelj poznaje bolje 

od nas samih; naše tajne, stremljenja, želje, nastojanja, stavove, pa nam i 
daje shodno našemu odabiru. Allah, sigurno, nikome nepravdu ne čini.

Ko hoće, taj i klanja. Ko ne klanja, taj ne želi. 

Ko klanja, svoju vjeru čuva. Ko ne klanja, svoju vjeru gubi. Nema tu 
nikakve posebne filozofije.

Za svaki propušteni namaz svoga djeteta, odgovarat ćeš kao roditelj 
pred Gospodarom svih svjetova. Ako mu nisi bio primjer, nosit ćeš i 
svoje i breme odgovornosti svoje djece.

Na Sudnjem danu nećeš ponijeti teži teret od emaneta odgajanja 
svoje djece u vjeri.

Ne postoji učinkovitije životno osiguranje od zahvaljivanja Allahu, 
dž.š., na blagodatima i čuvanja sebe i svoje porodice od haram imetka.

Iskreno promisli i zapitaj se s koliko procesa u svome tijelu isključivo ti 
upravljaš? A u našem se tijelu u samo jednoj sekundi odvijaju milioni 
procesa. Možeš li navesti barem jedan s kojim isključivo ti upravljaš? 
Evo, recimo, da cijeli dan držiš očne kapke otvorenim. Možeš li? Ili, ako 
si trenutno umoran i pospan, a san neće na oči, možeš li utonuti u san 
kad ti poželiš? Zar ti nisi “gospodar” svoga tijela? I opet ne znaš ko je 
tvoj istinski Gospodar, kome trebaš zahvalan biti na svim blagodatima 
koje uživaš, pred čijom veličinom svoje lice trebaš na zemlju spustiti?

Čuvajmo vodu, ne rasipajmo je i čuvajmo naše rijeke, ne zagađujmo ih. 
Imajmo na umu da čovjek nikada i nikakvom tehnologijom neće moći 
proizvesti pitku vodu. Sve dok u našim banjama / kupatilima imamo 
hladnu i pitku vodu, mi smo bogati ljudi. 

Kako je samo lijepo vidjeti u džamiji očeve sa svojim sinovima i dje­
dove sa svojim unucima. 

Nakon obavljanja propisanih farzova, najlakše je steći Allahovo za­
dovoljstvo otklanjanjem nevolja drugim ljudima i životinjama.

I obilne padavine, ali i druge elementarne nepogode, opominju nas 
da nad Allahom sile i moći nema. Samo još da srcem i razumom 
progledamo, pa da prioritete u životu kako treba poredamo, Kur’an 
i sunnet na prvo mjesto u životu postavimo, prije nego opomene u 
pravu kaznu prerastu.

Mi koji pozivamo islamu, koji “profesionalno” tumačimo vjeru, ite­
kako smo grešni, nesavršeni i ovisni o Allahovoj milosti. Nikome na 
Sudnjem danu neće biti teže nego ulemi. Međutim, mi nećemo pre­
stati pozivati na put islama, put Kur’ana i sunneta, jer na Sudnjem 
danu želimo što manje tužbi protiv sebe. 

Čovjek bez znanja o svome Stvoritelju i Gospodaru i životu posli­
je smrti velika je neznalica, makar stekao i najviše znanstvene titule. 

U ovome životu svome djetetu možeš i sav dunjaluk na dlanu osigurati, 
njime se ponositi i pred ljudima hvaliti, ali znaj da će te to isto dijete, 
za koje si sada spreman i život dati, na Sudnjem danu proklinjati ako 
ga ne budeš svaki dan, svaki dan, na namaz pozivao, na harame upo­
zoravao i odgajao po principima uzvišene vjere islama.

Trudi se insan zgrnuti što više imetka / kapitala na ovome svijetu, pa 
mu njegov Gospodar to i omogući da bi ga time iskušao. A onda in­
sanu odjednom malo jedna kuća ili stan, pa gradi ili kupuje i drugu, pa 

treću, još veću, pa vikendica, pa zemljište... Malo mu jedna firma, nego 
otvara i drugu, razmišlja o trećoj... U isto vrijeme sve manje vremena 
ima za ibadet i porodicu. I sve tako dok mu iznenada smrt ne dođe. 

A kada preselimo u Vječnost, kada nam Gospodar svjetova otkrije 
suštinu naše dunjalučke egzistencije, poželjet ćemo da smo bogdom 
imali / ostavili što manje imetka na ovome svijetu; poželjet ćemo da 
smo što više dijelili ono s čime nas je naš Gospodar opskrbio te re­
dovno namaz / molitvu u džematu obavljali i više vremena sa svojom 
porodicom provodili. Onda ćemo se konačno uvjeriti (jer na ovom svi­
jetu nismo čvrsto bili uvjereni, ili nismo uopće vjerovali) da je jedan, 
jedini, namaz u džematu vredniji nego cijeli dunjaluk za kojim smo 
trčali, a ne to malo imetka zbog kojeg smo rodbinske i prijateljske od­
nose prekidali te sve granice vjere i morala kršili, opravdavajući sebi 
postupke koji se po islamu nikada opravdati ne mogu. 

Valja ustati protiv sebe, svoga ega i svojih strasti, a to nije nimalo lahko. 
I u tome treba tražiti pomoć našega Gospodara. 

Grijeh insanu u pravilu “godi”, a šejtan mu dodatno grijeh uljepšava i 
na grijeh ga bodri. Sad su nam dostupni, a na Sudnjem danu poželjet 
ćemo da je između nas i grijeha razdaljina velika. 

Grijesi su opasni, jer pogane našu dušu, ugrožavaju našu vjeru, udalja­
vaju nas od Allahove milosti i vode nas u džehenemsku propast.

Nakon širka, odosno kufra, nema većeg grijeha od ostavljanja namaza. 
Skoro da su izjednačeni. 

Kad vjernik dijeli imetak na Allahovom putu, staložen je i miran, ra­
duje se susretu sa svojim Gospodarom i nagradom koja ga čeka, jer 
se odricao onoga za čim njegova duša stalno teži. A kad čovjek zgrće 

imetak i ne dijeli ga na Allahovom putu, stalno je u nekom grču, steg­
nuta srca, nemirna sna, a kako stari, strah od smrti svakim je danom 
sve jači. Nije ni čudo, valja sve ostaviti, a sa sobom ponijeti samo do­
bra i loša učinjena djela i sve propuštene prilike da se učini dobro za 
svoj Ahiret, za svoju vječnost.

Na Allahovom putu, u nastojanju da Allahova riječ bude gornja, ne 
smije biti umora!

Bez tevhida, čovjeka od Džehennema nimalo neće zaštiti njegova 
dobra djela, makar bila velika koliko Zemlja i nebesa, sve što je na 
njima, i još toliko.

Ejjuba, a.s., je njegov Gospodar toliko iskušao bolešću, gubitkom 
imetka i čeljadi, da su ljudi počeli govorkati: “Da je hajra bilo pri 
njemu, ne bi ga Allah ovoliko iskušao.” Allahov odabrani vjerovje­
snik, a ljudi o njemu ovako zbore. Dakle... Za vrijeme Musa, a.s., 
Karun je bio toliko ugledan i bogat da su mu se ljudi divili i go­
vorili: “E, da je nama dano nešto od onoga što Karun posjeduje.” 
I? Ejjub, a.s., je izliječen, opskrbljen i kod Allaha odabran na oba 
svijeta, a Karun, zbog svoje oholosti, umišljenosti, nezahvalnosti i 
nevjerstva još na ovome svijetu proklet, osramoćen i u zemlju utje­
ran zajedno sa svojim silnim bogatstvom, dok ga na drugom svijetu 
čekaju vječna sramota i patnja.

Kod Gospodara svjetova uvijek imaš posebni bonus za novi početak, 
ako se iskreno pokaješ, i život promijeniš, bez obzira na to kakva 
bila tvoja prošlost. 

Nikada ne odustaj od sebe. Moli Gospodara svjetova da te uputi, da 
te spasi, da te skloni pod Svoje okrilje. Ako se Allahu iskreno obratiš, 
znaj da On za tebe ima najbolje rješenje i planove. 

Kada ti Allah pomogne, kad se izvučeš iz neke životne krize, ne budi 
nezahvalnik, pa da se vratiš starim lošim navikama. A gore navike od 
propuštanja namaza i zanemarivanja Kur’ana ne može biti. I kad ti je 
mrsko, ti obavi namaz. I kad ti se ne da, kad ne osjećaš slast, ti, ipak, 
obavi namaz. Ne daj šejtanu da ti prekine najvažniju vezu s tvojim 
Stvoriteljem i Gospodarom. 

Mnoge pjesme znaš napamet, a tek nekoliko sura, i to s upitnom is­
pravnošću. Čim čuješ stihove pjesama, kreneš ih pjevušiti, a učenje 
Kur’ana jedva podnosiš, ili ga uopće ne podnosiš? Šta ti veliš, kakvo je 
stanje tvoga srca, tvoje duhovnosti, tvoga imana? 

Znaj da su stihovi pjesama, od čovjeka smišljeni, često inspirirani 
šejtanskim vesvesama, a Kur’an je veličanstveni Govor Gospoda­
ra svih svjetova: uputa, milost, lijek, jasan dokaz, svjetlo, zaštita i 
sigurnost. Pa kako to da te cajke i muzika smiruju i oraspolože, a 
učenje Kur’ana ne podnosiš?

Kad god se vjernik udalji s Pravoga puta u njegovoj glavi i u njegovoj 
duši nastaje kršlus, A kakav je tek kršlus u glavama i u dušama onih 
koji Allaha nikada ne spominju niti su uvjereni u Ahiret? 

Uputa je samo kod Allaha i dostupna je svima, pogotovo u današnje 
vrijeme. Gospodar svjetova nikome ne čini nepravdu. 

Život se bez čvrste veze s Gospodarom svjetova, malo po malo, pre­
tvori u patnju. 

Lakše je rijeku ukrotiti i put kroz planinu probiti, nego loše navi­
ke kod sebe promijeniti. Ali nije nemoguće. Treba se samo iskreno 
Allahu obratiti i moliti Ga za pomoć i uputu.

Ne gledaj dugo dunjalučke ljepote i ne žudi za onim što drugi imaju, 
pa ćeš biti najrahatniji insan na svijetu.

Poruka Muhammedove, s.a.v.s., hidžre: dužnost nam je napustiti sve 
što ugrožava našu vjeru i naše živote. 

Naravno da nas neće svi ljudi voljeti i poštovati. Zato se potrudimo da 
nas Gospodar svjetova zavoli, a onda će nas i iskreni vjernici i meleki 
zavoljeti i u svojim dovama Allahu nas spominjati. 

Allahovu riječ uzdižimo, sunnet Njegova miljenika Muhammeda, 
s.a.v.s., oživljavajmo i vlastitim ga postupcima promovirajmo.

Trebamo moliti Allaha Uzvišenog na svakom namazu da nas izliječi 
duhovnih bolesti poput zavisti, oholosti, umišljenosti, pakosti, pohle­
pe, škrtosti, lijenosti, kukavičluka, nemara, makar sebe uvjeravali da 
ih nemamo pri sebi.

Tražimo društvo onih koji nas svojim govorom i ponašanjem podsje­
ćaju na Allaha i na Sudnji dan.

Skromnost i pristupačnost vrline su koje mnogi izgube kada im se du­
njaluk otvori ili zauzmu rukovodeće pozicije.

Suru Jasin učimo na samrti našim najdražima, a ne nakon njihove smrti.

Džamijski saff, posebno sabahski i jacijski, vaga je koju ne možete 
krivo namjestiti. 

Čovjek o smrti ne voli razmišljati, a ne može je izbjeći. U mislima mu 
je jako daleko, a u stvarnosti bliža nego kragna za vratom. Smrt če­
sto zna doći nenajavljena (ne umiru samo bolesni), a insan, opet, ne 
može ni umrijeti kad on hoće. Inače, tevba / pokajanje ne prima se u 
času smrtnog hropca. Zato je Muhammed, s.a.v.s., na pitanje ko su 
najinteligentniji ljudi odgovorio: “Oni koji se najviše sjećaju smrti i 
pripremaju za ono što slijedi nakon nje.” Jer, smrt nije kraj – to je tek 
početak istinskoga života. Ključno je pitanje: koliko se i kako pripre­
mamo za smrt, odnosno za život nakon smrti? 

Mladiću, kadgod uđeš u sportsku kladionicu, ili odigraš loto, znaj da 
te je šejtan napravio budalom. Nemoj to sebi dozvoliti! Nisi ti stvo­
ren na ovome svijetu da te šejtan i vlasnici kladionica i igara na sreću 
prave budalom, ista je to klika. Ti si stvoren za puno uzvišenije i ple­
menitije ciljeve, koje ti je odredio tvoj plemeniti Stvoritelj. Zato, budi 
karakter i bježi što dalje od tog zla.

Ne uspoređujmo se s drugima u pogledu dunjaluka i stjecanja nafake, pro­
pitujući porijeklo nečije imovine, govoreći kako neki manje rade od nas, ili 
uopće ne rade, a “imaju” više. Jer, nafaka se može stjecati i na haram način. 

Allah, dž.š., prema dunjalučkim zakonima omogućava i najvećim zlotvo­
rima i grešnicima da stječu nafaku i da se bogate na haram načine (pro­
daja droge, alkohola, kladionice, uzimanje kamate, zloupotreba položaja, 
zakidanje radnika, potkradanje poslodavca, varanje države, neplaćanje po­
reza, neizvršavanje preuzetih obaveza). Naravno da u tako stečenoj nafaki 
njen korisnik samo prividno i kratkotrajno “uživa”, jer bereket, zadovolj­
stvo i sreća dolaze isključivo s halal nafakom, nepomiješanom s haramom. 

Ne zavidi, ne uspoređuj se s drugima i nastoj da tvoja nafaka bude 
halal; čisti je zekatom i tajnom sadakom i moli Allaha, dž.š., da ti 
u njoj podari bereket i zadovoljstvo. 

Kad na Sudnjem danu vidimo u kakvim će problemima biti oni koji 
su na ovom svijetu “uživali” u imetku stečenom na haram način, za­
hvaljivat ćemo Allahu, dž.š., što nismo na njihovom mjestu i što ni­
smo imali ono što su oni “posjedovali” na dunjaluku.

Druženje s učenim i pobožnim neprocjenjiva je blagodat, koja se ne 
može kupiti nikakvim dunjalučkim blagom.

Ne mučimo vlastiti razum i ne prljajmo srce hasedom, razmišljajući 
šta drugi imaju a mi nemamo, nego zahvaljujmo Allahu milostivom 
na onome što mi imamo a drugi nemaju.

Ako želiš udahnuti čisti imanski zrak, i doživjeti istinski duševni mir, 
ustani kad drugi ljudi spavaju i dođi na sabah-namaz u džamiju. 

Kako da se ne bojimo Allahove kazne, elementarnih nepogoda i virusa, 
kad se harami javno čine, žene nam polugole hodaju, omladina blud 
čini, alkohol se pije, kladionice pune, koncerti puni, džamijski safovi 
prazni, a, opet, svako za sebe misli da je dovoljno dobar, da je u pravu, 
i da bi se samo drugi trebali mijenjati.

Ljudski je pogriješiti, a šejtanski je ustrajavati u grijehu i nepokornosti 
svome Stvoritelju. Ne budi gori od šejtana. Napusti grijeh koji te poni­
žava, a tvoj Ahiret ugrožava. Tevbu učini i povrati se svome Gospodaru, 
Koji iskrenim pokajnicima sve grijehe oprašta.

Povratak Kur’anu, sunnetu i džematu uvijek ti je najbolja opcija za 
novi početak u životu bez obzira na to koliko ti je od njega još ostalo. 

Možda ti roditelji i oproste i halale neposlušnost i zulum koji si im 
nanio, ali je pitanje hoće li ti Allah Uzvišeni oprostiti? Naravno da je 

Allah milostiviji i od roditelja, ali se radi o principu. Allah, dž.š., štiti i 
ne da na roditelje, zato pazi kako se odnosiš prema njima. Nema viso­
kih tonova, podvikivanja, otresanja, nema odgađanja izvršenja njihovih 
naredbi i potreba. Misliš li da je Gospodar svjetova tek onako u Svo­
joj posljednjoj objavi upozorio da se roditeljima ne smije reći ni “Uh”.

Odlazak na more radi kupanja samo po sebi nije haram, ali su ha­
ram javna kupališta bilo na moru, jezerima, rijekama ili bazenima, 
gdje se polugoli muškarci i žene zajedno kupaju, miješaju, odnosno 
međusobno druže. Na takvim mjestima vjernici i vjernice, koji se 
iskreno boje Allaha, dž.š., i odgovornosti na Sudnjem danu, nema­
ju šta raditi. 

Ako već idemo na more sa svojom porodicom, učinimo sve od sebe 
da pronađemo osamljeno mjesto, skriveno od pogleda drugih žena i 
muškaraca, uz poštivanje šerijatskih propisa o odijevanju.

Nezamislivo je vjernicima da se kćerke skidaju pred svojim očevima 
ili braćom odnosno majke pred svojim sinovima, i obratno, i da se za­
jedno kupaju. 

Nezamislivo je da se muslimani slikaju na javnim plažama sa svojim 
ili tuđim ženama, okruženi haramom sa svih strana, i da svoje slike ili 
slike svoje djece stavljaju na Facebook profil. 

Čuvajmo svoj moral, čuvajmo svoj stid i uvijek budimo svjesni da nas 
Allah Uzvišeni gleda i kad nas niko drugi ne vidi te da meleki sve bilježe.

Abdullah ibn Omer, r.a., imao je običaj kazati: “Čovjek neće upot­
puniti svoje vjerovanje sve dok ne bude potpuno svjestan da ga 
Allah gleda, pa neka ne čini tajno ono što bi ga na Sudnjem danu 
moglo osramotiti pred svim ljudima.”

Gibet je poput ispaljenog metka, ne može se više nikada vratiti u spre­
mnik. Jedino što taj metak ne ubija onoga prema kome smo ga ispalili, 
nego nas koji smo ga ispalili. 

Treba se čuvati i malih grijeha koji ostavljaju velike posljedice. Kolu­
tanje očima iza nečijih leđa jedan je od takvih.

Učestale poplave, zemljotresi, jaki vjetrovi, požari, klimatske promje­
ne prirodne su pojave koje Allah daje. Možemo ih promatrati i kao 
rezultat različitih i brojnih grijeha na koje smo se navikli. 

Naviknutost na grijehe, na javni nemoral, uvijek je bilo razlogom uni­
štenja velikih civilizacija u prošlosti. 

Allah, dž.š., kroz objavljeni vjerozakon (Kur’an i sunnet) uspostav­
lja granice u čovjekovom životu. Te granice čuvaju čovjekov razum i 
moral, te štite i osiguravaju sam život. Zato se, po Šerijatu, te granice 
mogu i silom čuvati. 

Većina ljudi ne želi da ih iko ograničava, pa ni njihov Stvoritelj, Koji 
bolje zna što je bolje za ljude od njih samih. Ljudi više vole lažnu slo­
bodu nego bilo kakve granice, makar ih ta sloboda odvodila u propast. 

Ko god umisli sebi da može živjeti bez Allaha, neminovno pada u am­
bis razduhovljenja, otuđenja, beznađa i životnog besmisla te postaje 
duhovni siromah i gubitnik na oba svijeta. 

Ma ko si ti da ignoriraš svoje roditelje, da se nešto ljutiš na njih, da 
ih izbjegavaš, da ih ne posjećuješ, da ih ne zoveš, da ne razgovaraš s 
njima? Opali sebi dva dobra šamara i otiđi majci i ocu stope ljubiti.

Muhammed, s.a.v.s., naučio nas je da u dovi molimo svoga Gospoda­
ra da nam ovaj svijet ne bude najveća briga niti domet našega znanja.

Islam podrazumijeva i zahtijeva tvoju poslušnost, odnosno pokornost 
Stvoritelju i Gospodaru svih svjetova i Njegovom posljednjem vjerovje­
sniku. Tu se ne traži tvoje mišljenje. Svoje mišljenje i odabir možeš imati 
oko dunjaluka, da ga stekneš, unaprijediš, sebi i drugima olakšaš, i to opet 
pod uvjetom da se tvoje djelovanje ne kosi s propisima Kur’ana i sunneta.

Nadaš se boljem bez namaza, bez čvrste veze sa svojim Stvoriteljem 
Allahom Uzvišenim. Nemoj se džaba nadati. Ta ti je nada lažna i prazna. 

Nema veće sirotinje od imućnih muslimana kojima, zbog biznisa i utr­
ke za imetkom, prolaze namazi.

Zar postoji išta ljepše i uzvišenije od druženja i razgovora s Gospo­
darom svih svjetova? Klanjaš, a s Allahom razgovaraš. Kur’an učiš, a 
Allah s tobom razgovara. Spominješ / zikriš Allaha u sebi, a On tebe 
spominje u Sebi. Ti Ga spomeneš u društvu, a On tebe spomene u još 
ljepšem i plemenitijem društvu (meleka).

Ja ne znam hoće li ti džuma-namaz, bez ostalih namaza, biti dovolj­
na na Sudnjem danu da se sačuvaš Džehennema. U svakom slučaju, 
bolji si od onih koji nikako ne obavljaju džumu. Međutim, ako ti je 
doktor prepisao pet tableta dnevno, a ti uzimaš sedmično samo jednu 
tabletu, hoćeš li ozdraviti? Uspostavi svoj namaz. Bez namaza si izgu­
bljen i nezaštićen. Ako ne vjeruješ, pa uvjerit ćeš se prve noći u kaburu.

Upozorio nas je Allahov posljednji vjerovjesnik Muhammed, 
s.a.v.s., da su žudnja za imetkom i ugledom opasniji za naš iman 
nego dva gladna vuka u stadu ovaca.

Draga sestro, draga kćeri, oblači se na način da tvoj Gospodar bude 
zadovoljan, a ne muškarci, koji će, ako se razgolitiš, u tebi vidjeti samo 
komad mesa. Ne daj svoj stid i dostojanstvo nizašta na svijetu.

Ono što naš jezik izriče, to naša duša osjeća i proživljava. U svojoj smo 
nutrini onakvi kakav nam je govor.

Uvijek sam govorio omladini za brak: što prije – to bolje, Allah je Onaj 
Koji daje i život i nafaku. Za brak nikada nije rano, može biti samo 
kasno. Kasno je kada se mladić i djevojka uprljaju bludom nakon duge 
“veze” odgađajući ulazak u brak. 

Roditelji trebaju hrabriti svoju djecu da što prije ulaze u brak, čim se 
stekne minimum uvjeta. Gdje može jesti troje, može i četvero. Čega se 
bojati? Da neće dovoljno “proživjeti”? Ako mladi studiraju, pa svakako 
je bolje studirati uz halal voljenu osobu, bolje se uči, manje se izlazi i 
troši, a ako rade, pa sigurno se više uštedi u braku nego kada je insan 
sam. Brak je spas i bereket u svakom pogledu. Zato, draga omladino, 
ne oklijevajte: što prije to bolje, a i slađe. 

Kad staviš olovku u posudu vode, ugledat ćeš je prelomljenu, ali nećeš po­
četi vjerovati da se olovka stvarno prelomila u vodi, jer više vjeruješ svome 
razumu nego svome oku. E tako i kada ti neko donese informaciju o nekom 
drugom, o tvome bratu i sestri, nek’ ti razum bude sudija, a ne tvoje uši.

Udalji se od ljudi koji te udaljavaju od Allaha i približavaju grijehu, a 
budi blizu onima koji te podsjećaju na Allaha i vječni život. 

Allahov posljednji vjerovjesnik Muhammed, s.a.v.s., nas uči: “Oštro­
uman je onaj koji strogo vodi računa o svojim postupcima i radi 

za život poslije smrti, a nerazuman je onaj koji svoju dušu preda 
strastima i bez osnove se pouzda u Allaha.”

Bojim se više i razmišljati o drugim ljudima. Već odavno me sustiglo 
ono u čemu sam im mahane pronalazio.

Ako prezireš grijeh, kao što si ga nekada volio, onda ne trebaš brinuti 
je li ti Allah, Uzvišeni, tevbu primio.

Sve što se radi iz inata ili srdžbe je kontraproduktivno, pa tako i tu­
mačenje i življenje vjere.

Najtragičnije je kada nam Allah daje sve što nam je potrebno u živo­
tu, a mi, nezasitni i nezahvalni, ne vidimo šta imamo, nego samo ono 
što nemamo, ili vidimo samo ono što drugi imaju više od nas, te stalno 
očekujemo više i bolje, kao da ćemo vječno živjeti na dunjaluku. A ne­
ćemo, valja mrijeti, valja sve ostaviti i u kabur bez ikoga i bez ičega leći.

Udahni i pokušaj zadržati dah, izdahni i pokušaj da ne udahneš. Imaš 
izbor to učiniti, je li tako, a jesi li u stanju? Dok spavaš, ko te održava 
živim? Ko te uspavljuje i ko te budi iz sna? U svakom našem uda­
hu i izdahu dokaz je naše nemoći i ovisnosti i Allahove svemoći. Pa, 
koja su tvoja opravdanja što nisi zahvalan svome Stvoritelju? A nisi 
Mu zahvalan sve dok Mu na sedždu ne padneš, pa makar podijelio 
imetka koliko dunjaluk i više od toga.

Izvršavanjem propisanih ibadeta vjernik se oslobađa svake ovisnosti o 
stvorenjima, a jača svoju ovisnost o Stvoritelju stvorenja.

Stomaci su puni, strasti zadovoljene, a duše prazne i uznemirene. Smire­
nost duše Allahov je dar koji se ne može postići nikakvim dunjalučkim 

bogatstvima i uživanjima. Smirenost je isključivo plod imana u Allaha, 
činjenja ibadeta i čvrstog uvjerenja / jekina u Sudnji dan.

Kad god sam nešto očekivao od ljudi, neku pomoć, nagradu, pažnju 
ili pohvalu, ostao sam nezadovoljan i razočaran. Kad god sam se oslo­
nio na svoga Gospodara, radeći isključivo u Njegovo ime, mojoj sreći 
i zadovoljstvu nije bilo kraja.

Šta imaš od toga što si nešto napisao, odnosno objavio? Od ljudi 
ništa. Od Gospodara svih svjetova, nadam se, veliko dobro. Najlakše 
se skloniti u hlad komfora i “mudro” šutjeti.

Najgora kazna i samoponiženje za muslimana je kada se stidi svo­
je vjere u društvu nemuslimana; kada, recimo, nadijeva svojoj djeci 
nemuslimanska (međunarodna) imena ili lijepa muslimanska imena 
skraćuje neprikladnim nadimcima misleći da će mu zbog toga djeca 
bolje proći u društvu. 

Ne stidi se svoje vjere. Znaju nemuslimani dobro ko si ti. I jedino će 
te poštovati kada im jasno i glasno daš do znanja da svoju vjeru i svoj 
narod poštuješ i voliš i da s tim vrijednostima ne trguješ.

Zaposlimo i jezik i srce zikrom i dovama te tražimo od svoga Gospo­
dara sve što nam treba, pa će nam naš Gospodar dati ono što je naj­
bolje za nas na oba svijeta. 

Veli jedan da ne želi u džamiju kad vidi ko sve u džamiju dolazi, a mi mu 
velimo da ne želimo u Džehennem, kad vidimo ko sve u Džehennem hrli.

U danima visokih temperatura možemo zaraditi veliki sevap ako u 
kakvu posudicu natočimo vode i ostavimo je u parku, kod kakvog 
drveta, iz koje će piti ptice, mačke i psi.

Islam se nikome ne dodvorava i nikome ne povlađuje. Možemo se 
mi razbacivati frazama “niko osim Allaha ne zna ko će u Džennet ili 
Džehennem” i “svako zaslužuje Allahovu milost” koliko god hoćemo, 
ali moramo imati na umu da je Džennet skupa roba. 

Naravno da osim našega Stvoritelja niko ne zna ko će u Džennet ili 
Džehennem, i naravno da se svako od nas nada Allahovoj milosti (sam 
je Muhammed, s.a.v.s., naglašavao da će i on, Allahov posljednji vje­
rovjesnik, odabranik i miljenik, ući u Džennet isključivo po Allaho­
voj milosti), međutim, postoje jasni kur’anski opisi i jednih i drugih, i 
dženetlija i džehenemlija, pa svako ko razmišlja i ko je iskren prema 
sebi može doći do zaključka kojoj skupini pripada. No, to je pitanje 
razuma i uvjerenja te volje da se nastoji živjeti islam; volje i htijenja 
da kod sebe jačamo svojstva dženetlija, a budemo što dalje od osobi­
na koja su svojstvena džehenemlijama. Jedno uvijek imajmo na umu: 
Džennet se ne zavređuje samo pustim željama i ispraznim frazama 
nego ustrajnim izvršavanjem kur’ansko-sunetskih propisa.

Ne klanjaju samo oni koji neće. Nije istina da ne mogu, nego ne žele, 
ne da im se, pa su i šejtanu dragi, jer se ne muči puno oko njih.

Ljudi ne vole smrt niti one koji ih na smrt stalno podsjećaju, a ništa ne oživi 
insana iz nemara kao trenutak potpune svjesnosti o odlasku s ovoga svijeta.

Da svome djetetu budeš primjer u redovnom obavljanju namaza i življenju 
po principima islamskoga morala bolje je nego da mu dunjaluk pozlatiš.

Allah, dž.š., u nekoliko kur’anskih ajeta ističe da Mu je lahko zamijeniti 
jedan narod drugim i da je to i činio mnogo puta u povijesti čovječanstva. 
Narodi su nestajali uglavnom zbog nepokornosti Allahu i Njegovom Po­
slaniku te pretjeranom odavanju različitim grijesima, užitcima i strastima. 

Nestanak jednog naroda ne mora biti uzrokovan ratom, genocidom, 
boleštinama niti elementarnim nepogodama. Taj se proces može od­
vijati i ekonomskom hidžrom i asimilacijom.

Nije Poslanik strahovao da će njegov ummet biti iskušan glađu i 
siromaštvom, nego dunjalukom; da će mu se dunjaluk otvoriti i 
raspametiti ga.

Vjernici ne smiju šutjeti na zlo javnog nemorala, golotinje, bluda, na 
promociju bilo kojeg oblika nastranosti. Ako nam postane svejedno, 
šta nam je ostalo od vjere?

A šta će Allah, dž.š., reći o mom stavu i postupku? Hoće li On i Nje­
gov Poslanik biti zadovoljni mojim izborom? Ako ovo pitanje iskre­
no postavimo svome srcu, uvijek ćemo, ako Bog da, ispravno postupiti 
kad nas život dovede pred neku dilemu.

Čovjeku postaje grijeh i ono što je halal, što je dozvoljeno, ako pre­
tjeruje u tome.

Žalosno je da se danas gleda ko govori, a ne što se govori. Govor­
nik može izreći i istinu, ali ćemo je unaprijed odbaciti jer osje­
ćamo prema njemu mržnju, zavist ili ljubomoru! Iskreni vjernici 
i vjernice koji očekuju punu nagradu na Ahiretu, hvala Allahu, 
nisu takvi! Zato trebamo svi (o)čistiti svoje nijete, posebno u na­
šim međusobnim odnosima i misliti na odgovornost pred Sve­
višnjim Allahom.

Vjera se rijetko gubi zbog iskušenja, a često zbog dunjalučkih uži­
vanja i interesa.

Ne budimo od onih koji huškački raspiruju ljutnju i nerazumijevanje 
između dva brata, dva prijatelja, i cinično uživaju u tome. Budimo od 
onih na koje Allah, dž.š., ukazuje u Svojoj posljednjoj objavi: “Zaista 
su vjernici braća, pa dvojicu braće svoje izmirite i Allaha se bojte, ne 
bi li vam milost ukazana bila!” (El-Hudžurat, 10)

Prve generacije muslimana sigurno nisu trošile snagu na besplodne i 
nevažne rasprave, nego su se trudili da što dosljednije primijene sunnet 
u svojim životima te ummet učine vojno, politički i ekonomski sigur­
nim, neovisnim i prosperitetnim. Njima je dunjaluk bio prioritet u 
mjeri da osiguraju nesmetano širenje i primjenu Allahovih riječi, a ne 
da se na njemu dobro uhljebe.

Umišljajući da dobro poznajemo svoju vjeru, mi se danas često bavimo 
trivijalnim stvarima, raspravljamo o onome o čemu već odavno posto­
ji jasan i općeprihvaćen islamski stav, te se jadni slomismo dodvoriti 
sredini u kojoj živimo, pravdajući se šta islam nije, umjesto da svojim 
ponašanjem pokažemo što islam uistinu jeste. 

Islam je čist od bilo kakvog oblika idolatrije, idolopoklonstva i 
kulta ličnosti.

Samo je Allah savršen i bezgrešan, samo se Njemu u molitvi obraća, i 
samo se od Njega pomoć, uputa i oprost traži.

Kako je samo isprazno i po čovjeka tragično traženje sreće i smira­
ja u haramu.

Velika je tajna zašto Allah, dž.š., neke ljude uputi na Pravi put, a 
većinu ostavi u zabludi. Još je veća tajna činjenica da se to stanje 
do kraja svačijeg života može promijeniti i potpuno obrnuti. Zato, 

ako si svjestan svoga Stvoritelja i čuvaš svoj namaz, zahvaljuj Mu 
što te uputio i moli Ga da ti Svojom milošću i dobrotom odredi 
lijep završetak dunjalučkog života i najljepše mjesto Dženneti-l- 
-firdevsa u Vječnosti. Ako nisi od tih, ništa nećeš izgubiti zatražiš 
li srcem od Gospodara svjetova da te uputi, jer samo On, a ne lju­
di, upućuje na Pravi put.

Doista je najveći bankrot čovjek koji se upozna s islamom, pa odbije 
živjeti po propisima Kur’ana i sunneta.

Blago li se džamijskim komšijama, mogu skoro svaki namaz obavi­
ti u džematu.

Posljednji Božiji vjerovjesnik, Muhammed, s.a.v.s., upitan je o 
onome što će ljude najviše uvoditi u Džennet, pa je rekao: “Bo­
gobojaznost i lijepo ponašanje.” Zatim je upitan: “Šta će ljude 
najviše uvoditi u Vatru?”, pa je odgovorio: “Usta i spolni organ 
(ogovaranje i blud).”

Neće tebi ništa faliti od dunjaluka ako ne klanjaš, ali šta ćeš kad umreš? 
Ne misliš li valjda da nećeš biti proživljen? 

Kad Allah, Uzvišeni, nekoga zavoli, zavole ga i meleki i iskreni vjer­
nici. Vidi se to, osjeti se to.

Praznovjerja i predrasude nemaju mjesta u islamu.

U oblikovanju navika i karaktera jedne osobe, posebno naše omla­
dine, jako su važni prijatelji i ljudi koji nas okružuju. Zato pazimo 
s kim se družimo, kojim povodom i o kojim temama razgovaramo. 
Sve to ostavlja traga na naše srce. 

Mnogi vjernici žele steći dunjaluka i više nego im objektivno treba 
pod opravdanjem da je Allahu, dž.š., jak i neovisan musliman draži od 
muslimana koji je u potrebi i ovisan o drugima. Istina, jak i neovisan 
musliman je Allahu Uzvišenom draži, a u obojici je dobro, kako nas 
to uči naš uzor Muhammed, s.a.v.s.

Nema islam ništa protiv da zarađuješ i stječeš imetak, i preko svojih 
potreba, sve dok te biznis i posao ne počnu odvraćati od namaza, dža­
mije i džemata.

Ili si Allahov rob, ili si rob imetka?! A rob si imetku ako ti namazi pro­
laze dok trčiš za dunjalukom i dodatnim poslom. “Ljudi koje kupovi­
na i prodaja ne odvraćaju od sjećanja na Allaha, i obavljanja namaza, i 
davanja zekata, oni se boje Dana u kojem će srca i pogledi uznemire­
ni biti, da bi ih Allah nagradio lijepom nagradom za ono što su činili 
a dao im i više iz Svoje dobrote. A Allah opskrbljuje koga hoće, bez 
ikakva računa.” (En-Nur, 37–38)

“Ko želi da sutra sretne Allaha kao musliman, neka čuva namaze i kla­
nja ih ondje gdje se čuje ezan. Doista je Allah vašem Poslaniku pro­
pisao praksu u kojoj se nalazi uputa, a namazi su dio te prakse, zato, 
ako vi budete klanjali u svojim kućama, ostavili ste tu praksu, a ako 
ostavite tu praksu, vi ste onda u zabludi. Svaki čovjek koji lijepo uzme 
abdest, želeći da ode u jednu od Allahovih kuća (mesdžida), za svaki 
korak mu se piše dobro djelo, podiže stepen u Džennetu, briše grijeh.” 
“Pogledao sam nas i vidio da (namaz u džematu) ne izostavlja osim 
poznati munafik i vidio sam čovjeka kako se oslanja na dva čovjeka 
kako bi stajao u saffu.” (Abdullah ibn Mesud, r.a.)

Dok čovjek ne osjeti slast vjere u srcu, teško će redovno obavljati 
namaz i učiti Kur’an. 

I za osjećaj slasti vjere u srcu treba doviti Allahu, dž.š.

Zdrav i uspješan islamski brak zahtijeva obostrano poštivanje šerijat­
skih normi ponašanja, kompromis, sabur a ponekada i žrtvu. Nema 
opravdanja za bračne drugove koji zbog manjka “slobode” u braku, ili 
bolje rečeno zbog vlastitog hira / šejtanluka, a bez ikakva drugog po 
islamu opravdanog razloga, žele razvrgnuti zdravu i stabilnu bračnu 
zajednicu. Takvi / takve neka se boje Allaha Uzvišenog. Ako to urade 
bez ikakva razloga teško da će kasnije u životu sreću i napredak ostva­
riti i doživjeti. Kada se i pojave životna iskušenja, nedostatak ljubavi, 
svađe, nerazumijevanje ili teška financijska situacija, treba malo osa­
buriti, razgovarati i moliti Allaha, dž.š., za olakšanje. 

Najlakše je razvrgnuti brak. Nažalost, danas je zavladala opasna bolest 
zvana sebičnost. Odrasli u želji da zadovolje svoj ego, svoje niske strasti, 
koje razbuktava prokleti šejtan, ne misle na druge oko sebe, čak ni na 
vlastitu djecu, pa su spremni i brak rasturiti samo da zadovolje svoje želje. 

Brak i dijeljenje sadake nisu nikoga osiromašili.

Raspametiše nas dunjaluk i želja za vlašću i ugledom kod ljudi. A sna­
ga i ugled su samo kod Allaha, dž.š. 

“Ko se abdesti i taj abdest usavrši ili upotpuni, pa izgovori Ešhedu en la ilahe 
illallah ve ešhedu enne Muhammeden abduhu ve resuluhu (Svjedočim da nema 
božanstva osim Allaha, i svjedočim da je Muhammed Njegov rob i poslanik), 
otvorit će mu se svih osam vrata Dženneta, da uđe kroz koja hoće.” (Muslim) 

Reko bi insan da je lahko zaraditi Džennet. Pa i jeste. Samo treba 
biti pokoran Gospodaru svjetova i Njegovom posljednjem Posla­
niku, s.a.v.s., i eto Dženneta.

Da nas Allah sačuva i izliječi od ravnodušnosti prema Njegovim pro­
pisima. Faraonove su vojske uništene zbog poricanja i ravnodušnosti 
prema Allahovim znamenjima.

Dok god među nama ima onih koji ukazuju na zlo i nastranosti, nadati 
se da nas Allah neće kazniti za ono što rade bezumnici među nama. 

Iz islamske perspektive vladari / nositelji javnih funkcija su sluge, a 
ne gospodari.

Sačuvaj nas Allahu od svakoga straha, osim straha od Tebe. Taj nam 
strah povećaj, jer on dolazi samo iz ljubavi prema Tebi.

Puno griješimo, i puno smo nezahvalni, a Allah nas ne kažnjava. Zar 
može biti očitiji znak Allahove milosti prema nama?

Da Allah nas i našu djecu zaštiti i sačuva savremenih, šejtanskih, tren­
dova. Jedan od takvih je i tetoviranje ljudskoga tijela. 

Mnoga će djeca proklinjati svoje roditelje na Sudnjem danu što ih 
nisu podučili islamu, što im nisu bili primjer u izvršavanju islam­
skih propisa. 

Danas sve češće možemo čuti kako mladi zajedno, ali nevjenčano, 
žive. Zaljube se, zavole se, pa odluče “zajedno živjeti” čekajući neka 
“bolja vremena” da svoju ljubav okrunišu brakom. Dragi roditelji, 
ako ste vi slučajno svoj život tako započeli ne dopustite svojoj djeci 
istu pogrešku. Ne ohrabrujte ih u grijehu. Šta uopće znači “zajedno 

živjeti”?! Blud je težak i opasan grijeh čije posljedice ne osjećaju 
samo počinitelji nego i njihovi najbliži članovi porodice, pa i ci­
jelo društvo. Ako ste vjernici, ne možete svoju djecu podržavati u 
grijehu. Ne možete govoriti “ma nek’ se samo djeca vole”, “nek’ je 
samo brat musliman ili sestra muslimanka” (pravdajući težak gri­
jeh pukom pripadnošću islamu). Nije isto, i nikada neće biti, kada 
dvoje mladih svoju ljubav legaliziraju šerijatskim vjenčanjem i kada 
je konzumiraju prije vjenčanja kroz blud. Nije isto ni kada se djeca 
rode u bludnoj vezi i u čistom braku. Naravno, djeca nisu ništa kriva 
za grijeh svojih roditelja. Zato, odgajajte svoju djecu na islamskom 
moralu, govorite im o teškim posljedicama bluda te ih hrabrite da 
što prije ulaze u brak i ne bojte se za njihovu nafaku. Allah je Onaj 
Koji ih je stvorio, Koji im je život udahnuo u maternicama majki 
njihovih, pa im je sigurno i nafaku odredio. 

Usreći sebe, pronađi smisao u životu, uspostavi direktnu vezu s Gospo­
darom svih svjetova. Počni redovno klanjati. Namaz će odagnati tvoje 
najveće strahove i uliti sigurnost i smirenost u tvoje srce. 

Da počneš odmah redovno klanjati, bolje ti je nego da odgađaš za 
sutra. I ne obaziri se na reakcije ljudi. Ljudi su ti promjenjivi i smrtni, 
a Onaj Kome se obraćaš Jedini Vječan i neizmjerno Dobar.

Ko zanemari namaz, neka zna da je zanemaren i napušten.

Živimo u vremenu kad svako može biti ono što želi. Koliko je to do­
bro za budućnost čovječanstva, ne usudim se prognozirati. Ono što 
znam jeste da islam ima svoje aksiome, propise i principe, i ko god ih 
pokuša nekim svojim nazovi modernim, “naprednim” promišljanjem 
propitivati, zapada u veliku opasnost da kod Allaha bude upisan kao 
kjafir, poricatelj istine, nevjernik. Jedno je grijeh činiti, a sasvim drugo 
je tražiti opravdanje tom grijehu. Ako piješ alkohol, veliki si grešnik, 
ali ako kažeš da je piva dozvoljena, po automatizmu si otpao od islama. 

Musliman ne može pod egidom slobode i prava opravdavati nešto zbog 
čega je Allah uništio u prošlosti cijeli narod i dva velika grada. Ko god 
kaže i misli da su homoseksualizam i lezbejstvo normalne i prirodne 
pojave među ljudima, taj nije musliman.

Muhammed, s.a.v.s, posljednji je Allahov vjerovjesnik, milost svjeto­
vima, najljepši uzor. Bez slijeđenja njegova sunneta nema ispravne po­
kornosti Allahu, dž.š., i nema spasenja. 

“Sadaka neće umanjiti imetak, a čovjeku koji oprosti drugome, Allah 
će povećati ugled. I niko neće biti ponizan pred Allahom a da ga Allah 
neće uzdići.” (Hadis)

Golema je moć dove za svoga brata i sestru u njihovoj odsutnosti.

Allah ne prima namaz bez čistoće ni sadaku od haram imetka.

Hoće insan imetkom osigurati budućnost na dunjaluku, a budućnost 
je samo na Ahiretu. Raditi se mora, ali i umrijeti se mora. 

Božiji poslanik Muhammed, a.s., je rekao: “Tako mi Allaha, da Allah 
uputi preko tebe samo jednog čovjeka, bolje ti je od najvrednijega 
blaga.” (Hadis)

Vjernici svaki dan gledaju kako da poprave i ojačaju svoj iman, jer se 
iman u doticaju s dunjalukom haba, kao što se haba odjeća kada se 
dugo nosi. Muhammed, s.a.v.s., je preporučio dva recepta za jačanje 
imana: što češće razmišljanje o vlastitoj smrti i što više učenja Kur’ana.

Sabah-namazu u džematu prisustvuje mnogo meleka, a malo iskrenih 
vjernika. Potrudimo se, pokažimo volju i htijenje i uputimo Allahu, dž.š., 
dovu da nas učini dijelom ovoga časnoga skupa. Poseban je to osjećaj kada 
se zorom, dok većina svijeta spava, voziš ili hodaš prema Allahovoj kući, 
uvjeren u golemu nagradu i počasti koje te čekaju kod Tvoga Stvoritelja.

Što god očekujemo u svome zemaljskome životu, čemu se god nada­
mo, molimo Allaha, dž.š., da nam se to i ostvari, ako je to dobro za naš 
iman i naš Ahiret. U protivnom, neka bude daleko od nas, bez obzira 
na to koliko to nešto priželjkivali i željeli. 

Jesmo li svjesni da Allah, dž.š., ništa ne zaboravlja i da se sve bilježi? 
Vjerujemo li mi uopće u Sudnji dan?

Rijetko šta može usrećiti kao spoznaja da ste nekome pomogli, olakšali ili 
riješili nečiju životnu potrebu. A ta je sreća još veća kada to učinite tajno, 
bez javnog obznanjivanja, očekujući i nadajući se jedino Allahovoj nagradi.

Svoje najmilije čuvajmo dovom i sadakom. 

Dobro čuvajmo one koji nas spominju u svojim dovama.

Skoro da nema stranice u Kur’anu na kojoj se ne govori o Allahovoj 
kazni, upozorenjima i opomenama ljudima. Vjernicima, koji ispravno 
shvaćaju vjeru, to je sasvim shvatljivo, i prihvatljivo, i to ne treba mi­
ješati s islamskim principom “olakšavajte, a ne otežavajte, obveselja­
vajte, a ne rastužujte”. 

Uvijek je među ljudima bilo zla, grijeha, nemorala, pronevjera, neprav­
di i različitih opačina, pa tako i u naše vrijeme. Jedino što se danas sve 

nabrojano multipliciralo te postalo javno i lakše dostupno. Danas mno­
gi ljudi javno pokazuju ono čega su se njihovi djedovi i nane stidjeli. 
Zato su ajeti, u kojima Allah upozorava i opominje Svojom kaznom 
zbog činjenja grijeha, vjernicima motivacija na budnost i poziv na 
oprez zbog mogućnosti da se naviknemo na grijehe. A ništa opasnije 
za vjeru i zdravlje srca od naviknutosti na grijehe oko nas.

Ne radi se o slobodi. Riječ je o tome da nam zlo nameće svoja pravila 
i vrši agresiju na sve što je normalno, prirodno i moralno. Ako se zlu 
ne suprotstavimo, zlo će nametnuti svoja pravila. 

Ko želi, poučit ćemo ga islamu, a jedino Allah upućuje na Pravi put, 
i samo On grijehe oprašta.

Udaviše se Bošnjaci mesom svoje braće iz druge političke opcije. A 
danas će i jedni i drugi na džumu. O kojoj mi ljubavi prema vjeri, do­
movini i narodu govorimo?

Čim se dunjaluk stavi ispred Ahireta, odnosno osobni interesi ispred 
Allahovih zakona i propisa, nastaje fesad / nered, kako u srcu i životu 
pojedinaca, tako i u međuljudskim odnosima.

Nekima su dinar i položaj postali poput božanstva. Samo meni i samo ja.

Kada razmišljamo ili govorimo o dolasku mjeseca ramazana, prvo 
što moramo imati na umu jeste da je to, možda, posljednji ramazan 
u našem životu. Moramo sebe uvjeriti da od ibadeta i dobrih dje­
la koje ćemo učiniti u ovom nadolazećem ramazanu ovisi cijeli naš 
život, naša vječnost. Doista, dragi brate i poštovana sestro, vrijeme 
brzo prolazi. Jučerašnji dan nikako ne možemo vratiti. I dobro i zlo 
koje smo u njemu učinili bit će nam predočeni na Sudnjem danu. 
Jučerašnji dan svjedočit će za nas ili protiv nas. U samo jednom 

danu možemo zadobiti ili izgubiti vječnost. Zato je svaki novi dan 
u našim životima Allahov dar. Svaki novi dan je nova šansa da po­
pravimo svoj status kod našega Stvoritelja. 

Planirajmo kako ćemo iskoristiti svaki novi dan u svome životu, a po­
sebno dane u mjesecu ramazanu, koji, kako Muhammed, a.s., veli, ne 
bi trebali biti poput “običnih” dana. 

Novi ramazan kao blagoslovljeno vrijeme, u kojem se dobra djela više­
struko vrednuju, traži od nas da učinimo istinsku i potpunu tevbu; da 
se istinski pokajemo za cijeli naš dosadašnji život, za sve grijehe kojih 
se možemo sjetiti i onih kojih se ne možemo sjetiti. 

Tevba označava istinski, potpuni, povratak našemu Stvoritelju, Allahu, 
dž.š. Cijelo svoje biće, svako svoje djelo, riječ pa čak i misao, usmje­
ravamo Onome Koji nas je stvorio, Koji nas je Pravim putem uputio, 
počastivši nas s uzvišenom vjerom dini islamom.

Tevba podrazumijeva i obećanje našemu Stvoritelju, bolje rečeno sa­
mome sebi, da ćemo živjeti pobožnije, da ćemo se više truditi da čini­
mo dobra drugima, a ne samo da sebično mislimo na sebe; da ćemo 
ustrajavati u ibadetima, kao što ustrajavamo u ramazanu, posebno da 
ćemo čuvati svoj namaz koji je početak i kraj priče o islamu, namaz 
koji nas na najbolji način štiti od svega što je zlo i grijeh. 

Kad god ideš prema džamiji, radi namaza, uči nas naš Poslanik, 
s.a.v.s., svaki put kad podigneš svoju desnu nogu, Allah ti upiše 
jedno dobro djelo, koje ti opet uveća od deset pa do sedam stoti­
na puta, i više, a kad god spustiš svoju lijevu nogu, Allah ti oprosti 
jedan grijeh i pobriše zlo koje si učinio. Ovo je Allahova matema­
tika, i nije poput ljudske. Neka Mu je slava, i neka Mu je hvala na 
Uputi i Njegovoj milosti prema nama grešnicima.

Ne mogu da pojmim, ne mogu da razumijem muslimanske majke 
koje objavljuju golišave slike svojih kćerki!

Ne može svako priznati vlastitu grešku! Ljudi koji u srcu imaju kibura 
/ oholosti nikada javno i pred drugima neće priznati da su pogriješi­
li, iako bi to trebali i morali. To je ljudski i to je islamski. No, “ponos” 
i ego im to ne dozvoljavaju. A dobro znamo ko je zbog ponosa i ega 
vječnost izgubio. 

Pune nam džamije na prigodničarskim događajima i svečanostima, a 
samo nekoliko džematlija na sabah-namazu. Gdje griješimo? Kako 
vjeru shvaćamo?

Nikada ne poželi ono što drugi imaju. Svakome je propisan tačan broj 
zalogaja, udaha i izdaha. Naše je da pazimo da nafaku ne stječemo na 
haram način, da ne oštetimo radnike koje unajmljujemo odnosno 
firmu ili instituciju u kojoj radimo.

“Neki svoju dušu svojom pokornošću prodaju Allahu, dž.š., i na taj je 
način oslobode od patnje, a drugi je slijeđenjem prohtjeva prodaju šej­
tanu, pa je na taj način upropaste.” (Imam En-Nevevi) 

Jučerašnji dan nije više tvoj. Ako u njemu nisi obavio namaz i Alla­
hu se iskreno zahvalio na blagodatima koje si uživao, čime ga misliš 
opravdati na Sudnjem danu?

Divim se vjernicima koji redovno dolaze u džamiju po mraku, na sabah 
i na jaciju, posebno u ljetnom periodu, iako ne stanuju blizu džamije. 
Oni su na pravi način shvatili i prihvatili svoju vjeru.

Zahvali svome Gospodaru što si među odabranima koji su dan za­
počeli sabah-namazom i jutarnjim zikrom. To ti vrijedi više nego sva 
blaga ovoga svijeta.

Po hodu, po pogledu, po govoru, po načinu ophođenja prema ljudima, 
po načinu rukovanja s ljudima... po svemu nabrojanom može se pri­
mijetiti kad nekoga obuzme kibur, da nas Allah, dž.š., sakloni i sačuva. 

A samo trun kibura u našem srcu / ponašanju može nam trajno za­
mandaliti vrata Dženneta. Zato, molimo Allaha, dž.š., da nas sačuva 
od ove duhovne bolesti jer se sami sigurno ne možemo sačuvati.

A šta nas to uopće raduje? Šta nas to usrećuje? Kako se možemo čvrsto 
vezati za nešto što je prolazno, nestalno i neizvjesno i što moramo na 
kraju napustiti? Koja je svrha zemaljskoga života ako se ne priprema­
mo za vječni život, ako se ne radujemo susretu sa Stvoriteljem?

Mnogi se u iskušenju, bolesti, ratu, neimaštini i strahu vrate vjeri, dok 
se mnogi u dunjalučkim blagodatima udalje od vjere, ili je potpuno 
izgube. Posljednji Allahov vjerovjesnik Muhammed, s.a.v.s., govorio 
je: “Tako mi Allaha, ne bojim se za vas siromaštva, ali se za vas bojim 
da vam se otvori dunjaluk, kao što se otvorio onima prije vas, pa da se 
u tome natječete kao što su se oni prije vas natjecali, pa da vas uništi 
kao što je uništio one prije vas!” (Buhari i Muslim)

Vjernici se ne prilagođavaju. Oni proaktivno djeluju. Prema standar­
dima Kur’ana i sunneta.

Tvoje titule i tvoj položaj neće te učiniti poštovanim. Tvoje op­
hođenje prema ljudima hoće. Posebno prema onima koji se ne 
slažu s tvojim stavovima.

Nije lahko voditi dvostruki život: jedan za džemat, drugi za čaršiju. Ne 
stidi se vjere svoje. Ne dodvoravaj se nikome. Uvijek ponosno i dosto­
janstveno, s pokrićem lijepoga ahlaka, svima daj do znanja da ti je od 
svih vrijednosti ovoga svijeta islam uvijek na prvome mjestu.

Nema potpunog ni istinskog morala bez straha od Allaha u tajnosti. 

Koliko god je namaz pitanje svijesti i vjerničke odgovornosti, toliko 
je i svojevrsna životna navika. Zato, navikavajmo sebe i svoje ukuća­
ne na namaz. Čuvajmo namaz kao zjenicu oka svoga. Prvo namaz, pa 
sve ostalo.

Vjernik o namazu / molitvi brine više nego o bilo kojoj drugoj životnoj 
potrebi. Namaz je izraz vjernikove pokornosti svome Stvoritelju i od­
govornosti prema svojoj vjeri. Dozivati Allaha Uzvišenog bez namaza 
jeste poput pokušaja uspostave telefonske veze bez signala. Koliko god 
je namaz stvar svijesti i odgovornosti, toliko je i životna navika. Zato, 
navikavajmo sebe i svoje ukućane na namaz. Bez namaza nemamo kud 
na Ahiret. Bez namaza sva naša dobra djela pomnožena su s nulom.

Ako u ramazanu i na dan Bajrama nisi spreman oprostiti / halaliti te 
preći preko pogrešaka drugih ljudi prema tebi, jesi li onda siguran da 
si sam zaslužio primiti dar Allahove milosti i oprosta?!

Bolje ti je da svoj ego slomiš, da se pokoriš i “poniziš” i od brata / sestre 
halala tražiš, bez obzira na to o čemu je riječ, nego da im na Sudnjem 
danu sva svoja dobra djela predaš, te, odbačen i ponižen, u džehenem­
skoj vatri skončaš.

Ili ćemo popravljati svoj odnos prema Allahu, jedni prema drugi­
ma i prirodi, ili će biti sve gore i gore.

Mnogi su roditelji upropastili svoju djecu govoreći: “Neka ih, mladi 
su, nek’ uživaju u životu.”

Sreća je kad Allaha voliš, a još veća kad Allah zavoli tebe, a zavoljet će te 
ako Mu se pokoriš i približiš farzovima, sunnetima, nafilama u ibadetu 
i dobročinstvom Allahovim stvorenjima. Drugog puta za sreću nema.

Nazvala me jedna nana i pita za uplatu kurbana. Kažem joj da je kur­
ban ove godine poskupio, kao i sve ostalo, samo da ima na umu. A 
ona meni veli: “E, moj sinko, moj je rahmetli babo vajk govorio da se 
s kurbanom ne cjenka, nego plati i zaboravi.”

Naši stari, koji su imali mnogo manje imetka i mogućnosti od nas, ni­
kada se nisu s vjerom cjenkali. A mi sve nešto propitujemo i rondamo. 
Da Allah popravi naše stanje.

Kako je samo tužno i strašno kad zbog nekoliko kvadrata zemlje ili 
nekretnine rođena braća i sestre postanu neprijatelji. Dužnost je rodi­
telja da na vrijeme i po Šerijatu raspodijele svoju imovinu među dje­
com, bez obzira na to jesu li djeca zadovoljna tom raspodjelom, da to 
lijepo pred svjedocima učine i kod javnog bilježnika ovjere. Bolje je da 
se djeca “ljute” na roditelje zbog nezadovoljstva raspodjelom imetka, 
nego da se zbog neodgovornosti roditelja braća i sestre povlače po su­
dovima. Ako bismo se, ne do Allah, osobno našli u ovakvoj situaciji, 
da se ne možemo na lijep način s braćom i sestrama dogovoriti, onda 
je bolje da se svega odreknemo nego da glavu od vlastitog brata ili se­
stre okrećemo. A Allah, dž.š., nikome ne ostaje dužan.

Malo nas je koji ne volimo more. Međutim, ako ne možemo naći 
potpunu osamu sa svojom porodicom, bolji nam je odlazak u planine. 
Vjernici i vjernice nemaju šta raditi na javnim plažama.

Sklanjaj se ti poput Nuhovog, a.s., sina na neka svoja imaginarna brda 
koliko god hoćeš, tebi spasa bez Kur’ana i sunneta nema.

Budite redovno svoju djecu na sabah-namaz. Nemojte ih uopće ža­
liti. Neka je rano. Osim goleme nagrade, kojoj se vjernik s pravom 
nada, ustajanje na sabah jača iman i karakter, poboljšava zdravlje 
i snaži tijelo. 

Što je rjeđe u džamiju dolazio, dunjaluk mu se sve više otvarao, jedan 
posao, drugi, treći... pa je zaključio da se u džamiju, baš, i ne isplati 
dolaziti. I tako je, samo privremeno, dobio dunjaluk, a izgubio, naža­
lost, vječnost. U međuvremenu je i dunjaluk izgubio. Kako god okre­
ne, čovjek je bez namaza bankrot.

Učimo našu omladinu da su vjera i stid dvije blagodati vrijedne svake 
žrtve i odricanja.

Kad čuju riječi farz i haram, kod vjernika se sva čula pokrenu i do 
maksimuma izoštre.

Vjernici slušaju i čuju što im njihov Gospodar poručuje, bez pogovora 
prihvaćaju i Njemu se pokoravaju.

Vjerniku se može dogoditi da mu jedan dan prođe a da Kur’an ne 
uzme u ruke, ali dva ne bi smjela, nikako.

Nafaku možemo steći i na haram način, ali bereket možemo za­
vrijediti samo na halal način. A bereket je blagoslov, sreća, mir i 
sigurnost u duši, tijelu, imetku i porodici.

Susreo sam dosta naših ljudi koji zbog duboke starosti, bolesti, 
iznemoglosti ili sličnih stanja izostavljaju namaz nakon što su ga 
cijeloga svoga života, ili njegov veći dio, redovno obavljali. Uglav­
nom se opravdaju nemogućnošću da normalno klanjaju odnosno 
održavaju čistoću tijela i odjeće. Takvim osobama moramo na naj­
suptilniji način ukazati da za njih vrijede posebna, olakšana, pra­
vila i da se namaz ne smije izostaviti ni pod kakvim okolnostima, 
pa makar bili i na samrtničkoj postelji. 

Namaz je najvažniji temelj naše vjere o čijoj potpunosti i ispravnos­
ti ovisi naša vječnost. Vjernici su zaduženi namazom / molitvom do 
svoga posljednjega daha.

Svaki rekat obavljaj kao da ti je posljednji u životu, kao da ti baš o tom 
rukuu i o toj sedždi ovisi tvoja vječnost. Tako ćeš se najbolje usredo­
točiti i na najljepši način upotpuniti svoj namaz.

Ko se odvaži pobuniti protiv vlastitih pretjerivanja, ćejfova i interesa, 
morat će ući u pravi rat. Sa samim sobom. Sa svojim šejtanima.

Dolaze mlađe generacije nemuslimana, koje se ne boje suočiti s isla­
mom na pravi način, za razliku od njihovih roditelja koji su, zbog na­
slijeđenog straha i predrasuda, bježali i zazirali od islama. 

Islam voli čista i dobra srca. On ih zgrabi i ne pušta ih lahko.

Kada su u pitanju klimatske pojave i promjene, znanstvenici mogu 
samo konstatirati postojeće stanje. Allah je jedini Upravitelj vre­
menskih prilika i neprilika. 

Islam nije produkt ljudi, odnosno vjerskih institucija. Ljudi, i to uče­
ni, mogu islam samo tumačiti shodno vremenu i okolnostima kako bi 
olakšali njegovo razumijevanje i prakticiranje, ali mu ništa ne mogu 
dodavati ni od njega oduzimati. 

Pravo znanje je u knjigama koje držimo u rukama. Knjiga nikad neće biti 
prevladana bez obzira na trenutni trend nečitanja knjiga. Gospodar svjetova 
se u Kur’anu kune Knjigom, a to je onda golemo i za čovjeka sudbonosno.

Ovisno o situaciji ili potrebi, Stvoritelju svjetova Allahu, dž.š., upu­
ćujemo dove različitog sadržaja. Neko upućuje dove za zdravlje, neko 
za posao, neko za brak. Druge su protiv različitih nevolja, a svi upu­
ćujemo dove za Uputu / Pravi put u ovozemaljskom životu, odnosno 
za Džennet u budućem, vječnom, životu, koje su i najvažnije, jer ako 
Džennet ne zavrijedimo na Budućem svijetu, badava nam sve ostalo 
što smo stekli na ovom prolaznom i nepredvidljivom dunjaluku. 

Poštovane kćeri, sestre, majke, ako vam je vrućina, pa džehenemska 
vatra je doista žešća i trajnija. Ako ste vjernice, dobro ćete paziti na 
svoje oblačenje. 

Faraon je bio toliko moćan da se na vrhuncu svoje vlasti / oholosti 
proglasio božanstvom, ali ga je Allah, dž.š., kao i cijelu njegovu voj­
sku, uništio samo jednim morskim valom. 

Allah, dž.š., ne zaboravlja nasilje koje se učini drugima. Posljedice 
fesada / nereda i zuluma koje prouzročite drugima vrate vam se kad 
tad u vlastito krilo.

Što god u životu radimo i u čemu god imamo dilemu zapitajmo se da 
li bi Muhammed, s.a.v.s., tako postupio.

Prvo izgraditi jak i stabilan džemat, pa onda džamiju i islamski centar. 
Ukrašene zidine Gospodaru svjetova ništa ne znače bez vjernika koji 
svakim sabahom i jacijom u džamiju dolaze.

Šejtan te ne ostavlja na miru. Pa, nemoj ni ti njega. Ako on tebe na­
govara na grijeh, baca te u brigu i očaj, gura te u depresiju i pesimi­
zam, onda i ti njega uznemiravaj i od sebe ga otjeraj abdestom, nama­
zom, dovom, učenjem i slušanjem Kur’ana, zikrom i dobročinstvom 
prema drugima.

Mora vjernik jednom prelomiti i odlučiti što mu je prioritet; dunja­
luk ili ahiret.

Džamije su otvorene i drugim danima osim petka.

Vjernicima su džamije važnije i draže od njihovih domova u kojima 
se udobno i sigurno osjećaju.

Između poltronističko-konformističkih “ne talasaj”, “budi mudar”, 
“veži konja gdje ti aga kaže” i “nek’ samo mene niko ne dira” i istine – 
iskreni vjernici uvijek biraju istinu.

Istina uistinu zna koštati insana na ovome svijetu, ali na Ahiretu do­
nosi siguran profit.

Allahov Zakon je iznad svakog drugog zakona. Stalan i nepro­
mjenjiv: u svakoj prigodi, u svakom vremenu i za/na svakoga pri­
mjenjiv. Islam se nikome i ničemu neće prilagođavati. Ko želi biti 
i ostati musliman, morat će se prilagodi Kur’anu i sunnetu ili neka 
sebi bira neku drugu vjeru.

Kad insan vidi, ako želi da vidi, kolika snaga i moć leži u Kur’anu, 
shvati da mu u životu nikakva druga terapija ne treba.

Ne žali se ljudima na iskušenja koje te zadese. Neki će te ismijati a 
neki će prokomentirati da si to sigurno i zaslužio. Malo je onih koji 
će te shvatiti, s tobom suosjećati i dovu za tebe uputiti. Zato se žali 
samo svome Gospodaru Koji Jedini zna i može riješiti sve probleme i 
otkloniti sve nedaće iz tvoga života. On je kadar poslati i tvog najve­
ćeg neprijatelja da riješi tvoje dunjalučke potrebe.

Mnogo je lakše izvršavati islamske dužnosti i činiti dobra djela, nego 
se grijeha kloniti, iako iskren vjernik mora i jedno i drugo. Zato je ka­
pital onih koji se grijeha čuvaju neprocjenjiv.

Činiti grijehe, biti nepokoran svome Stvoritelju, i biti siguran od Alla­
hove kazne, najgore je stanje u kojem se čovjek može naći. 

Nit’ je ime, nit’ porijeklo, znak da je neko musliman. Za to posto­
je drugi znakovi i pokazatelji, odnosno šarti, koji se moraju ispuniti. 
Raspitaj se i nauči! 

Kad san neće na oči, samo pomisli da uzmeš abdest, da klanjaš noćni 
namaz, ili učiš Kur’an, pa ćeš vidjeti kako te šejtan odmah počne us­
pavljivati. A ti mu nemoj pružiti taj užitak, nego ustani, uzmi abdest 
i u tišini noći uživaj u razgovoru sa svojim Gospodarom, dok većina 
ljudi spava ili vrijeme provodi u grijehu.

Fino uzmi abdest i obavi namaz, uzmi u ruke Kur’an i pročitaj neko­
liko stranica, pa Allahu zahvali na svim blagodatima koje imaš, pazi 
roditelje, održavaj rodbinske veze, obiđi bolesnog, nahrani gladnog, po­
mozi potrebitog, voli i poštuj sve ljude, nemoj zaboraviti ponekada i u 

džamiju doći i dat će Allah Uzvišeni da svi strahovi, brige i besmisao 
iz tvoga života odu. Nemoj dozvoliti da ti se šejtan smije i da se nasla­
đuje zato što si se predao, što nisi ni pokušao s kur’ansko-sunetskom 
terapijom u liječenju svojih duševnih slabosti i bolesti. Allah te motri 
i Allah zna za tvoje stanje bolje od tebe. Ali Allah od tebe očekuje i 
da se pokreneš, a ne samo da jadikuješ i tražiš sebi kojekakva oprav­
danja. Svaki novi početak jeste težak i zahtjevan. Zato dovi Allahu, 
dž.š., da ti podari snage, volje i odlučnosti da se pokreneš i ustraješ 
na Njegovom putu, bez obzira na okolnosti u kojima se trenutno na­
laziš. Na kraju krajeva, kako god bilo i što god ti se u životu dogodilo, 
s Allahom si uvijek na dobitku.

Kako god tumačili životne neprilike – bile one iskušenja ili kazna 
– Allahova je jedina sigurno istinita: “Kakva god vas bijeda zadesi, 
to je zbog grijeha koje ste zaradili, a On (Allah) mnoge i oprosti”. 
(Aš-Šura, 30) 

Ko god Allahu ne pada na sedždu, u sebi nosi dozu oholosti, bez 
obzira na to koliko “dobar” bio. 

Ako ne postiš, nadamo se iz opravdanih razloga, nije lijepo da javno 
mrsiš. A pogotovo nije u redu da objavljuješ slike na kojima piješ i 
jedeš dok drugi poste.

Moguće je, ali jako teško, da tvoje dijete bude svjesno važnosti namaza 
i drugih islamskih obaveza ako mu kao roditelj ne budeš uzor.

Džaba sve, nekima možeš sve dokaze podastrijeti, a oni će opet naći 
izgovor da ostanu u glibu svoga gafleta / nemara. 

Na korak do Ahireta ne bismo trebali sa sedžde glavu dizati, niti Kur’an 
iz ruku ispuštati, al’ šejtan zajah’o, ne pušta. 

Stekao dolinu zlata, al’ hoće i drugu. Deset nekretnina, al’ hoće i jedanaestu. 
Čuvajmo se duge nade. To je moćno šejtanovo oružje protiv čovjeka. 

Prodati vječno za prolazno najveći je pokazatelj ljudske gluposti.

Treba biti pošten i samokritičan. To je islamski. Allah, dž.š., će nagra­
diti za grižnju savjesti one koji savjesti imaju.

Da li mene Gospodar svjetova voli, da li je On, subhanehu ve te’ala, 
zadovoljan s mojim postupcima? Ako sebi stalno ne postavljamo ovo 
pitanje, onda, nažalost, nit’ smo shvatili suštinu vjere, nit’ smisao života.

Možemo mi tvrditi da volimo Allaha, ali je ključno pitanje voli li Allah 
nas, jer su i mušrici tvrdili da vole Allaha, ali su mu činili širk, oboža­
vali Ga na pogrešan način, a takva je vjera ništavna. 

Ljubav Gospodara svjetova postiže se samo s dvije riječi semi’na i 
et’ana (čujemo i pokoravamo se), odnosno provedbom u svakodnev­
nom životu ovih riječi po principu što Allah voli, i mi zavolimo, a 
ono što On ne voli, i mi se udaljimo od toga.

U mubarek ramazanu, kao ni u jednom drugom mjesecu, imamo 
priliku promijeniti, preusmjeriti i odrediti svoju sudbinu; zadobiti 
ili, ne d’o Allah, izgubiti vječnost.

 Ramazan je vrijeme u kojem kroz post, ali i druge ibadete, imamo 
priliku osloboditi svoje biće dunjalučkih okova koji nas stalno vuku u 
mulj robovanja prolaznim dunjalučkim željama, te se približiti svome 
Stvoritelju Allahu, Milostivome, Koji nam nudi vječne ljepote, naravno, 
pod uvjetom da prestanemo biti robovi prolaznoga dunjaluka.

Allah, dž.š., poznaje stanje naše duše bolje nego mi znamo sami sebe. Zato 
i ne pokušajmo prevariti svoga Stvoritelja, jer ako je naša namjera čista, 
ako doista postoji u nama želja da se mijenjamo, da u ramazanu doživi­
mo takve duhovne transformacije, da nas drugi ne mogu, u pozitivnom 
smislu, prepoznati poslije ramazana, e onda će nam Uzvišeni Allah pru­
žiti još jednu šansu i pomoći nas u našem naumu, pa ćemo slatke plodo­
ve koji sazrijevaju jedino u ramazanu uspješno pobrati i u njima uživati 
na oba svijeta. Allahov miljenik Muhammed, s.a.v.s., nas uči: “Postač ima 
dvije radosti: prilikom iftara i prilikom susreta sa svojim Gospodarom!” 

Kad se u kući uči ili sluša Kur’an, insan se osjeća smirenim, sigur­
nim i zaštićenim.

Kad svakim svojim damarom shvatiš da cijeli dunjaluk ne vrijedi jed­
nog propuštenog namaza, tek onda možeš kazati da razumiješ smisao 
vjere i svoga života.

Sintagmu “vratiti se u život” u kolokvijalnom govoru uglavnom koristi­
mo da bismo naglasili da je neko prebrodio tešku bolest, ozdravio nakon 
teške operacije ili doživljenog srčanog ili moždanog udara. Međutim, su­
štinsko značenje ovih riječi odnosi se na one koji su, nakon nepokornosti 
Allahu, dž.š., počeli redovno klanjati, Kur’an učiti te svoj život uskladili 
sa sunnetom Muhammeda, s.a.v.s. Takvi su se istinski vratili u život, jer 
život bez namaza, bez Kur’ana, bez dobrih djela u ime Allaha, samo je 
životarenje na ovome dunjaluku prije dolaska meleka smrti. 

Rijetki su redovni na sabah-namazu u džamijama u ljetnim mjeseci­
ma. Uvjeren sam da će ti garibi kod Allaha imati poseban status na 
Ahiretu. Blago li se garibima.

Merjema, Hadidža, Asja, Aiša, Fatima, Sara, Hadžera, uzori su na­
šim suprugama, kćerima i sestrama.

Kad bismo dunjaluk podredili Ahiretu, a osobne interese zajedničkim, 
više bismo se poštovali i voljeli.

Dobro djelo u tajnosti i odustajanje od grijeha u tajnosti golem su ka­
pital za Mahšer.

Samo se Allahu treba žaliti. Ljudima nikako. Prijatelje ćemo rastužiti, 
a neprijatelje razveseliti. 

Kad god zaboraviš proučiti e’uzu i Bismillu prije jela, pića, ulaska u 
kuću i bračnog odnosa, znaj da ti šejtan pravi društvo.

Nema tog životnog osiguranja ni državne garancije koji mogu sa­
čuvati i osigurati tvoj imetak, zdravlje i život kao što mogu zekat, 
sadaka i sadekatu-l-fitr.

Ko god ti obećava Džennet bez redovnog obavljanja namaza, dobro 
ga zapamti, za njega se na Sudnjem danu veži i nikako se od njega 
ne odvajaj. Pa kad budeš pozvan pred Gospodara svjetova na saslu­
šanje i polaganje računa, a ti njega pozovi ko svoga svjedoka, jer će ti 
itekako trebati, i to odmah kod prvog pitanja što će ti ga Gospodar 
svjetova postaviti.

Ako i počneš redovno obavljati namaze, učiti Kur’an, činiti dobra djela, 
čuvati se grijeha, a to ti je jedina zaštita od paklene vječne vatre, znaj 
da ti se opet neće ispuniti sve tvoje zamisli, želje i potrebe na ovome 
svijetu. Ispunit će se Allahova odredba nad tobom. A tvoj Stvoritelj 
najbolje zna što je dobro za tebe, tvoj dunjaluk i tvoj ahiret, pa će te 
On, nakon što Mu se pokoriš i povratiš, voditi kroz život. A to ti je, 
vjeruj, puno bolje, nego da budeš prepušten sam sebi.

Neka Allah, dž.š., podari snage, odlučnosti i odvažnosti dobrim insa­
nima koji imaju želju početi redovno klanjati da to konačno prelome u 
sebi te otvore nove stranice u svome životu, kao i onima koji žele osta­
viti harame, a to do sada nisu mogli, da zatvore te tamne stranice svoga 
života. Malo volje, malo htijenja, iskrena dova svome Stvoritelju i insan 
se ponovno rodi, te jasnije vidi svijet oko sebe. Život s namazom je dru­
gačiji, ljepši i smisleniji. Život bez namaza najdublja je tama, tiha patnja 
i mrcvarenje vlastite duše. Zato se, dragi brate i cijenjena sestro, pokori 
svome Gospodaru i postani konačno slobodan čovjek. Sve je do tebe!

Ne postoji mali grijeh ako se u njemu ustraje, takav se smatra velikim, 
niti postoji toliko veliki grijeh koji Allah, dž.š., neće oprostiti ako se 
za njega iskreno i potpuno pokaje. 

Zbog naših grijeha nastaje nered u biljnome i životinjskome svijetu, u 
prirodnim pojavama, a posebno u međuljudskim odnosima. 

Prepuštanjem grijesima, slijeđenjem onih najprizemnijih pobuda i hirova 
/ šehevata, čovjek gubi dostojanstvo, moral i vjeru, gubi svoju ljudskost, 
i što je najtragičnije dopušta šejtanu da ga grijehom prevari i ponizi. 

Zekat na poljoprivredne proizvode koje tretiraš i navodnjavaš iznosi 
pet posto. Na hiljadu kila ubranih jagoda, dužan si dati pedeset kila 
zekata u novčanoj protuvrijednosti.

Lažni te prijatelji potiču na trač, beskoristan i bestidan razgovor, na 
ružna djela, a pravi te prijatelji podsjećaju na Allaha, na ibadet i na 
činjenje dobrih djela. 

Treba moliti Allaha, dž.š., da nam iz srca odstrani mržnju prema drugim 
ljudima, a posebno prema vjernicima. Težak je to teret na srcima ljudi. 

Polahko se izmakni iz društva u kojem se o svemu razgovara osim o 
Allahu, Ahiretu i činjenju dobrih djela.

Ljudi ne vole kada od njih nešto tražimo, a Gospodar ljudi ne voli ako 
od Njega ne tražimo.

Blago li se onima kojima je Allah podario lijep, halal imetak, pa ga 
troše za jačanje i širenje Allahovog dina. To je je prava investicija.

Ustani za nafakom, zaradi pare, što više para, nek’ samo budu halal. 
Stekni imetka k’o Karun, ali se isključi s dunjaluka kad čuješ ezan, kad 
dođe vrijeme za namaz. Upamti, samo jedan namaz, u jednom danu 
tvoga života, vredniji je od dunjaluka i svega što je na njemu. 

Ne govori: “Bit će vremena za ibadet, za džamiju, i pos’o je ibadet.” 
To te prokleti šejtan samo vara, izigrava se s tobom i ponižava te.

Promisli, sve je prolazno i sve će ubrzo proći, sve ćeš morati ostaviti, u 
kabur sam, samcat, i bez ičega leći. 

Izgraditi čista i iskrena srca, bezuvjetno odana Allahu i Njegovom 
Poslaniku, mnogo je teži poduhvat nego izgraditi džamijske zidove 
i visoke munare.

Ramazan će poboljšati ili pogoršati naše životne prilike; ovisi kako mu 
priđemo i kako ga iskoristimo.

Jesmo li uopće svjesni što znači čuti ezan, a ne odazvati se u dže­
mat? Ovo se pitanje odnosi samo na one koji su uvjereni u pro­
življenje i tvrde da žele u Džennet.

Čitaj Kur’an. Spoznaj svoga Stvoritelja, pa ćeš spoznati sebe i svijet 
oko sebe. Čitaj Kur’an, pa ćeš naučiti živjeti život.

U svakome našem približavanju grijehu povećava se šejtanova moć 
nad nama.

Osim što gubi iman, čovjek slijeđenjem šejtana gubi i svoju čistu, od 
Allaha darovanu insansku prirodu, te zapada u duhovnu sljepoću koja 
je, kako Kur’an naglašava, gora i opasnija od one fizičke sljepoće. 

Što više ustrajava u činjenju grijeha, čovjek je sve udaljeniji od 
svoga Stvoritelja Allaha, dž.š., od svoga Izvora, a sve bliže vječi­
toj kazni. 

Ono što prezireš u džematu / džamiji bolje ti je od onoga što voliš u 
svojoj kući. (Abdullah ibn Mesud, r.a.) 

Ne dozvolimo da nam džamije postanu garibi.

Kur’an osvježava i jača iman kod vjernika, čisti srca od nakupina 
grijeha i oplemenjuje ljudsku dušu. Vjernici svakodnevno ili če­
sto Kur’an otvaraju, čitaju ili uče, o njegovim ajetima razmišljaju i 
njegove naredbe i zabrane u životu poštuju i primjenjuju. Kur’an 
oplemenjuje cjelokupan vjernikov život. Ono što je hrana za tijelo 
to je Kur’an za dušu. 

Koliko je važno da se vjernici druže s Kur’anom i da razmišljaju o 
njegovim porukama i savjetima najbolje nam govore izreke Mu­
hammeda, a.s., kojem je Kur’an i objavljen. 

Kur’an je lijek protiv duhovnih bolesti, slabosti, sihira ili crne magije, 
depresije ili anksioznosti. Kur’an rasvjetljava puteve onima koji traga­
ju za istinom i Pravim putem. Kur’an rastavlja istinu od laži, pravi put 
od mnogih krivih. Kur’an će svojim učačima i hafizima osigurati ve­
like počasti na Sudnjem danu. Kur’an trasira jedini put do Dženneta. 

Džihad je uzvišeni kur’anski koncept koji su toliko demonizirali na 
Zapadu da ga današnja ulema izbjegava i spominjati. Nema razumije­
vanja islama bez džihada, a ni Dženneta bez njegove primjene.

Sve što nam je naš Gospodar Allah, dž.š., naredio, odnosno zabranio 
za naše je dobro. 

Ljudska je priroda sklona činjenju dobra, ali i griješenju. Ne posto­
ji grijeh koji Allah, dž.š., neće oprostiti ako se za njega počinitelj 
iskreno pokaje. 

Pokajanje mora pratiti i promjena životnih navika, te redovno izvrša­
vanje islamskih dužnosti i činjenje dobrih djela, kao i udaljavanje od 
grijeha i griješenja. 

Grijeh je za našu dušu ono što je otrov za naše tijelo!

Šejtan na nas najlakše djeluje preko naših strasti, pobuda, želja i emocija. 

Ljutnja i depresija neka su od psihičkih stanja pomoću kojih šejtan 
najdjelotvornije upravlja čovjekom. Protiv tih stanja borimo se či­
njenjem propisanih ibadeta, zikrom, učenjem Kur’ana te čvrstim te­
vekkulom, tj. pouzdanjem u našega Stvoritelja Allaha, dž.š., i narav­
no dovom, kao najmoćnijim oružjem vjernika.

Najbolje ti tvoj Gospodar objašnjava ko su ti pravi prijatelji, a ko nepri­
jatelji, kome možeš uzvratiti istom mjerom, a kome ne smiješ neprav­
du učiniti, pa makar tvoje srce obuzela i mržnja prema tim osobama. 

Kad bismo se dobro zamislili nad kur’anskim prizorima Sudnjega 
dana, nikada se ne bismo umorili u popravljanju svoga stanja, svoga 
imana i ahlaka.

Za muslimane kriteriji u odabiru prijatelja moraju biti vjera, moral, 
iskrenost, poštenje i opće dobro.

Kur’an naglašava da nam ne mogu biti prijatelji oni koji našu vjeru za 
igru i podsmijeh uzimaju, oni koji namjerno krše Allahove propise, koji 
čine velike grijehe i nered (fesad) na zemlji. Ne mogu nam biti iskre­
ni prijatelji ni oni koji nas nagovaraju na nešto što se kosi s islamskim 
učenjem, što je zabranjeno i štetno. 

Islam od nas traži da budemo dobri, istinoljubivi i povjerljivi, te da pri­
jateljske veze uređujemo radi Allahova zadovoljstva i općega dobra, a 
ne radi sitnih prolaznih dunjalučkih interesa, koji se stalno mijenjaju.

Sklapajmo i njegujmo prijateljstva tražeći Allahovo zadovoljstvo, a ne 
prolazne dunjalučke koristi.

Hedonizmu različitih vrsta i oblika, igri i zabavi, stalno težimo i to nas 
prazni, troši i razduhovljuje.

Ibadeti poput namaza, posta, učenja Kur’ana, jutarnjeg i večernjeg 
zikra pomažu nam da se vratimo u normalu, u balans koji gubimo zbog 
slijeđenja strasti, pretjerane brige i utrke za dunjalukom.

Lijepo je vidjeti kad se okupimo u većem broju na nekim vjerskim 
svečanostima, ali naše pravo stanje, najvažniji pokazatelj ozbiljnosti 
našega individualnog i kolektivnog življenja vjere, ogleda se kroz naše 
čuvanje namaza u džematu. Posebno na sabahu i jaciji. 

Dođite ponekada, barem iz znatiželje, i ako nemate potrebu, na 
sabah-namaz u džamiju, i vidite koliko zapravo vrijedimo kao 
džemat, kao ummet. To je naše pravo ogledalo, a ne neke prigod­
ničarske vjerske svečanosti. 

Kad su dani dugi a noći kratke, nije lahko dočekati jaciju i ustati na 
sabah. Zato je i obećana velika nagrada onima koji obavljaju ova dva 
namaza u džematu. Neprocjenjiva i nemjerljiva dunjalučkim mjerilima.

I nemoj da te zbunjuju oni koji ne klanjaju nikako, koji ne vjeru­
ju, a tebi se čini da su sretni i smireni. Vjeruj da je to samo privid. 
Takve je šejtan uspio lažima i lažnim nadama umiriti. O takvima 
i Kur’an govori u suri Junus u 7. i 8. ajetu: “Zaista, onima koji ne 
očekuju da će pred Nas stati i koji su zadovoljni životom na ovom 
svijetu, koji su u njemu smireni, i onima koji su prema ajetima i 
znakovima našim ravnodušni, njima prebivalište bit će Vatra, zbog 
onoga što su radili.” 

Zato što je od Gospodara svjetova, i zato što je sačuvan od intervencija 
ljudskih ruku, Kur’an je sigurno Pravi put i spas za sve ljude, ali, kako 
je u samom Kur’anu rečeno, većina ljudi neće da vjeruje. 

Allahova milost: jedna iskrena tevba briše sve grijehe, a jedan haram 
ne briše sva dobra djela, osim ako se ne radi o širku.

Neće nagrade i priznanja za dobro koje činiš doći uvijek na ovome svijetu.

Oni koji bi trebali vrednovati tvoj trud, nekada doista ne vide, a neka­
da namjerno glavu okreću, jer vide samo ono što oni čine. 

Treba stalno nijet čistiti, samo u ime Allaha raditi i samo od Njega 
nagradu očekivati. A ta nagrada će sigurno doći, samo treba osaburati: 
“I strpljiv budi! Allah doista neće uskratiti nagradu onima koji dobra 
djela čine.” (Hud, 115)

Na Sudnjem će danu svako svoje breme nositi, a oni koji rukovode i 
breme i onih koje predvode.

Grijesi guraju u propast, a dobra djela spašavaju. Pod uvjetom da se 
čine isključivo u Ime Allaha.

Bez hidžaba, draga majko, sestro, kćeri, možda bolje prođeš na Zapa­
du, ali hoćeš li i na Ahiretu? 

Stalno se sjećati Allaha, dž.š., stalno Ga spominjati, veličati, zahva­
ljivati Mu, dove Mu upućivati – odlika je i potreba istinskih vjernika.

Bez zikra, stalnog spominjanja Allaha, dž.š., naše srce je fizički živo, 
ali je duhovno mrtvo. 

Stalnim sjećanjem / spominjanjem Allaha, dž.š., osvježavamo i jačamo naš 
iman, obnavljamo naše unutarnju vjeru, nadopunjujemo rezervoar duhov­
nim pogonskim gorivom koje pokreće naše udove, naše tijelo, da čini razli­
čite vidove ibadeta koje nam je naš Stvoritelj, radi našega dobra, propisao.

Iako nijedan dan nije isti, vjernik svaki dan, sve dok je život u njemu, 
pet puta Allahu, svome Stvoritelju, pada na sedždu (namaz obavlja), 

stalno Mu zahvaljuje, veliča Ga, slavi Ga, spominje Ga u svome svako­
dnevnom govoru te sebi, i drugima oko sebe, čini dobro, želeći steći Alla­
hovu naklonost i zadovoljstvo. I nikada ne zaboravlja da sve što ima, da 
sve što posjeduje, da je to samo dar od njegova Stvoritelja, na čemu Mu 
je beskrajno zahvalan. A samo zahvalnošću svome Stvoritelju na ovome 
svijetu možemo uživati u Njegovim darovima i u vječnosti na Ahiretu!

Koliko samo mudrosti i moći krije prva riječ (“Ikre”) posljednje Objave čo­
vječanstvu, čije je spuštanje posljednjem Allahovom vjerovjesniku Muham­
medu, s.a.v.s., započelo upravo u mjesecu ramazanu, u noći Lejletu-l-kadra. 
Koliko samo Gospodar svjetova naglašava vrijednost knjige kada se u 
Kur’anu Knjigom kune, a kada se Allah, dž.š., nečim kune to je zasigurno 
nešto golemo i za insana obavezujuće. Koliko samo Muhammed, s.a.v.s., 
ukazuje na ozbiljnost čitanja, stjecanja znanja i korisnih vještina kada veli 
da mu je izgubljen dan u kojem nešto novo ne nauči. A gdje smo mi?

Svaku našu opuštenost u pogledu ibadeta i čuvanja od grijeha šejtan 
će znati dobro iskoristiti. 

I kad se odmaramo, i kad se veselimo, nek’ to bude s Bismillom i po 
propisima dini islama.

“Ima vremena” najveća je prevara kojom nas šejtan odvraća i udaljava 
od našega Stvoritelja Allaha, dž.š. Naravno, nije sve do šejtana, ima 
nešto i do nas.

Džamije su srce vjere, a vjera je najvažniji element bošnjačkog identi­
teta. Bez džamija nema ni Bošnjaka ni Bosne i Hercegovine. 

Zaboraviti nećemo 7. maj 1993. godine kada su četnici, srpski zločinci, 
porušili džamiju Ferhadiju u Banjoj Luci, kao i hiljadu drugih islamskih 
građevina tokom agresije na Bosnu i Hercegovinu od 1992. do 1995.

Nastoj uvijek biti pod abdestom. Abdest je tvoja prva linija odbra­
ne od nevidljivoga zla.

Svi se nekako nadamo da ćemo dugo živjeti, dobroga zdravlja biti i da 
ćemo u životu uživati. Dok smo u najboljim godinama, u životnoj snazi 
i dobroga zdravlja, borimo se da ostvarimo svoje dunjalučke potrebe i 
želje, da steknemo različite dunjalučke pogodnosti i blagodati, a kada 
ostarimo nastojimo te blagodati i pogodnosti sačuvati, unaprijediti i, 
po mogućnosti, na svoju djecu prenijeti. Ako pritom koristimo halal 
sredstva – ako ne kršimo ni Allahovo, dž.š., pravo ni prava dugih lju­
di, a uz to na umu imamo odgovornost pred Allahom, dž.š., za sva­
ki naš postupak – onda su ovakvi ciljevi sasvim legitimni. Nažalost, u 
nastojanju da steknemo dunjaluk, mnogi od nas često zaborave ko su 
i što su, kakve su nam odgovornosti, što je cilj našega stvaranja i živ­
ljenja, pa pribjegavamo nedopuštenim metodama i haram sredstvima 
ne mareći ni za Allaha, dž.š., ni za druge ljude ni za posljedice s koji­
ma ćemo se na Ahiretu u vječnosti suočiti. 

Nikome na Sudnjem danu neće biti ko ulemi; ili će biti u društvu 
Allahovih poslanika u najvišim dženetskim perivojima, ili će njima 
potpaliti džehenemsku vatru.

Djela se vrednuju prema nijetu, ali i prema završetku. Molimo Allaha, 
dž.š., da nam podari lijep završetak. I ne zadirimo u tuđe živote, jer 
nismo sigurni kako ćemo skončati na ovome svijetu.

Nemoj dopustiti da ti prođe ramazan a da ne doneseš neke važne ži­
votne odluke koje se tiču tvog statusa na Ahiretu.

S drugima dijeli blagodati koje su tebi dane i znaj da Allah, dž.š., 
neće nikome ostati dužan.

Ne opravdavaj svoje nedolaske u džamiju grijesima svoga imama. Ta 
ti opravdanja na Sudnjem danu neće vrijediti ništa.

Sve je iz ahiretske perspektive nadoknadivo, osim izgubljene veze s 
Gospodarom svjetova.

Huja je otrovna. Zavadila je mnoge ljude, pokvarila mnoga prijatelj­
stva, uništila mnoge brakove. Kada je jedan čovjek pitao Poslanika za 
savjet, Muhammed, s.a.v.s., mu je samo kratko odgovorio: “Ne srdi se!” 
Čovjek je pitanje ponovio više puta, a Poslanik mu je svaki put odgo­
vorio: “Ne srdi se!” (Buhari)

Kada učeni, reis, muftije, profesori, imami, šejhovi i daije daju stav o 
političkim dešavanjima, većina će naroda reći zašto se miješaju, nek’ 
se bave vjerom i davom, a kad šute, isti se ti pitaju, a zašto ulema šuti. 
Oni koji se bave politikom, a čije su plaće i po nekoliko puta više od 
imamskih, neka govore i neka pišu. Nek’ ne staju. Plaćeni su za to. A 
ako šute, treba ih zapamtiti i kazniti na sljedećim izborima. Kao i one 
koji su izdali vitalne nacionalne i državne interese. A i svaka korup­
cija, nepotizam, pronevjera, namještanje tendera, primanje po dvije, 
tri plaće za posao koji se ne obavlja – i to je izdaja. Da, do naroda je. 
Do glasača. Nije do pojedinaca. I nisu svi političari isti. Kao što ni svi 
alimi nisu isti. 

Kako da smatramo razumnim one koji svaki dan svjedoče smrti dru­
gih, a odbijaju pasti na sedždu Gospodaru svjetova?!

Ako ti je imetak prirastao srcu, onda ti je bolje da ga dijeliš na Alla­
hovom putu nego da svu noć klanjaš dobrovoljni namaz a danju 
postiš dobrovoljni post.

Ramazan je ogledalo naših duša, koje nam reflektira i najmanju mrlju 
(lošu osobinu) koja se nalazi na njoj. Kao vjernici moramo detektirati 
te loše osobine i raditi na njihovom uklanjanju. Post i svi drugi ibadeti 
upravo imaju za cilj čišćenje tih mrlja s naših duša kako bi one mogle 
primiti Allahovu milost i oprost. Nije to nimalo jednostavan posao, 
ali nije ni nemoguć. U tome, kao i svemu drugome, moramo moliti 
Allaha, dž.š., da nam pomogne. 

Jedino što je dopušteno, čak i pohvalno, činiti iza leđa svoje braće i 
sestara jesu dova i dobročinstvo za njih.

Nemoj da ti tvoj nefs, ili ljudi, opravdavaju tvoje postupke. Neka ti 
sudija u tvojim nedoumicama bude Muhammed, s.a.v.s.

Sve što ti oči vide, ili duša želi od dunjaluka, manje vrijedi od jedne, 
jedine sedžde.

Vele da je prava iskrenost prema Allahu, dž.š., kada dobra djela 
koja smo učinili krijemo od drugih kao što sakrivamo svoje grijehe. 

Iskušenja su dio naših života i dešavaju nam se svaki dan u manjoj ili 
većoj mjeri.

Iskušenja su Allahova, dž.š., odredba koju nismo mogli izbjeći. 

Što su veća iskušenja, a naša vjera i sabur postojaniji, to nam slijedi i 
veća nagrada kod Allaha, dž.š., na Sudnjem danu. 

Trebamo u svojim dovama moliti Allaha, dž.š., da nas ne iskušava 
iskušenjima koja ne možemo podnijeti.

Sve će proći. I ono što volimo i što ne volimo, i što nam ja drago i što 
nije, i sretni i tegobni trenutci. Ono što je sigurno jeste da će nas naše 
riječi, i lijepe i ružne, i naša djela, i dobra i loša, čekati u Vječnosti. 

Ti, koji samo ponekada klanjaš, dokle god ne počneš redovno klanjati 
strahovi i brige uvijek će ti se u život vraćati. Tvoj te Gospodar preko 
briga i strahova želi uozbiljiti, odgojiti i potpuno vezati za Sebe, želi 
te spasiti dunjalučkih i šejtanskih zamki i lošega završetka na ovome 
svijetu. Iskoristi to, pa ćeš trenutne brige i strahove, nakon čvrstog 
vezivanja za svoga Stvoritelja, doživjeti kao blagodati. 

Fitna nastaje kad se izmiješaju istina i laži i pojavljuje se u brojnim 
i različitim oblicima i formama. Muhammed, s.a.v.s., je u svojim 
dovama svakodnevno tražio utočište kod Allaha od fitne života, 
smrti, kaburskih azaba, džehenemske vatre, zla fitne Mesiha Dedž­
džala, zla fitne bogatstva i zla fitne siromaštva. Fitna je gora od rata 
i svega onoga što rat sa sobom donosi, gora je od samog ubijanja. 
U ratu vjernici gubitkom života i imetka postaju šehidi ili gazije, a 
u fitni mira i blagostanja mnogi vjernici izgube svoj iman i karak­
ter zbog laži, gibeta, optužbi, sumnjičenja i udara na čast drugih 
vjernika. Allah nas upozorava da se bojimo fitne, da je se čuvamo, 
jer u njoj stradaju i nevini, oni koji je nisu izazvali. Neka nas Allah 
Uzvišeni sačuva od fitne.

Prvi maj je dan kao i svaki drugi dan u našemu prolaznom životu. 
Allahov dar. Na Sudnjem danu bit će svjedokom za nas ili protiv 
nas, ovisno o tome kako smo ga proveli; da li smo neki hajr u nje­
mu učinili ili smo se u njemu haramili. 

Dobro je, i islamski je, družiti se, te održavati rodbinske i prijateljske 
veze. No, zapamtimo: ne može nam biti iskreni prijatelj, i nije nam 
prijatelj, onaj ko nas poziva i nagovara na haram – takav nam je naj­
veći neprijatelj. Prijatelj nam je onaj ko nas nagovara da činimo ono 
s čime je zadovoljan naš Stvoritelj i Gospodar Allah, dž.š., i od čega 
ćemo imati koristi na Ahiretu, a On, Uzvišeni, sigurno nije zadovoljan 
da Prvi maj, rođendan, svadbu ili bilo koje drugo “veselje” i druženje 
obilježavamo uz alkohol i cajke.

Ramazan je i mjesec Kur’ana. Neće na dobro ako se u našim domovi­
ma nešto drugo više gleda i sluša od Kur’ana.

Vjernik je uvijek samokritičan kada je riječ o stupnju imana i takva­
luka u njegovom srcu i ponašanju. On sebe stalno uvjerava da uvijek 
može bolje i učinkovitije.

Upravo će vrijeme poslije ramazana svjedočiti je li nas ramazan odgo­
jio i učinio boljim u svakom pogledu, a trebao bi.

Nakon Bajrama slijedi prava agresija naših nevidljivih neprijatelja na 
naša srca, sluh, vid i emocije. Čuvajmo te blagodati i štitimo ih redov­
nim namazom, stalnim druženjem s Kur’anom, druženjem s dobrim i 
pobožnim ljudima, zikrom i dovama, a svoj islam pokazujmo u praksi 
angažmanom u svome džematu i široj društvenoj zajednici. 

Kad bi nekome od prijašnjih generacija vjernika rekao: “Boj se Alla­
ha!”, oni bi to shvatili kao smrtnu opasnost. Danas se, nažalost, mnogi 
izigravaju s ovim riječima.

Kroz cijelu svoju poslaničku misiju Muhammed, s.a.v.s., se borio protiv 
džahilijjeta (neznanja), ali i protiv zatucanosti i pogrešnog shvaćanja 

vjere. Svojim je ashabima uvijek primjerom pokazivao da se silom ne 
osvajaju ljudska srca, nego ljubavlju, blagošću, strpljivošću i spremnošću 
da se oprosti i da se svakome omogući druga šansa. Naravno, islam se 
otvoreno i glasno suprotstavlja okorjelim kriminalcima i zločincima 
koji krše zakon, koji prave nered na Zemlji, te za njih predviđa stroge 
sankcije. Nevjerstvo, nemoral, zloupotreba položaja i ovlasti atak su na 
ljudski razum i dostojanstvo i nemaju veze sa slobodom nego sa zlo­
upotrebom slobode. A protiv zloupotrebe slobode, koja ide na štetu 
vjere, morala i prirodnoga reda i poretka, islam se nikad neće prestati 
boriti. Nažalost, muslimani su odavno u toj borbi posustali, pa se zato 
nered / fitna među njima proširio.

Koliko je samo sijela, i formalnih i neformalnih druženja, onako uz 
kahvu, na kojima vjernici vjernike komentiraju, gibete, omalovažava­
ju, nipodaštavaju. Da, napisao sam vjernici vjernike, jer nas je mnogo 
sklono, manje-više, toj ružnoj i podloj raboti. Posebno pred izbore. 
Samo zato što imaju drugačiji stav i mišljenje o nekom pitanju, samo 
zato što glasaju za drugu političku opciju ili drugog kandidata na iz­
borima, mogu biti i glavna tema naših razgovora? Valja pred Allaha 
stati. Jesmo li mi uopće svjesni toga? A lijepo nas naš Gospodar sa­
vjetuje šta bi trebala biti glavna tema naših razgovora: opće dobro i 
moral. Komentirajmo pojave i probleme, a ne osobe.

Nema nikakvog dobra u čovjeku koji je prekinuo veze sa svojim rodi­
teljima. Da i širk čine, prema onima koji su nas Allahovom voljom na 
ovaj svijet donijeli moramo pokazati blagost i plemenitost, lijepe im 
riječi govoriti i uvijek im na usluzi biti.

Zekat je jedan od pet stupova islama, ništa manje važan od namaza ili po­
sta. Ako želiš berićet u porodici i u imetku nipošto ne zaboravi dati zekat.

Lakše je udovoljavati svojim strastima, nego se boriti protiv samoga 
sebe. Grijesi insanu gode. A valja nam dževab dati i za vid, i za sluh, i 

za pamet, a posebno za jezik / govor. Muhammed, s.a.v.s., nas upozo­
rava da će nam post biti puko gladovanje ako ne postimo i navedenim 
čulima. Od harama, dakako.

Slast pobjede na svim životnim poljima doživjet ćemo kada pobjedu prvo 
ostvarimo unutar svoga nefsa, kada porazimo svoje nagone i strasti i pre­
tjeranu ljubav prema ovom svijetu, kada uspijemo posložiti prioritete, da 
dunjaluk podredimo Ahiretu, da vječnost ne prodajemo za prolaznost, 
da nam Allah i Njegov Poslanik u svemu i uvijek budu na prvom mjestu.

I tako, tradicija još živi. Za 27. noć ramazana guramo se u džamiji, 
hvala Allahu, a ujutro na sabah-namazu jedva jedan saff. Da Allah 
ukabuli sve naše teravije i druge dobrovoljne namaze i da nam uveća 
na Sudnjem danu kod Sebe, samo moramo znati da su dva rekata sa­
bah-namaza u džematu vrednija od svih rekata teravije.

Neće nas Džennet čekati da mi prvo sredimo svoj dunjaluk, pa šta 
ostane za Ahiret. 

Samo da ne uzmemo predug odmor od ramazana. Džamijski 
saffovi čekaju na one koji tvrde da slijede sunnet i koji se nadaju 
Allahovoj milosti. 

Upitan je Muhammed, s.a.v.s., koja će dova najprije biti uslišana, pa 
je Poslanik odgovorio: “Dova u posljednjoj trećini noći i dova nakon 
obaveznih namaza.” (Tirmizi)

Osim sebe samoga, čovjek ponajviše voli svoj a često i tuđi imetak; 
za njega se bori, nad njim bdije, radi njega se svađa, ljuti, pa čak i 
prekida rodbinske i prijateljske veze. Allah, dž.š., u više kur’anskih 
ajeta opisuje imetak kao Svoju opskrbu / dar ljudima, ukras, objekt 
ljudske žudnje, strast i fitnu. Zato se od nas i traži da se oslobađamo 



150

pretjerane ljubavi prema imetku kroz njegovo dijeljenje siromašnim, 
potrebitim te za korisne javne / vakufske projekte. Pri tome nit’ škrta­
rimo, nit’ se rasipnički ponašamo. 

Allah, dž.š., zna za sve što potrošimo u Njegovo Ime i to će nam u 
potpunosti vratiti. U ime Allaha, dž.š., udijeljeni imetak kod Gospo­
dara svjetova uveća se stotinu puta, pa čak i više. 

Ako ikada prigovorimo za udijeljeni imetak, automatski poništavamo 
sevap koji smo zaradili. Isti je slučaj ako imetak dijelimo da bi nas lju­
di vidjeli i pohvalili. 

Oni koji dijele imetak u ime Allaha, dž.š., nikada neće osiromašiti. 

Udjeljujmo od imetka samo ono što bismo i sami primili. Dijeliti 
nešto da bismo se toga kutarisali uvreda je časti i dostojanstva osobe 
kojoj udjeljujemo.

Šejtan će nas uvijek plašiti siromaštvom i navraćati da budemo škrti, 
posebno u kriznim situacijama izazvanim ekonomskom recesijom. 
Ne zaboravimo da je Allah, dž.š., “hajrur-razikin” najbolji Opskrbitelj. 

Možemo dijeliti javno, a mnogo je bolje da imetak dijelimo tajno. 

Oni koji budu škrtarili kada umru, i kada ih Allah, dž.š., proživi, prvo 
što će poželjeti jeste da ih Allah, dž.š., povrati ponovno na Zemlju, pa 
da dijele i budu od dobrih, ali povratka nema.

Neka nam svima imetak bude sredstvo, a ne cilj. Držimo ga čvrsto u 
svojim rukama, a ne u svojim srcima.

Čovjek na ovome svijetu najviše voli svoju djecu i imetak, a oni će biti 
razlogom čovjekove propasti ako ga odvrate od zikra – spominjanja, 
slavljenja i veličanja Allaha.

Nema volje mijenjati se u svojim životnim navikama koje su suprotne 
Allahovoj volji, a ne voli kad mu se citiraju ajeti o Allahovoj kazni, o 
džehenemskoj vatri koja udove kida.

Jedna od najkraćih, ali i najsadržajnijih Poslanikovih dova: Allāhum
mehdini, ve seddidnī! – Allahu moj, uputi me i učvrsti me na Pravome putu!

Ni jedan drugi ibadet vjerniku ne otkriva njegove mane i slabosti kao 
post. Ključno je pitanje želimo li popravljati svoje stanje ili ćemo se 
opet zadovoljiti onom starom: “Kakvih ima, pa ja sam melek?”

Možda i imaš na umu da Allah Milostivi oprašta sve grijehe i prima 
pokajanje iskrenih pokajnika i povratnika. Ali moraš znati da je i od­
gađanje grijeh sam po sebi, a svaki grijeh insana dodatno udaljava od 
njegova Gospodara. Zato ne oklijevaj u dobru prema sebi – ne čini 
nepravdu sebi. 

Ustrajati u bilo čemu, a posebno na istini, dobru i pravdi, izuzetno je 
zahtjevno i teško. Tu moramo uložiti mnogo veći napor nego prilikom 
prepuštanja grijehu i svojim ćejfovima. Zato Allah obećava Džennet 
onima koji ustraju na Pravome putu te poručuje vjernicima da ne tu­
guju zbog onoga što je prošlo niti da se boje onoga što dolazi. 

Danas olakšano i ugodno živimo kao rijetko koja generacija pri­
je nas. Sve nam je na dohvat ruke. Međutim, na svakom se koraku 
među ljudima osjećaju strah i tuga. Strah od onoga što donosi sutra 

i tuga zbog nekih propuštenih prilika, uglavnom zbog neostvarenih 
dunjalučkih ciljeva. Naravno da se takva stanja mogu pojaviti i kod 
vjernika. Svi smo mi samo obični smrtnici, ali strah i tuga ne smiju 
postati naše stalno stanje, jer gdje nadvladaju strah i tuga, tu išče­
zavaju iman i tevekkul, a čiju dušu i srce obasja iman i tevekkul tu 
strah i tuga nestaju, a sreća i ponos dominiraju.

Svog budućeg supružnika traži na sedždi. Sigurnije ti je nego na druš­
tvenim mrežama i sijelima. 

Ukrotimo svoj jezik i svoj pogled i eto nam olakšanog puta do Dženneta. 

Čim se čovjek odmakne od Kur’ana, život mu postane patnja. 

Vjernička srca određuju autoritet ulemi, a ne njihova titula ili nji­
hov položaj.

Islam se neminovno širi i jača u Evropi. To niko ne može osporiti. 
Broj džamija, demografski pokazatelji te sve češći prelasci na islam 
najbolji su dokaz ovoj tvrdnji. I nisu u pitanju više samo fizički 
radnici. Mnogo je tu profesora, doktora u bolnicama, medicinskih 
sestara, inžinjera, programera, sportaša, vlasnika velikih firmi... 
Nažalost, u isto vrijeme jačaju i radikalna desnica i islamofobni i 
antiislamki trendovi. Razumljivo, ljudi se plaše brzih i naglih pro­
mjena, a islam dobro dođe kao sredstvo zastrašivanja i mobiliziranja 
glasača. A sami će muslimani sve više biti prevaga pobjedi nekim 
političkim opcijama na izborima. 

Islam će biti sve veći izazov budućim generacijama Evropljana, i 
nemuslimanima i muslimanima. Svaki izazov i kriza iz dobrih lju­
di izvuku ono najbolje, jer se trudimo pronaći najbolje rješenje. Pa 
se nadamo da će tako biti i s islamom. 

Otvoreni za opće dobro, spremni doprinijeti napretku i sigurnosti 
društva u kojem živimo, a u isto vrijeme čuvati svoju vjeru i moral, 
neka bude naš životni moto: mislimo dobro, radimo pošteno i dobro, 
pa će nam svima biti dobro.

U teškim životnim situacijama, većina ljudi jadikuje, moli, traži izlaz 
i spas. Allah obećava da će dati izlaz i rješenje iz svake teške situacije 
onima koji Ga budu svjesni, čija srca obuzima strahopoštovanje kada 
se Allah spomene, koji Mu se budu klanjali. Čovjek mora znati, i to 
prihvatiti, da u konačnici samo Allah pomaže, olakšava i upućuje na 
Pravi put. Oni koji to odbiju, a to je njihovo pravo i mogućnost, koji 
se ohole, negiraju, prkose, pa takvi će završiti u paklenoj vatri. Da nas 
Allah sačuva i truna oholosti u našemu srcu i u našem ponašanju.

Možeš li ti, moj prijatelju, uopće shvatiti da postač ne bi ni pogledao 
sva blaga svijeta kada bi bila donesena pred njega, pa ni sto, ni hiljadu 
puta toliko, u zamjenu da namjerno mrsi samo jedan dan ramazana.

Što god radiš, gdje god putuješ, s kim god da si u društvu, neka namaz 
bude tvoja najvažnija briga.

Brate, ono što ne bi volio da rade tvojoj ženi, tvojoj majci, tvojoj kćeri, 
tvojoj sestri, živ bio, nemoj ni ti činiti nečijoj ženi, majci, sestri ili kćeri. 
Jer, blud je u povijesti bio uzrokom uništenja cijelih naroda i velikih civi­
lizacija. Zato ukazujmo svojoj djeci na opasnosti ovoga opasnog grijeha 
i bodrimo ih da se što prije žene i udaju, kako bi sačuvali svoj moral / 
stid i svoju vjeru te na zdravim temeljima savili svoje vlastito porodično 
gnijezdo. I neka se ne boje za nafaku – Allah je onaj koji daje nafaku.

Kur’an ne može biti lijek onima koji ne vjeruju da je to vječni Allahov 
Govor pa makar ga i “platili”.

Mi sebe najbolje poznajemo, svoje slabosti i mahane s kojima naš Gos­
podar nije zadovoljan. Zato nam je dužnost prije svake misli, riječi i 
djela upitati se: da li je zadovoljan moj Gospodar? A zatim krenuti u 
dugotrajni džihad protiv vlastitog nefsa!

Kakve li se sve blagodati i mudrosti kriju u postu kad je Gospodar 
svjetova jedino za taj ibadet kazao da je Njegov i da će za njega po­
sebno nagraditi.

Ovaj dunjaluk je primamljiv, nudi svoje ljepote, čari i užitke, samo 
što nije stalan i vječan. I zato nas Allah na mnogo mjesta u Kur’anu 
upozorava da mu se ne prepuštamo, da budemo izuzetno oprezni 
prema njemu, jer su dunjalučki ukrasi najmoćnije šejtanovo oru­
đe u uljepšavanju grijeha i zablude, odnosno odvraćanju ljudi od 
Pravoga puta.

Allah, dž.š., čovjeku uvjetuje Svoju milost i Svoj Džennet određenim 
imanskim kvalitetama koje čovjek mora razvijati kod sebe na svome 
dunjalučkome putu. Ako ih bude posjedovao, ako ih bude u praksi ži­
vio i realizirao, ima se pravo nadati nagradi koja neće nestati. Uz to 
ima šansu biti nagrađen i nagradom koju nikako i nikada nije mogao 
steći vlastitim trudom i djelima. Ta je nagrada direktni dar i milost 
Gospodara svjetova, direktno iz Njegova obilja; što oko nije vidjelo 
niti razum može zamisliti. 

A oni koji odbijaju svoga Gospodara i Njegova Poslanika, koji se 
s podsmijehom i oholo okreću od Njegovih propisa, pa takvi se 
ionako ničemu ne nadaju niti išta očekuju, jer ne vjeruju, jer nisu 
uvjereni u proživljenje, u vječnu nagradu i kaznu na Ahiretu. Da 
jesu uvjereni, bili bi od onih koji redovno Allahovu Knjigu čita­
ju, svoj namaz čuvaju, te iz svoga imetka udjeljuju javno i tajno, 
shodno svojim mogućnostima.

Nije pitanje možeš li ispostiti cijeli ramazan, nego želiš li to? Ako ti 
se pojavila i mala misao da bi mogao barem pokušati, znaj da ti je tvoj 
Stvoritelj već odškrinuo vrata Svoje milosti. Sada je samo moraš ši­
rom otvoriti. Ako se u ramazanu 610. godine, u pećini Hira nadomak 
Mekke, cijelom čovječanstvu dogodila najljepša promjena u njegovoj 
cjelokupnoj povijesti, dopusti neka se i tebi dogodi. Počni život ispo­
četka. Prihvati srčano i odlučno Allahovu Knjigu i praksu Njegovog 
posljednjeg vjerovjesnika i nećeš ostati izgubljen i nesretan.

Blago li se vladaru koji se čuva činjenja nepravde, mladiću i djevojci koji 
se čuvaju bluda te bogatašu koji se čuva prepuštanja slastima i užitcima. 
Teško li se vladaru koji laže, starcu bludniku i oholom siromahu.

Vjernik daje u svemu prednost Ahiretu, jer je vječan i trajan, i bori 
se svim svojim kapacitetima da ga zavrijedi, ali ne zaboravlja ni svoju 
ulogu na ovome svijetu. Uživa u životu, u dunjalučkim ukrasima, na 
halal, dozvoljen način. Raduje se svakodnevnim sitnicama, a još više 
krupnim stvarima i događajima. Ne zaboravlja da je svaka blagodat 
dar od Allaha, pa zahvaljuje svome Gospodaru i bori se da Njegova 
Riječ bude gornja u dunjalučkom poretku. 

I da kojim slučajem nema Ahireta, vjernik bi opet svoj život na ovom 
svijetu ispunio i uredio na principima ljubavi, milosti, dobrote, morala i 
pravde. Činio bi dobro drugima, jer je dobro utkano u srž njegova bića, a 
borio se protiv onih koji nered, nepravdu i zlo drugima čine. Kako je Ahi­
ret neminovnost, i temelj vjere jednog muslimana, prirodno je, razumno 
je, da se za njega više spremamo nego za dunjaluk, jer dunjaluk svako­
ga časa možemo napustiti, a sigurno je da ćemo ga napustiti, te ostaviti 
sve njegove ljepote i ukrase koji su sami po sebi privremeni i nestalni.

Nije važno koliko imaš i koliko znaš (kakve titule posjeduješ), nego je 
važno koliko obični čovjek i društvo imaju koristi od tebe.

Ne samo da će Allah iskrenim pokajnicima oprostiti nego će im i teške 
grijehe u dobra djela pretvoriti. To je najočigledniji izraz neizmjerne 
Allahove milosti prema čovjeku. 

Ne smijemo upasti u zamku olahkog shvaćanja tevbe i oprosta. Ne 
možemo se poigravati s vjerom, kalkulirati, živjeti je parcijalno, pri­
hvaćati je shodno vlastitim interesima i ćejfovima i čekati neko bolje 
vrijeme za tevbu. Što čovjek više oklijeva, veći su i teži šejtanski okovi 
oko njegova srca, sluha, vida i razuma. Većina se, nažalost, nikada ne 
oslobodi tih okova, iako su imali brojne prilike. 

Danas mnogi muslimani hoće vjeru, ali po svome ćejfu, da je prilago­
de sebi, svojim dunjalučkim interesima i okolini u kojoj žive. A tako 
s islamom ne ide.

Pokajanje i povratak Allahu moraju rezultirati potpunom transforma­
cijom cjelokupnog ljudskog bića u njegovu razmišljanju, ponašanju i 
djelovanju. Čovjek koji je počinio teške grijehe, a zatim učinio tevbu, 
prema svojoj prošlosti i grešnom životu osjeća odvratnost, a radost i 
iskrenu zahvalnost Milostivom Allahu, jer mu je pokazao Pravi put. I 
svojski se trudi opravdati Allahovu milost i dobrotu kojima je darovan.

Ako dan nisi započeo sabah-namazom, pa zar je uopće vrijedno spo­
mena šta ćeš drugo u ostatku dana učiniti?

Vjernik je u stalnom nastojanju, u stalnom džihadu, da se umili svome 
Stvoritelju i Gospodaru. Trudi se i napredovati u svojoj vjeri, ponašanju, 
činjenu dobrih djela. Nekada je uspješan u tome, nekada malo manje, 
ali nikada ne odustaje. Svjestan je svoje nesavršenosti, prolaznosti i 
potpune ovisnosti o svome Gospodaru. Svjestan je svrhe svoga života, 
prolaznosti ovoga svijeta i svoje smrti, za koju ne zna kada će mu doći. 

Uvjeren je u proživljenje i konačni sud u Vječnosti. Voli svoga Gos­
podara i strahuje od Njega. I nikada ne gubi nadu u Njegovu milost.

Uči sebi dovu da ti Allah pomogne da nastaviš i sutra, i poslije rama­
zana, s obavljanjem namaza i dolascima u džamiju. 

U ramazanu prema svima pokažimo krajnju samilost, a prema sebi 
krajnju samokritičnost.

Iskoristimo blagoslovljeno vrijeme sehura i iftara, te, osim za sebe i 
svoje najbliže, dovimo i za svoje prijatelje i njihovu djecu; da im Allah 
ojača ljubav prema islamu, da se hairli ožene i udaju, da fakultete za­
vrše, da halal posao pronađu, da čestit porod dobiju... da ih zdravlje, 
sreća i Allahova zaštita prati. 

Dvije istine razumne ljude pokreću da se stalno preispituju: prisjećanje 
na smrt i prisjećanje na Dan stajanja / odgovornosti pred Allahom, dž.š.

Sjetimo se u svojim dovama i drugih koji imaju potrebu kod svoga 
Gospodara. To je najsigurniji način da će i nama Allah uslišati dove. 

Stalno se sjećati Allaha, dž.š., stalno Ga spominjati, veličati, zahva­
ljivati, dove Mu upućivati odlika je i najveća potreba vjerničkih duša. 
Bez zikra / stalnog spominjanja Allaha, dž.š., naša srca postaju mrtva. 
Ona su fizički živa, no duhovno se umrtvljuju. 

Stalnim sjećanjem i spominjanjem Allaha, dž.š., prije svega osvje­
žavamo i jačamo naš iman, obnavljamo našu unutarnju vjeru, na­
dopunjujemo rezervoar duhovnim pogonskim gorivom koje po­
kreće naše tijelo da čini različite vidove ibadeta, koje nam je naš 
Stvoritelj, radi našega dobra, propisao. 

Sjećanje na smrt trebalo bi biti od najboljih pokretača promjena u čo­
vjekovom biću. Ako nas smrt i misao na hladni kabur ne prodrma iz 
nemara i iz nas ne izvuče maksimum, onda smo u velikim problemi­
ma, onda smo imanski i duhovno zatupili. 

Mnogi vele da su iskušenja bogatstvom, imetkom i djecom, dunjaluč­
kim ljepotama i ukrasima, vlašću, položajem i različitim mogućnosti­
ma uživanja za vjeru jednog pojedinca mnogo opasnija od različitih 
nesreća, bolesti, siromaštva, rata, progona, smrti. 

I nevjernik se pomiri s teškom sudbinom, s događajima na koje nije 
mogao utjecati, ali kada su u pitanju ljepote i čari ovoga svijeta i mno­
gi vjernici padaju na ispitu. Ne samo da nisu dovoljno zahvalni Alla­
hu nego zbog ljepota i blagodati u kojima uživaju i kojima se srcem 
predaju, zbog položaja koji zauzmu, zbog malo vlasti i utjecaja, izgube 
moć pronicljivosti, prestanu biti pravedni, zaborave na one ispod sebe, 
zaborave na Allaha, pa sami na kraju budu zaboravljeni. 

Pustimo li duši da nas vodi ondje gdje njoj godi, sigurno će nas u 
propast odvesti. Zato je ukrotimo sjećanjem na Allaha, sjećanjem na 
smrtne muke, kabur i stajanje na Sudnjem danu. I u tom se sjećanju 
ogleda Allahova milost prema nama. 

U dobru moramo biti zahvalni i ponizni, a u iskušenjima strpljivi, iz­
držljivi i ponosni. I steći ćemo dobra na oba svijeta.

Ne dopusti sebi da ti jedini sabah koji si u klanjao u džematu bude 
onaj na dan Bajrama.

Pokušaj se izboriti sa samim sobom. Ustani protiv sebe i svoga nefsa. 
Donesi čvrstu odluku i zamoli svoga Gospodara da ti pomogne da 

redovno ustaješ na sabah, da ga što češće obavljaš u džamiji, pa ćeš 
osjetiti takvu milinu i ljepotu u duši za koju bi nevjernici i licemjeri 
dali cijeli dunjaluk, cijelo svoje bogatstvo, da je mogu osjetiti.

Sve što je utemeljeno na nepravdi i na kršenju Allahovih propisa jed­
nom se mora urušiti, pa makar bilo započeto i Bismillom.

Kada postoji jasan kur’ansko-sunetski iskaz o nekom pitanju, onda se 
ne traži naše mišljenje, već naše slušanje i pokoravanje.

Ako osjećaš potrebu da uspostaviš kontakt s Gospodarom svjetova, 
a ništa ne znaš od islama, onda za početak samo ponavljaj La ilahe 
illallah Muhammedun resullullah. Ove će ti riječi promijeniti život na­
bolje u svakom pogledu. 

Ako je čovjek iskren u svojoj vjeri u Allaha, dž.š., i u slijeđenju Mu­
hammeda, s.a.v.s., zašto bi mu bilo teško obavljati namaz? Namaz 
je temeljni stup vjere i prepoznatljivi znak pripadnosti islamu. Ako 
je čovjek iskren prema Allahu, pa valjda bi onda treba činiti ono što 
njegov Gospodar najviše voli. A namaz je neizostavan i nezamjenjiv 
u približavanju našemu Stvoritelju i Gospodaru. Nijedan se grijeh ni 
izbliza ne može mjeriti s izostavljanjem namaza. Čak ni ubistvo, blud 
ili pijenje alkohola. 

Oni koji se izigravaju s namazom, koji se ismijavaju s klanjačima, i koji 
namaz ne smatraju najvažnijom islamskom obavezom i nisu vjerni­
ci, nisu muslimani. Ako se ne pokaju i ne poprave, takve osobe umi­
ru kao kjafiri. 

Postoje različiti oblici sabura a tri su za vjernika najvažnija: u izvrša­
vanju propisanih ibadeta, u izbjegavanju grijeha i u dostojanstvenom 
podnošenju životnih iskušenja i nedaća. 

Blago li se strpljivima, oni će bez polaganja računa u Džennet.

Kada nekome citiraš kur’anske ajete ili sahih hadise, da bi potkrijepio 
kroz povijest islama općeprihvaćen šerijatski stav, pa te takav nazove 
radikalom, ili se na bilo koji način izigrava s vjerom, znaj da je riječ 
o neznalici i primitivcu. S takvima više ne ulazi ni u kakvu raspravu.

Ako čovjek nije svjestan da je svaka blagodat koju uživa od Uzvišenog 
Allaha, može posjedovati cijeli svijet, a umrijet će i biti proživljen ko 
najveća fukara. Ko je svjestan, on je Allahu i pokoran.

Mnogo je puteva koji vode u zabludu i na stranputicu, a samo je 
jedan ispravan koji vodi čovjeka sreći i spasenju na oba svijeta. Put 
je to koji je trasirao Stvoritelj i Gospodar svih svjetova u Svojoj 
posljednjoj objavi cijelom čovječanstvu. Iz Svoje ljubavi i milosti, 
nakon Tevrata, Zebura i Indžila, Allah je objavio ljudima Kur’an 
kao uputu, putokaz, svjetlo, jasan dokaz razlikovanja istine od za­
blude, lijek, slavu i ponos. Objava Kur’ana počela je u mjesecu ra­
mazanu, u noći Kadr, čije je vrijednost veća od hiljadu mjeseci u 
kojima te noći nema. 

Osim Kur’ana, nijedna druga Allahova Knjiga danas ne postoji u svom 
izvornom sadržaju. Jedino je Kur’an sačuvan od bilo kakve preinake.

Džemat je naše uže spasa, naša najvažnija institucija!

Džaba nam cijeli dunjaluk ako nam zadnje riječi ne budu la ilahe illallah.

Lijepo zvuči kada se misao nekog svjetskog filozofa, mislioca ili znan­
stvenika podudari s kur’anskom objavom, ali, u konačnici, Kur’an, islam 

općenito, nema nikakvu potrebu da njegove poruke potvrdi bilo ko 
od ljudi, jer Kur’an je Govor Stvoritelja i Gospodara svih ljudi. 

Ljudi mogu svoja zapažanja i stavove potvrđivati i uveličavati kur’an­
skim istinama, a nikako obratno.

Allah Uzvišeni je, prije svega, Onaj Koji je milostiv, samilostan i pun 
ljubavi, ali je i Onaj Koji brzo sviđa račune i Koji žestoko kažnjava. Pa 
da ovo imamo na umu, posebno oni muslimani s velikim srcem, koji 
prkose i bestidno javno mrse tokom ramazana. 

Što god, i koliko god, čovjek posjedovao, kakva god njegova bogatstva 
bila i u čemu god se ogledala, sve će to ubrzo morati napustiti. Ništa 
od dunjaluka nije trajno, a ni sigurno. Niko brže ne prevari i ne slaže 
ko dunjaluk. Mi jesmo stvoreni na ovome svijetu, koristimo njegove 
blagodati, živimo slijedeći zakone koje je uspostavio njegov Stvoritelj, 
ali nismo stvoreni za ovaj svijet. Mi smo stvoreni za vječnost, za Ahiret. 

Zašto toliko volimo ono što je prolazno i što nas na kraju uvijek izda 
i što moramo napustiti? 

Allah nas na mnogo mjesta u Kur’anu podsjeća na prijašnje civilizacije, 
koje su bile mnogo moćnije i bogatije od naše, s više mogućnosti za uži­
vanja, od kojih ni najmanjega traga nije ostalo. Koliko god posjedovali, da 
smo poput Karuna i Hamana, sve ćemo to ostaviti u naslijeđe drugima. 

Svi mogući grijesi brišu se samo jednim djelom – tevbom. Sva dobra 
djela brišu se samo jednim grijehom – širkom.

Uživanje u blagodatima može biti pogubnije za našu vjeru od iskuše­
nja. U iskušenjima ćemo dozivati Allaha, doviti, tražiti od Njega izlaz i 

olakšanje, i time ojačati svoju vjeru. A u blagodatima srca često otvrdnu, 
zapadnu u gaflet, u nemar i zaborav. U blagodatima, kad je u pitanju 
ibadet, često se zadovoljimo s malo, a kad je u pitanju dunjaluk uvijek 
nam malo. S dunjalukom treba biti izuzetno oprezan.

Allahov miljenik, Muhammed, s.a.v.s., je znao privući u islam i svoje 
najveće neprijatelje, čak i one koji su ga u početku poslaničke misije 
pokušali ubiti. Kad su se na pravi način upoznali sa sadržajem njegova 
poziva, poput Omera, r.a., mnogi su bezuvjetno postali njegovi naj­
gorljiviji sljedbenici. Poslanik, s.a.v.s., je svojom iskrenošću, blagošću i 
otvorenošću ljude uspio uvjeriti da njegova poslanička misija nije in­
teresna; njega uopće nije zanimala vlast radi same vlasti niti mu je bilo 
važno porijeklo, stalež, rasa ili spol osobe kojoj se obraćao. Štaviše, od 
ljudi poput svih drugih Allahovih poslanika, nije tražio nikakvu na­
gradu za svoju poslaničku misiju. 

Allah na ovome svijetu ne uvjetuje Svoje blagodati ispravnom vjerom 
i pokornošću Njemu. Međutim, u Vječnosti će to biti preduvjet zado­
bivanja Allahove milosti i Dženneta, bez mogućnosti dobivanja nove 
šanse i otkupa. 

Allah na ovome svijetu daje vlast i Svoje blagodati i najvećim sil­
nicima, zlikovcima i nevjernicima, ali će na Sudnjem danu sve to 
biti razlogom njihove propasti i žestoke kazne, kao što vjernike 
podvrgava najtežim iskušenjima, da bi ih na Ahiretu nagradio i 
više nego su zaslužili. To je Allahov zakon. I tu ništa ne treba ni 
ublažavati ni uljepšavati. 

Ko god se Allahu i Njegovu Poslaniku ne odazove, loše će zavr­
šiti. Zato se razumni svome Gospodaru odazivaju, udaljavaju od 
onih koji ih odvraćaju od Pravoga puta, a približavaju onima koji 
ih podsjećaju na Allaha, te se ibadetima i dobrim djelima umi­
ljavaju svome Gospodaru.

Nikoga pojedinačno ne svrstavamo ni u Džennet ni u Džehennem, 
osim onih koje su Allah i Njegov Poslanik spomenuli, ali jasno uka­
zujemo na djela i uvjerenja koja vode ka jednome ili drugome staništu. 

Imaš osjećaj da tebi i tvojima najbližima teško ide u životu. Nikako 
da stvari krenu naprijed. Kao da vas je neko urek’o. Možda tvoj Gos­
podar želi više tvoje pažnje. Želi od tebe duže kijame, ruku’e i sedžde. 
Pa umjesto tri sekunde, da ti ruku’ traje minutu, sedžda tri minute, a 
dova pola sata. Možda olahko prilaziš ibadetima i izvršavaš ih tek tako, 
radi reda, samo da ih se kutarišeš, pa ne uspiješ u svome srcu ni osjetiti 
slast vjerovanja ni otvoriti vrata Allahovog bereketa.

Možda nam na ovome svijetu više godi društvo onih s kojima kahve 
ispijamo, gibetimo, šale zbijamo i o beskorisnim temama raspravlja­
mo, ali ćemo zasigurno na Sudnjem danu poželjeti da smo bili daleko 
od njih; poželjet ćemo da smo bogdom više vremena provodili s oni­
ma koji su nas na Allaha, Njegova Poslanika i Sudnji dan podsjećali. 

Nikada dovoljno podsjećanja na važnost i potrebu stalnog traženja 
oprosta od našega Gospodara, i konstantnog kajanja zbog naših gri­
jeha i propusta iz prošlosti. 

Čineći istigfar i tevbu mi čistimo i jačamo svoju vezu s Gospodarom 
svjetova, popravljamo svoju prošlost te gradimo svoju vječnost.

Naš uzor, milost svjetovima, pečat vjerovjesnika Muhammed, s.a.v.s., 
kojem je Allah milostivi oprostio sve prošle i buduće grijehe, činio bi 
istigfar i tevbu i po stotinu puta na dan. Koliko bismo ih mi morali činiti? 

Razmišljanje o džehenemskoj vatri najbolja je preventiva od grijeha 
koji su nam nadohvat ruku, sluha, vida i posebno jezika. 

U muci se obrati svome Stvoritelju Allahu, svojim riječima, pa makar 
nikada do tada ne klanjao, ali nakon što ti Gospodar olakša i otkloni 
od tebe iskušenja, ne vraćaj se starim navikama i grijesima, jer bi tek 
onda mogao postati izgubljen, nesretan i bez ikakve podrške.

Kad dunjaluk postane sam sebi svrha, a ne sredstvo kojim ćemo za­
vrijediti Džennet, sve u životu krene naopako.

Kad dunjaluk okupira i zauzda srce i israf, harami se sve lakše i češće 
počnu opravdavati.

“Svima dobar, samo sebi nije.” To je onaj koji uvijek drugima pomaže, 
a Allahu Uzvišenom sedždu ne čini.

Između ostalog, vjernik smiraj nalazi i u zagrljaju svoje žene, a snagu 
i sigurnost u saffu sa svojom braćom.

U ibadetu svome Stvoritelju Allahu, dž.š., vjernici pronalaze istinski 
smisao svojih života, uvjereni da će imati koristi od svih dobrih djela 
i nakon što presele u Vječnost.

Najtužnije je stanje imućnog muslimana, koji škrtari u davanju na 
Allahovom putu, a djeca mu napuste islam, pa njegov imetak potroše 
na igru, zabavu i haram.

Nekada jedni drugima ne možemo, nekada nećemo a nekada za­
boravimo biti podrška u životu. Zato je važno jačanje naše veze s 
Allahom, našim Stvoriteljem i Gospodarom. On nas nikada neće 
zaboraviti. Uvijek je s nama i za nas.

Najvažnija uloga zikra jeste prevencija protiv zaborava, odnosno 
gafleta, kako Allah Uzvišeni upozorava i Muhammeda, s.a.v.s., da 
ne bude od onih koji su nemarni i bezbrižni. Nemar i bezbrižnost 
bolesti su srca, a te su bolesti posljedica zanemarivanja zikra, odnos­
no zaborava svoga Gospodara usljed okrenutosti dunjaluku i njego­
vim varljivim ljepotama i ugodama. 

Ako u tebi ima trunka želje i volje da se pokaješ i popraviš, Allah, dž.š., 
će ti olakšati da u životu kreneš ispočetka, ma koliko ti od njega ostalo. 
Tvoja iskrena tevba je tvoje novo rođenje. Ne stidi se ljudi zbog svoje 
prošlosti, stidi se Allaha, dž.š., i stalno Mu istigfar čini. Ljudi, ko lju­
di, uvijek će govorkati, neka te to nimalo ne zabrinjava. Oni s tobom 
neće u mračni i hladni kabur. Imaj to uvijek na umu. Tamo ideš sam 
samcat. Zato, dragi brate, cijenjena sestro, ne oklijevaj s tevbom, jer 
vremena je sve manje.

Grižnja savjesti? To fali našim dušama. Grižnja savjesti zna nasikirati 
insana, ali ništa bolje ne liječi od bolesti samodopadljivosti i oholosti. 
Ako nemamo grižnju savjesti zbog grijeha prema svome Gospodaru, 
ili nepravde prema drugim ljudima, onda smo u stvarnom problemu.

Čovjek kroz prakticiranje islamskih propisa konstantno jača i trenira 
svoje tijelo; brine o njegovoj čistoći, urednosti, zdravlju, zdravoj i halal 
prehrani, snu, odmoru i svemu onome što tijelo čini sposobnim, jakim 
i zdravim. U isto vrijeme, čovjek kroz svakodnevno prakticiranje iba­
deta, prije svih namaza i učenja Kur’ana, jača i oplemenjuje svoju dušu, 
čisti je od nakupina grijeha, osigurava joj mir i sreću i priprema je za 
susret s njenim Stvoriteljem kada za to dođe propisano vrijeme. Zato 
su duše vjernika sretne, ispunjene, smirene i staložene; niti se previše 
raduju u trenucima sreće niti previše očajavaju u trenucima iskušenja 
i boli, u svemu pronalaze zlatnu sredinu i u svemu pronalaze dokaze 
Allahove mudrosti, moći i milosti. Zato svoje živote i vežu za svoga 
Stvoritelja usklađujući ih s propisima Njegove uzvišene vjere.

Ili ćemo svoju dušu zaokupirati s onim čime je Allah zadovoljan, ili 
će ona nas zaokupirati zlom.

Vjernici pokazuju krajnju ozbiljnost i odgovornost u poslovanju. U 
trgovini ili biznisu koriste samo halal sredstva. Uvijek unapređuju 
imetak i osiguravaju ga dijeljenjem sadake i zekata. Svoje obveze 
prema državi i poslovnim partnerima u potpunosti i na vrijeme iz­
vršavaju. Muslimani su posebno osjetljivi prema javnom dobru, dr­
žavnom vlasništvu i vakufskoj imovini. Prema javnom dobru odnose 
se pažljivije nego prema svom vlastitom imetku. Čuvaju ga i unapre­
đuju za buduće generacije.

Prije svakog učinjenog dobrog djela dobro očistimo svoje nijete 
(namjere), a nakon toga molimo Uzvišenog Allaha da nam ukabuli.

Ne možeš činiti grijehe, činiti harame, a propuštati farzove, te u 
isto vrijeme govoriti da je Allah milostiv. To je govor neznalica. 
Ne budi jedan od njih. Allahova milost je za one koji se za stalno 
kaju (tobe dolaze, Allahu i Njegovu Poslaniku se pokoravaju, svoj 
ahlak popravljaju i čine dobra djela), pa makar prije toga činili i 
najgnusnije grijehe.

Da se više bojimo Allaha, bolji bismo bili i jedni prema drugima. 
Nego smo se zaljubili u dunjaluk, a vehn je ušao u naša srca, pa nam 
je dunjaluk postao poput božanstva. Ponašamo se kao da ga nikad 
nećemo napustiti, iako svaki dan svjedočimo da smrt vreba svuda oko 
nas. Ako nas smrt osoba koje smo poznavali ne može pokrenuti da 
se približimo svome Stvoritelju, da svoje dužnosti prema Njemu iz­
vršavamo te budemo bolji jedni prema drugima, niko nama ne može 
pomoći. Izgubljeni i propali i na ovom i na Budućem svijetu. A svi 
imamo mogućnost da ne završimo na taj način. 

Uzvišeni Allah svome posljednjem poslaniku Muhammedu, s.a.v.s., 
naređuje da opominje one koji već žive islam u praksi kako bi im se 
strah od Allaha dodatno pojačao.

Strah od Allaha je pojam o kojem se često raspravlja. Neki vjernici 
vole kazati kako oni puno vole Allaha, pa nemaju potrebe da Ga se 
boje. I zašto da neko plaši druge Allahom? Naravno da to nije tako 
i da to nije strah kakav ljudi imaju jedni od drugih, od životinja, ele­
mentarnih nepogoda ili gubitka neke blagodati, poput zdravlja ili ži­
vota. Strah od Allaha je potpuna svijest o našoj apsolutnoj ovisnosti o 
Allahu. To je svojevrsno zrcaljenje našega istinskoga znanja i svijesti o 
Allahu. Što je čovjek više svjestan Allaha, sve više osjeća i strah i stid 
od Njega, i sve Ga više voli. 

Allah u Kur’anu naglašava da Ga se od ljudi najviše boje učeni i upu­
ćeni u vjeru. 

Ljubav prema Allahu i strah od Allaha dva su stanja s kojima vjer­
nici žive i umiru.

Svaki vjernik mora strahovati hoće li mu njegova dobra djela i ibade­
ti u konačnici biti primljeni kod Uzvišenog Allaha. Kroz taj pozitivni 
strah, kroz tu stalnu zapitanost, promišljanje i samopreispitivanje, vjer­
nici bruse svoj iman i čiste nijet do krajnjih granica, a u isto vrijeme 
koriste svaku priliku da pojačaju činjenje ibadeta i dobrih djela kako 
bi se što više približili i umilili svome Gospodaru. 

Vjernici, za razliku od licemjera i nevjernika, nikada nisu zadovolj­
ni sobom. Iako su redovno izvršavali Allahove naredbe i čuvali se 
velikih grijeha, uvijek žale za prošlim vremenima, svjesni da su uvi­
jek mogli i bolje i više kada je u pitanju rad i žrtva na Allahovom 

putu, rad za islam, za opće dobro, odnosno za vječnost na Ahiretu 
kojem svi idemo. Munafici i nevjernici su uvijek zadovoljni sobom. 
Oni sebe u ibadetima i ahlaku uvijek porede s gorima od sebe, dok 
iskreni vjernici sebe uvijek porede s boljima od sebe, nastojeći ih 
slijediti i prestići u dobru.

Ako organiziraš akciju čišćenja džamije i njenog dvorišta, ili mezarja, 
ili riječnog korita, pomaganja potrebitih u džematu, organiziraš zajed­
nički iftar, i mnogo drugih hairli djela, imaš svoju nagradu i nagradu 
svih onih koji ti se budu odazvali. Ako organiziraš neko slavlje poput 
rođendana ili svadbe, obilježavanja godišnjice nečega, na kojem će se 
konzumirati alkohol, ili činiti neki drugi grijeh, imaš svoj haram i ha­
rame svih koji ti se budu odazvali.

Ako se pitaš kako ćeš pred Allaha, to je dobro. To je znak da u tebi još 
ima vjere. Iskoristi to i djelima se približi svome Gospodaru. Ahiret 
se ne gradi na pustim željama. 

Svakim novim čitanjem Kur’an nam nudi svoja nova značenja. A nje­
gova su značenja slojevita, očaravajuća, ljekovita i oživljavajuća za našu 
dušu i srce. Kur’an je blagodat nad blagodatima. 

Što više tražiš i moliš od Allaha, dž.š., On te sve više voli. Što više 
tražiš i moliš od ljudi, oni te sve manje vole.

S dunjalukom oprezno! Može lahko ojaditi i unesrećiti insana koji ne 
bude slušao Upute svoga Stvoritelja Allaha, dž.š., i Njegova vjerovje­
snika Muhammeda, s.a.v.s.

Dijeleći u ime Allaha imetak koji je prolazan, zavređujemo Džennet 
u kojem su život i blagodati trajni i vječni.

Prvi znak da te je šejtan savladao tvoja je pomisao da ne trebaš činiti 
tevbu i istigfar svaki dan. 

Samo gubitak svijesti ili pameti može biti opravdanje da propustiš 
namaz. Ne postoji drugo opravdanje. 

Najveće se bitke u čovjeku odvijaju kada treba drugima oprostiti i 
zaboraviti pretrpljenu nepravdu. 

Niko prema tebi nije dobar kao tvoj Gospodar. Sto puta pogriješiš, sto 
puta oprosta zatražiš i sto puta ti se tvoj Gospodar smiluje i oprosti. 
Nemoj to nikada zaboraviti i nemoj to nikada pokušati zloupotrijebiti.

Običaj nikada neće postati sunnet, odnosno ibadet, makar se prakti­
cirao hiljadama godina. 

Imaš dilemu da li postiti ramazan? Pa ti sebe najbolje poznaješ. Ti si 
sebi, u konačnici, najbolji doktor. Tvoje je da ustaneš na sehur, da za­
postiš i zamoliš Allaha da ti pomogne da izdržiš. Ako doista ne mo­
žeš, Allah te i ne opterećuje, ne moraš postiti. Dobro se zna koje su 
kategorije vjernika oslobođene posta, privremeno ili trajno. Napostit 
ćeš kad mogneš ili ćeš fidju platiti, ako si trajno nesposoban da postiš. 
Samo nemoj unaprijed sebi opravdanje tražiti. I nemoj, slučajno, ni 
pomisliti da Gospodara svjetova možeš prevariti.

Nijedno dunjalučko bogatstvo ne može se mjeriti s činjenicom da si 
živ, zdrav i sposoban postiti dočekao ramazan. Ne možeš dovoljno za­
hvaliti svome Stvoritelju i Gospodaru što te počastio da si u kategoriji 
Njegovih odabranih robova. Ako nisi dovoljno siguran što to znači, još 
danas otiđi na mezarje i u bolnicu i dobro razmisli. 

Ako neće postiti tvoje oči, uši, jezik i tvoje srce, od svega čime Allah 
nije zadovoljan, nema potrebe da mučiš svoj želudac. 

Ako rudari u mračnim dubinama zemlje mogu postiti, nema tog za­
nimanja i profesije koje ti na svjetlosti i površini Zemlje može oprav­
dati izbjegavanje posta. 

Pitanje možeš li postiti, a da ne klanjaš, poput je pitanja možeš li ci­
jeli život piti samo vodu, a da ništa ne jedeš i obratno. Ja ti ne znam 
odgovor na to pitanje. Možeš li?

Istina je da je spavanje postača ibadet, ali spavanje od sehura do ikin­
dije? Ne obezvređuj Allahove propise. Svaka sekunda ramazana ne­
procjenjiva je i nenadoknadiva. Spavat ćeš u kaburu. 

Ramazan je vrijeme pojačanih ibadeta, a ne festival hrane, pokazivanja 
i kiča. Više od tri vrste jela na iftarskim soframa je israf (pretjerivanje), 
a Allah ne voli one koji pretjeruju. Oni koji to ne razumiju, nemoj ih 
ni zvati na iftar. Upravo u ramazanu trebamo pokazati umjerenost, 
skromnost i poniznost. Sjeti se čime je najbolji i najodabraniji Alla­
hov rob iftario i sehurio. 

Ako te neko pozove na iftar u restoran u kojem se toči alkohol, uljud­
no ga odbij. Iftar i kafana jedno drugo isključuju. 

Ne omalovažavaj mubarek ramazan slušanjem muzike, gledanjem se­
rija i sporta i pretjeranim korištenjem mobitela. Ne govori riječi: “Da 
ubijem vrijeme do iftara.” Te riječi graniče s kufrom. Ako ne možeš 
učiti, prošetaj, šuti i razmišljaj o sebi. I to je ibadet.

Izbjegavaj dugo zadržavanje među ljudima. Gibethane zaobilazi u 
širokom luku. Smanji govor, a povećaj zikr, dove i učenje Kur’ana. 

Neka su ti barem u ramazanu stalno na umu siromašni, potrebiti i ne­
voljnici, kao što su ti na umu članovi vlastite porodice. Što udijeliš, to 
je sigurno tvoje. 

Uvijek imaj na umu da je Allah, dž.š., jedino za post naglasio da je Nje­
gov i da će za njega posebno nagraditi, zato svoj post uljepšaj i usavrši. 

Na ramazanski Bajram nema većeg nesretnika od onoga kojem ne 
budu grijesi oprošteni i ko bude uskraćen Allahove milosti. Ne budi­
mo od takvih. 

U 25 godina svog imamskog rada održao sam na stotine predavanja 
i vazova i moram priznati da je u nekim životnim situacijama puno, 
puno lakše drugima vaziti, nego samome sebi. 

Ne postoje riječi koje više utječu na našu dunjalučku budućnost od 
riječi “Ako Bog da / Inšallah” ni na našu cjelokupnu sudbinu od riječi 
Lā ilāhe illallāh, Muhammed resūlu-llāh.

Muhammed, posljednji Allahov Vjerovjesnik, mir i blagoslov neka su 
na njega, svoje je ruke prao čak i kad bi se iz sna probudio. Stalno je 
bio pod abdestom. To znači, kad god bi obavio neku fiziološku potre­
bu, veliku ili malu, odmah bi dobro svoje ruke oprao, usta, grlo, nos, 
cijelo lice, ruke do iznad lakata, potrao bi svoje glavu, uši i iza uši­
ju i noge. Nakon sastanka sa svojom suprugom obavezno bi se oku­
pao, dobro ispirući usta, grlo i nos, te cijelo tijelo da nigdje suho ne 

bi ostalo. Prije svakog namaza, to znači najmanje pet puta na dan, i 
poslije svakog jela, dodatno bi svoje, ko biser bijele zube, misvakom 
/ četkicom dobro očistio. Toliko je kod svojih sljedbenika insistirao 
na čistoći, da ih je upozoravao da se čuvaju i kapi mokraće da ne 
padne na njihovo tijelo ili odjeću. Jer, u tom slučaju, molitva im ne 
bi bila valjana, a takvu bi odjeću morali oprati. (Postoje olakšice za 
osobe s problemima prostate i mokraćnog sistema.) Čak je upozo­
rio da će se ljudi u zagrobnom životu / kaburu kažnjavati zato što 
se nisu čuvali mokraće. Muškarcima je preporučio da malu nuždu 
čučeći / sjedeći, a ne stojeći, obavljaju, jer je to sigurnije i zdravije. 
Zabranio je konzumiranje luka, ili bilo čega što uzrokuje neugodan 
zadah, prije odlaska u džamiju ili među ljude. Poslanik čovječanstvu, 
najljepši uzor, milost svjetovima, još je prije četrnaest stoljeća svoje 
sljedbenike naučio održavanju čistoće tijela, odjeće i mjesta boravka, 
a njega je osobno podučio melek Džibril, moćni i pouzdani izaslanik 
Gospodara svih svjetova.

Učimo dove svome Gospodaru za ispravno razumijevanje vjere, vre­
mena i svijeta u kojem živimo. Svijet se sve brže mijenja i zahtijeva 
hitna rješenja za novonastale situacije. Zato nam trebaju nova znanja 
i nove vještine, ali i nadahnuće od Gospodara svjetova da ispravno po­
stupimo i sačuvamo svoj iman i svoj Ahiret. 

Allah u Kur’anu jasno naglašava ko su vjernicima prijatelji, a ko ne­
prijatelji, ko su im zaštitnici, a ko im priželjkuje nesreću i propast. I ti 
se odnosi ne mijenjaju do Sudnjega dana.

Istinski vjernici uvjereni su srcem u nevidljivo (gajb), kao što su ne­
vjernici očima uvjereni u vidljivo. 

Vjernik se ne boji umrijeti. On se boji što ga poslije smrti čeka. Kod 
našega Gospodara ništa neće biti zaboravljeno. 

Učenima i pobožnima iz prijašnjih generacija kada bi im došao neko s 
potrebom, radosno bi govorili: “Dobro došao onaj koji će bez naknade 
ponijeti moja dobra djela na Ahiret.”

Jedni od drugih se možemo (sa)kriti, no odlučimo li u tajnosti radi­
ti nešto čime nije zadovoljan naš Stvoritelj, imajmo na umu sljedeći 
kur’anski ajet: “On (Allah) zna poglede koji kriomice u ono što je 
zabranjeno gledaju, a i ono što grudi kriju.” (El-Mu’min, 19)

Nikada neće prestati naši strahovi, iskušenja, brige, želje i nadanja. 
Vjera u Allaha i oslonac na Njega pomažu nam da ih balansiramo i s 
njima se na pravi način nosimo.

Neko se opasno zlo uvuklo u ljudska srca. Haman da nas više raduje 
pogreška, neuspjeh, pad i nesreća našega brata nego njegov uspjeh. Kao 
da zaboravljamo hadis Allahovog miljenika, s.a.v.s., da smo ogledalo 
jedni drugima. Ono što osjećamo, govorimo ili činimo svome bratu 
samo je odraz našega duhovnog stanja. 

Samo se sretni ljudi raduju uspjesima drugih. I to je Allahov dar.

Ljudi će nas brzo zaboraviti. Allah, Uzvišeni, neće. Zato gledajmo s 
kakvim djelima idemo Njemu u susret.

Diviti se dunjaluku možeš jedino kako bi veličao i slavio njegova Stvori­
telja. Inače, dunjaluk je opsjena, poput mađioničarskog trika koji te samo 
na tren zadivi, ali ubrzo shvatiš da je to, ipak, bila samo iluzija. “O ljudi, 
Allahova prijetnja je, zaista, istinita, pa neka vas nikako život na ovom 
svijetu ne zaslijepi i neka vas šejtan u Allaha ne pokoleba.” (Fatir, 5)

Naglašavati muslimanima da moraju svakodnevno pet puta klanjati 
/ molitvu obavljati, isto je kao da nekoga morate nagovarati da sva­
kodnevno jede, vodu pije, oblači se, spava... zrak udiše! Ako ćemo 
snagu gubiti uvjeravajući muslimane da moraju obavljati namaz, 
ne znam ima li smisla govoriti i raspravljati o složenijim životnim 
temama / izazovima i problemima, ili o bilo čemu drugom kada je 
riječ o islamu i islamskom svjetonazoru. 

Namaz / molitva je temelj islama. To je temeljna i najvažnija veza iz­
među Rabba (Stvoritelja, Allaha, dž.š.) i abda (stvorenja, čovjeka), koja 
se uspostavlja bez ikakvog posrednika. Namaz je početak i kraj priče 
o islamskom načinu življenja. 

Inače te prati jedan šejtan, a ako samo pomisliš da se popraviš i svoj 
život promijeniš, te se dragovoljno Allahu, Uzvišenom, pokoriš, znaj 
da će ih se oko tebe na stotine okupiti. Uvjeravat će te da si zakasnio, 
da bilo kakva veća životna promjena nema smisla, da trebaš umrijeti 
kako si cijeli život živio, jer, šta će ljudi reći ako sada kreneš redovno 
namaz obavljati, ili će te uvjeravati da još imaš vremena. Šejtani, inače, 
nemaju vlast nad ljudima. Ali zato jako vješto manipuliraju čovjekom 
kroz misao, želju, strast, strah, lijenost, srdžbu, nemar, inat... kroz pre­
tjeranu ljubav prema novcu, imetku i položaju. Njihov je zadatak da 
uljepšavaju i opravdavaju grijeh insanu i ohrabruju ga nadom u dug 
život. Njihov je cilj da svakog čovjeka poguraju u vječnu patnju a na 
kraju će se takvih odreći: “Budi nevjernik”, – pa kad on (čovjek) po­
stane nevjernik, on (šejtan) onda rekne: “Ti se (čovječe) mene više ne 
tičeš, ja se, zaista, Allaha, Gospodara svjetova, bojim! (El-Hašr, 16)

Pokaži samo malo htijenja, malo volje i iskreno zamoli svoga Gos­
podara da te uputi na Pravi put i popravi tvoj život, pa ćeš vidjeti 
drugu, smisleniju, stranu života. Osjetit ćeš istinsku sreću i slobodu. 
Taj osjećaj ne bi ni za cijeli dunjaluk dao.

Da si ti potpuno uvjeren u proživljenje nakon smrti, a to je jedan od 
temeljnih uvjeta imana, ne bi tebi nijedan namaz prošao.

Islam se neće prilagođavati ničijim ćejfovima. Broj muslimana u Evro­
pi, ili bilo gdje u svijetu, može rasti ili se može smanjivati, mogu mu­
slimani i potpuno izumrijeti, kao što će se i dogoditi pred sami užas 
početka Kijametskoga dana, ali Izvori islama ostaju nepromijenjeni.

Kakva god nas nevolja zadesi, pojedinačna ili kolektivna, proći će. Sve 
će biti i proći. Jedino je Allah Uzvišeni vječan. Nije postao i neće Ga 
nestati. Mi jesmo stvoreni na ovome svijetu, ali nismo stvoreni za ovaj 
svijet. Naše je konačno odredište Ahiret. Treba vjeru i dostojanstvo sa­
čuvati. Od smrti / edžela se umire, a ne od bolesti. Da nam naš Stvo­
ritelj i Gospodar svima olakša.

Ako te posljednji vjerovjesnik Gospodara svjetova upozorava da je 
propuštanje ikindija-namaza poput gubitka porodice i imetka, zami­
sli u kakvom si stanju na kraju dana ako propustiš svih pet namaza. 
Niko tebi ne može pomoći ako sam ne otključaš vrata Allahove mi­
losti. Ključ za ta vrata je namaz.

Doneseš jedan salavat na Muhammeda, s.a.v.s., Allah na tebe done­
se deset salavata, obriše ti deset grijeha i upiše ti deset dobrih djela. 
Zamisli, među milijardama stvorenja koje je stvorio i o kojima brine, 
Gospodar svih svjetova na tebe posebno donosi salavate zato što ih ti 
donosiš na Njegova miljenika i posljednjeg vjerovjesnika Muhamme­
da, s.a.v.s. Petkom se salavati dodatno vrednuju.

Ne možemo nekome garantirati i obećavati diplomu fakulteta bez re­
dovnog pohađanja nastave (namaz, post, zekat, hadž), položenih ispita 
(čuvanje od harama, sabur u iskušenjima, zahvalnost u blagodatima) i 
završnoga rada (lijep završetak). Tako je i s Džennetom.

Ukinite kamate, stavite porez na višak zarade 2,5 posto i vidjet ćete be­
rićeta u društvu. Nema boljeg recepta za ekonomski oporavak države.

Otkud ti tolika volja i snaga da svako jutro, bez obzira na klimatske 
uvjete, ustaneš i izađeš iz svoga doma u potrazi za nafakom, na fa­
kultet ili posao, a nemaš deset minuta da obaviš namaz, te zahvališ 
Onome Koji ti je sve u životu podario, pa i tu nafaku. Zapamti, to 
što si živ, zdrav, pametan, što možeš gledati, čuti, govoriti, jesti, sa­
mostalno hodati, voziti auto te uživati u drugim blagodatima, koje 
izbrojati ne možeš, nije tvoje stečeno pravo nego darovana milost. 
Budi iskren i dobar prema sebi i dobro razmisli. Ne budi nemaran i 
lijen kada je u pitanju zahvalnost Allahu i ne prkosi svome Gospo­
daru, neće dobro završiti za tebe.

U toku dana nađi vremena i za svoju djecu da ih upitaš jesu li namaz 
obavili, Kur’an učili, sadaku podijelili, jesu li u džamiji bili, jesu li dje­
dove i nane nazvali i za zdravlje ih upitali. Uspjeh u školi, na fakul­
tetu, na poslu ima smisla samo ako se vjera sačuva i živi, u protivnom 
samo je patnja, kao i sve u životu ako nismo uspostavili čvrstu vezu s 
Gospodarom svjetova.

Ne samo život, zdravlje, sluh, vid i pamet nego i zrak koji udišemo, 
čistu vodu koju pijemo, hranu koju jedemo, odjeću koju nosimo, stan 
u kojem živimo, porodicu u kojoj sigurnost nalazimo, naše bračne 
drugove, našu djecu, naš imetak i nebrojene druge blagodati u koji­
ma uživamo – sve nam je to podario Allah, dž.š.

Da li se Allaha, dž.š., sjećamo samo kada smo u kakvoj životnoj ne­
volji ili Ga se sjećamo odnosno Njemu Jedinome Bogu zahvaljuje­
mo i kada svakodnevno uživamo razne blagodati?! Odgovori na gore 
navedena jednostavna, životno važna pitanja, koje skrivamo u dubi­
nama naše duše, govore nam o jačini našega imana, kvaliteti našega 

islama i naše svijesti o našemu Stvoritelju Allahu, dž.š., Bogu Jedi­
nome. O odgovoru na ova pitanja ovisi naše stanje na ovome svijetu 
dunjaluku te naša sudbina na budućemu, vječnome svijetu Ahiretu!

Čovjek ispadne najveći ahmak kada, ogovarajući druge, pokloni svoja 
dobra djela onima koji to ne zaslužuju.

Vjernici su odgovorni prema svojoj vjeri. Oni svoje godišnje odmo­
re, ako je to ikako moguće, uzimaju u ramazanu, kako bi se mogli što 
kvalitetnije posvetiti postu i drugim ibadetima. Barem posljednju tre­
ćinu ramazana.

Ne znam mnogo o finansijama, ali dobro znam što mi moj Gospo­
dar kaže o kamati. To je samo zlo koje uništava bereket i poroblja­
va pojedince i države. Savjet mladim ljudima koji počinju raditi i 
privređivati: s bankama samo što ne možete izbjeći, zaobilazite ih 
u širokom luku. 

U svojim dovama molimo Allaha Uzvišenog da nam podari i pove­
ćava iskrenost / ihlas u našim mislima, riječima i djelima, jer jedino 
iskrene u vjeri prokleti šejtan neće moći udaljiti s Pravoga puta i od 
Allahove Milosti. 

Ko Allahu stalno dovi, znak je da mu se Allah smilovao, a ko dovu 
izbjegava i ostavi, znak je da je s Pravoga puta skrenuo.

I poraz i pobjeda i život i smrt odredba su Gospodara svjetova. No, 
muslimani su itekako dužni za sve osmisliti strategiju i uložiti krajnji 
napor u realizaciji bilo kojeg životnog cilja. Tek onda se mogu na­
dati Allahovoj milosti i rješavanju nastalih problema. Bez uloženog 
truda ne očekuj Allahovu pomoć!

Nasmijati i oraspoložiti insana, pogotovo u današnjem vaktu, veliki 
je sevap, ali, živi bili, kao vjernici, sebi ne možemo dopustiti da se na 
bilo koji način izigravamo i šalimo s islamom i islamskim propisima.

Islam je nezaustavljiva i nepobjediva sila. Kada dohvati iskreno i hrabro 
srce, ne pušta ga. Znaju to dobro oni koji su se vratili islamu.

Nikad se ne žali što te ljudi stalno zivkaju da riješiš njihove probleme 
i potrebe. Pa to te Allah, dž.š., voli i posebno časti. Zamisli, Gospodar 
svih svjetova tebe delegira da riješiš i olakšaš nečije potrebe i brige. 
Zato zahvali Allahu, dž.š., i budi sretan kad god dobiješ priliku da 
učiniš drugima dobročinstvo.

Allah, dž.š., u Kur’anu navodi strah, glad, bolest i žestoki rat kao naj­
veća iskušenja ljudima. Za vjernike su to iskušenja kojima im Allah 
Uzvišeni briše grijehe i podiže deredže u Džennetu, a nevjernicima 
i silnicima opomena ne bi li se popravili, odnosno kazna još na ovo­
me svijetu, prije one vječne u Džehennemu, ako se ne pokaju i ne 
poprave. To je Allahov zakon. I nema generacije ljudi da navedena 
iskušenja nije iskusila. 

Mi smo kao generacija dobrano ispali iz ravnoteže, što u Bosni kažu 
ispali iz vinkla. Potrošački mentalitet, popularna kultura i trendovi 
ne samo da su nam ugrozili našu duhovnost nego su i razgolitili, 
obezvrijedili i ugrozili našu ljudskost. Allah, naš Stvoritelj i Gos­
podar, voli nas, pa nam šalje malo straha, poskupljenja i nestašice 
hrane, a nije isključen ni rat, s ciljem da se dozovemo sebi; da spu­
tamo svoju silu i oholost, svoju sebičnost, zavist i umišljenost, svo­
ju nezasitnost dunjalukom; da drugačije poredamo prioritete, a to 
ćemo znati ako dunjaluk podredimo Ahiretu; da ponovo usposta­
vimo ravnotežu u svome životu, a to ćemo jedino moći ako Kur’an 
i sunnet učinimo ustavom svoga života.

Ako ozbiljno shvaćamo život i vjeru, onda ćemo konačno i shvatiti i 
prihvatiti da nam o namazu ovise sva naša dobra djela i naša vječnost.

Kada je u pitanju činjenje ibadeta i dobrih djela i poštivanje Šerijata, 
budi strog prema sebi i stalno podiži ljestvicu.

Džemat je posebna Allahova blagodat. Saff je najmoćnija institucija 
koja okuplja i čuva vjernike. 

Ako budemo oživljavali sunnet u svojim životima i puno istigfar či­
nili, Allah nas neće kazniti zbog naših prijašnjih grijeha i propusta.

Čuješ ezan i ne odazoveš se, a šta da ti kažem... o kojoj drugoj blago­
dati i ljepoti vjere da ti kazujem?

Ako imalo držimo do svoje vjere, ne dopustimo sebi da nam prođe 
godina a da ne pročitamo cijeli Kur’an u prijevodu i jednu siru / bio­
grafiju Muhammeda, s.a.v.s.

Budimo ustrajni i strpljivi u obraćanju svome Gospodaru. Neće se naše 
želje i potrebe u istom času ispuniti, neke i nikada, ali ćemo za svaku 
dovu imati upisano dobro djelo od kojeg ćemo imati koristi na Sudnjem 
danu, jer smo se direktno obraćali Onome Koji apsolutno i savršeno 
sve čuje i sve vidi. I dobro zna šta je za Njegove robove najbolje.

U ibadetu svome Stvoritelju Allahu, dž.š., vjernici pronalaze istinski 
smisao svojih života, smiraj i sreću, uvjereni da će imati koristi od do­
brih djela i nakon što presele u Vječnost. Put do Vječnosti nije nimalo 
lahak ni jednostavan. On je često popločan iskušenjima, poteškoćama, 
porazima i neuspjesima na ovome svijetu. Ibadetom se čovjek lakše 



180

nosi sa svim izazovima i poteškoćama na koje nailazi u svome ži­
votu. Vjernik je uvjeren da je konačni uspjeh dobivanje Allahove 
milosti, oprosta za svoje grijehe i mjesto u Džennetu. Zato vjer­
nik ne očajava previše za onim što mu je promaklo niti strahuje za 
budućnost koju zna samo Uzvišeni Allah, nego se trudi svoj život 
uskladiti s propisima uzvišene vjere islama; u životu daje sve od 
sebe, nastoji biti najbolji u onome što radi, uvjeren da je konačan 
rezultat njegovih nastojanja kod Allaha, dž.š.

Nema veće pobjede, pogotovo za mlade ljude, od odustajanja od grijeha. 

U mogućnosti si počiniti grijeh, zadovoljiti svoju strast, i sve to od dru­
gih sakriti, a ti zbog straha i stida od Allaha, dž.š., i iz ljubavi prema 
svome Gospodaru, odustaneš, strpiš se, pokažeš svoj imanski karak­
ter, jer si uvjeren da On, Uzvišeni, zabranjuje ružna djela samo zbog 
tvoga dobra i tvoje sreće.

Treba Allahu zahvaliti i zato što nije primio svaku našu dovu. Što smo 
sve u životu željeli, pa s odmakom vremena shvatimo da nas je Allah 
zapravo spasio velikih belaja.

Danas, nažalost, rijetkima možete na nešto ukazati ili im savjet upu­
titi. Ljudi često negoduju, ne podnose kritiku iako je ona za njihovo 
dobro. Usprkos tome, dužni smo ukazivati na zlo i grijehe kada se 
pojave među nama te naređivati dobro. Ako osjetimo da će naše po­
zivanje na dobro rezultirati većim zlom, da će izvjesna osoba u tom 
trenutku učiniti još veći grijeh, onda ćemo to pozivanje odgoditi za 
drugi put, ali nikada nećemo odustati. Za primjer, ako čovjek psuje 
Boga, i mi ga želimo upozoriti da to ne čini, to nipošto nećemo ura­
diti u trenutku kada čini taj gnusan grijeh kojim se izlazi iz islama, 
jer to vjerojatno čini u srdžbi, nego ga kasnije nasamo i u miru upo­
zoriti na težinu tog grijeha i pozvati ga da se pokaje, okupa i izrekne 
šehadet te ponovno prihvati islam. Isto tako, kada nekog prijatelja 

vidimo da pije alkohol ili troši novce u sportskim kladionicama, ne­
ćemo odmah reagirati, nego ćemo ga kasnije nasamo posavjetovati i 
na najljepši način mu ukazati na pogubnost tih grijeha. 

Dužni smo, prije svega, pozivati svoje ukućane na dobro, motivirati ih na 
redovno obavljanje namaza, učenje Kur’ana, zikr, dove, odlazak u dža­
miju, ali isto tako i svoje prijatelje koje poštujemo i s kojima sarađujemo. 

Nikada ne treba odustati od svojih najbližih. Trebamo im govoriti o 
ljepotama islama, dobroti, poštenju, međusobnom uvažavanju, pokaja­
nju, namazu, džamiji, smrti i proživljenju, odnosno o temama koje će ih 
podsjetiti na ozbiljnost života i smrti i našu odgovornost da sačuvamo 
vjeru i moral. Dok god među nama bude onih koji će bez sustezanja 
naređivati dobro a zabranjivati zlo, neće nas zadesiti velike nesreće i 
nedaće. Poslanik Muhammed, s.a.v.s., u svome hadisu upozorava nas 
da je naređivanje dobra a odvraćanje od zla preduvjet da nam Allah, 
dž.š., primi naše dove: “Tako mi Onoga u čijoj je ruci moja duša, ili 
ćete naređivati dobro i odvraćati od zla, ili će vas Allah kazniti, pa ćete 
Ga moliti, a On vam se neće odazvati.” 

U islamskom (šerijatskom) učenju počinjeni grijesi, osobito teški 
zločini, nikada ne zastarijevaju! Štaviše, sve se pomno evidentira i ne 
zaboravlja. Za to su zaduženi Plemeniti Pisari, meleki / anđeli, naši 
pratitelji ili Kiramen-Katibini, kako ih Kur’an naziva. U isto vrijeme, 
nema nijednog grijeha, pa makar se radilo i o onim najtežim poput 
ubistva, bluda, krađe, da ga Allah, dž.š., neće oprostiti (možda ljudi 
neće, ali Allah, dž.š., zasigurno hoće) ako se grešnik iskreno pokaje, 
iskreno povrati Gospodaru svjetova, konstantno žaleći što je prekršio 
Allahov, dž.š., Zakon. 

Iako znaju da je Allah, dž.š., Milostiv, iako znaju da je Njegova Mi­
lost iznad Njegove srdžbe, iskreni se vjernici nikada ne opuštaju, jer 
nisu sigurni hoće li upravo njima Allah oprostiti?! Jer, ako smo sigurni, 

čemu nastojanje, čemu trud?! Većina ljudi ide linijom manjeg otpora: 
zašto se truditi ako to nije potrebno!? Allah može, jer je Svemoćan i 
sve čini Svojom Voljom, svim ljudima oprostiti, osim meni ili tebi; sve 
ljude u Džennet uvesti osim mene ili tebe. Zato se vjernik nastoji što 
više umiliti svome Gospodaru redovno čineći ibadete (namaz, post, 
zekat, hadž), koristeći svaku priliku da učini dobro djelo, makar ono 
bilo malo i neznatno (dobročinstvo je kada se svome prijatelju nasmi­
jete), nastojeći svaki dan koji osvane učiniti boljim od prethodnoga, 
a sve kako bi pokušao nadoknaditi propuštene godine, dane, pa čak 
i sate provedene u besposlici ili nepokornosti Svemilosnom Allahu. 

Ako smo počinili grijeh samo prema Allahu Uzvišenom, odnosno uči­
nili štetu vlastitoj duši, u tom ćemo slučaju samo od Allaha traži­
ti oprosta; kajati se, moliti i obećati samome sebi (a najtragičnije je 
kada sebe lažemo) da se više nikada nećemo grijehu vratiti, jer to je 
istinska tevba / pokajanje, povrat. A ako smo načinili bilo kakvu šte­
tu drugome, bila ona materijalne ili moralne / psihičke naravi, onda, 
osim što moramo od Allaha tražiti oprosta, moramo tražiti oprosta 
/ halala i od onih koje smo oštetili, ogovorili, slagali, krivo svjedo­
čili i sl. Ako je to nemoguće, tada ćemo učiti dove za njih, nadajući 
se da će nam oprostiti / halaliti na Sudnjem danu. Islamsko geslo je 
jasno: svaka nepravda mora se ispraviti ili na ovom ili na Budućem 
svijetu! Možemo izbjeći sankcije na ovome svijetu, ali se s grijesima 
moramo suočiti u Vječnosti, pa neka zato naša dobra djela preteknu 
naša ružna / loša djela... 

Islam ne poznaje pojam imuniteta kakav uživaju današnji svjetski vla­
dari. Političari i svi oni koji obavljaju bilo kakvu vlast po islamskim 
se propisima moraju odmah odazvati sudskoj proceduri ako se imalo 
posumnja na njihovo nepoštenje, zloupotrebu položaja, primanje mita; 
da ne govorimo o teškim zločinima. 

Blago li se onima koji više vole Allahove kuće od svojih vlastitih. Takvi 
će biti u zaštiti Allahova hlada na Dan kada drugog hlada neće biti.

Dva bratska i iskrena savjeta: ne okretati leđa Kabi radi fotogra­
firanja tokom umre i hadža i ne objavljivati slike sofre s iftara to­
kom ramazana.

Poskupljenja? Pa, današnje države su sluge bankama. Njihovi serviseri. 
Kamata je sa sobom uvijek donosila prokletstvo i bijedu. A ta bijeda 
ne mora biti uvijek materijalna, iako je i ona neminovna. Mnogo gora 
i opasnija jeste ona duhovna bijeda kao posljedica utrke i pretjerane 
želje za ovim svijetom. A takve banke najviše vole.

Koliko god živimo, i koliko god imamo, opet ćemo u kabur sami. To 
je najočitija istina koja razumne budi iz dunjalučke opsjene. Ako tako 
postavimo stvari u svome životu, dunjaluk ćemo ispravno razumjeti i 
nećemo sebi dopustiti da se u njega zaljubimo, jer niko se u dunjaluk 
neće zaljubiti, a da ga dunjaluk neće razočarati.

Bit će nam jedino važno što smo sa sobom ponijeli od dobrih djela, 
učinjenih u ime Allaha. I ništa drugo. Od ružnih ćemo pokušati po­
bjeći, ali ćemo se s njima morati suočiti, tako nam kazuje Kur’an. A 
naše najvažnije dobro djelo, o kojem nam ovisi naša Vječnost, pri­
mljeni je namaz, kao uvjet vrednovanja i primanja svih drugih do­
brih djela. Tako nas uči Allahov posljednji vjerovjesnik Muhammed, 
s.a.v.s. I zapamtimo: “Allah zaista neće nikakvu nepravdu ljudima 
učiniti, ljudi je sami sebi čine.” (Yunus, 44)

Ako nam na Sudnjem danu bude namaz primljen, ima nade da nam 
budu primljena i ostala dobra djela.

Ako ne znaš šta bi u životu, šta bi od života, usrdno zamoli Allaha da 
ti pokaže put. Slobodno, svojim riječima, što iskrenije, što češće, srcem 
ponavljaj: Allahu, pokaži mi put, uputi me na Pravi put.

I da svijeta danas nestane, ili da potraje još milijarde godina, tebi i meni 
opet valja samima u kabur, a zatim pred Stvoritelja i Gospodara svje­
tova na odgovornost. Ni mame, ni babe, ni supruge, ni evlada, samo ti 
i tvoje breme dobrih i loših djela.

Ne možete javno – kroz printane i virtualne medije, film, serije, po­
zorište – promovirati nemoral, blud, homoseksualizam i druge vrste 
opačina, zakonski ih štititi i još očekivati pozitivnu demografsku sliku. 

Sloboda čovjeka mora imati granice. Te granice određuje i defini­
ra Gospodar svjetova a ne čovjek. U protivnom, čovjek se pretvara u 
hajvana ili izumire.

Veži dijete za sebe i vjeri ga uči. Nek’ zna za Allaha, u džamiju ga do­
vodi i mimo vjeronauke. Barem dok mu možeš suditi. Nek’ mu u ži­
votu bude prvo vjera, prvo namaz, pa sve ostalo. Džaba obrazovanje i 
uspjeh, ako dijete zaboravi na Allaha. Ako tvoje dijete bude znalo za 
svoga Stvoritelja i Gospodara, neće ni tebe kao roditelja zaboraviti, 
kad ti njega i pažnja budu najpotrebniji.

Brak nije mrak. Brak je svjetlo i spas, a blud je mrak i stranputica.

Mnoge je obmanula rečenica “još samo ovo da dovršim”. Niti su sti­
gli završiti niti se svome Gospodaru istinski pokajati. Gospodaru naš, 
sačuvaj nas od lošega završetka na ovome svijetu.

Allah te zavoli, pa te iskuša, pa se ti strpiš, pa te Allah nagradi više 
nego zaslužuješ.

Da ljudi istinski vjeruju da će umrijeti, svojim bi imetkom gradili 
Ahiret, a ne dunjaluk. 

Sve će to Allah lijepo poravnati. Kako u našem osobnom životu, tako i 
globalno. Zulum se mora platiti. Vi ga činite u tuđem dvorištu, a vrati 
vam se u vlastitom.

Kad nas neko podsjeti, radi našega dobra, na neki propust, ili na 
određenu vjersku obavezu, shvatimo to kao dobronamjeran savjet i 
motivaciju da se svi zajedno mijenjamo, i svoju vjeru ispravno živi­
mo, a ne kao nečije prozivanje.

Bez spominjanja Allaha i učenja Kur’ana nema tog srca koje neće 
oboljeti i uvehnuti. 

Kad neko od naših stvarnih ili virtualnih prijatelja citira ajete ili ha­
dise, ili iznese određeni savjet ili stav, i mi se “pronađemo” u tome, 
umjesto što umišljamo da nam se šalje nekakva tajna poruka, učini­
mo dovu za tu osobu jer nas je podsjetila na posljedice naše aljka­
vosti, nemarnosti, zaborava i neodgovornosti prema izvršavanju od 
Allaha, dž.š., i Njegova poslanika Muhammeda, s.a.v.s, propisanih 
ibadeta i pokušajmo se popraviti prije nego melek smrti “pokuca” na 
vrata naše duše, prije nego što bude kasno. Jer, ako nas iritiraju ajeti 
i hadisi, to je siguran znak da moramo preispitati svoj iman, odnos­
no svoj odnos prema našemu Stvoritelju. 

Treba znati i svoje greške priznati i istini se pokoriti, a ne u svemu 
zavjeru vidjeti.

Prvaci među nama su oni koji se svojim životima, svojim imecima i 
svojim ilmom / znanjem bore da Allahova Riječ bude gornja, da se 
islam širi i jača u svakom segmentu naših života. Takvi će, ako Bog 
da, biti odmah do Allahovih Poslanika u Džennetu. No, Muhammed, 
s.a.v.s., nas je upozorio u jednom svom hadisu da će upravo “prvaci 

njegova ummeta”, ako ne budu imali čist nijet, ako budu svoje pozi­
cije i znanje koristili isključivo za bogaćenje i uvećavanje dunjalučkih 
pogodnosti, umjesto da budu sluge islamu i muslimanima, završiti 
na dnu Džehennema. 

Ne trudi se pravdati da imaš dobro srce, da nikome zla ne misliš i da 
si pomogao hiljadama ljudi. Namaz je prvi i najvažniji znak islama.

Bolest, nevrijeme / elementarna nepogoda, neodgodiva radna ob­
veza i velika udaljenost od džamije, mogu biti opravdanje za ne­
dolazak u džemat u džamiju, ali umor i nenaspavanost ne mogu. 
“Ko bude čuo poziv na namaz (ezan) i ne dođe u džamiju, nema 
mu namaza (njegov namaz je manjkav, nepotpun), osim ako za to 
postoji opravdanje.” (Ibn Madže)

Riječ je, zapravo, o “umornom srcu i duhu”, slomljenom šejtanskim 
vesvesama / opravdanjima i osobnim nemarom. Zato, dragi brate i 
sestro, iskreno zamoli Allaha, svoga Stvoritelja, da ti omili dolaske u 
džamiju, jer šejtan nad nama ima utjecaja koliko mu mi dopustimo. A 
jedan od njegovih, la’netullahi alejhi, ciljeva jeste da nas što više udalji 
od džemata, pa da budemo poput izgubljene ovce bez stada i pastira, 
koja luta bespućima punim gladnih vukova. 

Ne može svako ni na sedždu pasti. Mora se i to zaslužiti. I to je dar 
Stvoritelja svjetova.

Allah nas različitim iskušenjima odgaja kroz cijeli naš dunjalučki ži­
vot kako bi nas što bolje pripremio za Vječnost.

Što se više pokorimo dunjaluku, više ćemo doživjeti straha, žalo­
sti i razočarenja. Što se više pokorimo Stvoritelju dunjaluka, više 
ćemo doživjeti sigurnosti, smirenosti i sreće.

Nijedan grijeh nije toliko velik da može zakrčiti put između abda i 
Rabba. Allah se raduje tvojoj tevbi više nego što možeš i zamisliti.

Dvadeset i više godina pozivam u džemat neke meni drage insa­
ne, da dođu u džamiju i mimo petka, i nisam ih još, nažalost, us­
pio nagovoriti. S druge strane, s nekima sam dva, tri puta o tome 
razgovarao i sada ih često, skoro svaki dan, vidim u džamiji na na­
mazu. Naše je da pozivamo, a samo Allah, Uzvišeni, upućuje Sebi 
i u Svoju Kuću.

Postoje grijesi koji imaju posljedice samo na pojedinca počinioca, 
kao što je ostavljanje namaza, a postoje i oni grijesi koje ostavljaju 
posljedice na porodicu i širu zajednicu, poput bluda i prostitucije, 
kamate, alkoholizma, kockanja, trgovine drogama, makar ih činili 
samo pojedinci.

Mi se, nažalost, ponekada više stidimo i bojimo ljudi nego svoga Gos­
podara. Ako već (u)činimo grijehe za koje ne bismo voljeli da ih ljudi 
ikada saznaju, i koje nam je naš Stvoritelj iz Svoje Milosti već sakrio, 
trebali bismo se potruditi činiti i što više dobrih djela za koje ljudi, ta­
kođer, nikada neće saznati, pa ni naši najbliži. Odredimo sebi barem 
jedno dobročinstvo koje ćemo konstantno u tajnosti činiti, za koje 
neće znati ni oni kojima to dobročinstvo činimo. Takva djela Gospo­
dar svjetova zasigurno posebno vrednuje i njih posebno nagrađuje. Na 
kraju krajeva, shodno kur’anskoj poruci, samo dobrim djelima može­
mo izbrisati ona nevaljala koja smo prije počinili.

Kako je samo insan slab i nemoćan bez svoga Gospodara. Ima po­
rodicu, imetak, prijatelje, prijatelje doktore koji su mu na raspo­
laganju u svako doba, ali kad bolest zauzme, uvidi da mu niko ne 
može pomoći da otkloni svoj bol, dok mu Gospodar ne pomogne i 
olakša. Kako smo samo nedovoljno zahvalni svome Gospodaru na 

blagodatima kojima nas obasipa. I najgore, radi čega se sve gložimo 
i možda vječnost gubimo. Allahu, oprosti nam, uputi nas, izliječi 
nas i pomozi nam da budemo bolji jedni prema drugima. Mi smo 
bez Tebe siromašni i nemoćni.

Svjedočimo da ljudi s jakom vjerom u Allaha, Svevišnjeg, kroz sve 
životne tegobe i iskušenja dostojanstveno prolaze. Oni, bez obzi­
ra na trenutne teške životne nevolje, uvijek Allahu zahvaljuju i oko 
sebe šire optimizam. To je zato jer su uvjereni da će za svaku nevolju 
i iskušenje biti nagrađeni kod svoga Stvoritelja. I da će svaka ovo­
zemaljska nevolja jednom proći. Oni su uvjereni da je budući život, 
istinski i pravi život, iako je i ovaj važan, jer svojim ponašanjem na 
ovome svijetu zavređujemo ili gubimo Allahovu milost i naklonost 
u Vječnosti. Zato vjernici u svome životu slijede Allahove upute, iz­
vršavaju ono što ime Allah naređuje, a čuvaju se onoga što im On, 
Uzvišeni, zabranjuje.

Blago li se vladarima koji idu na noge ulemi, teško li se ulemi koja ide 
na noge vladarima.

Tvoj odnos prema džamiji, Allahovoj kući, apsolutno sve govori o tvo­
me razumijevanju i doživljaju vjere.

Grijesi su iz perspektive islama izuzetno opasni za duhovnost, psihičko 
zdravlje i mentalnu stabilnost svakog čovjeka, kao i za stabilnost i si­
gurnost cijele zajednice. Prepuštanjem grijesima čovjek gubi dostojan­
stvo, moral i vjeru. Grijesi čovjeka unižavaju i ponižavaju. Griješenjem 
čovjek prkosi svome Stvoritelju Allahu i krši ugovor na koji se obve­
zao još u ezelu / vječnosti. Na Budućem svijetu počinioce grijeha koji 
se ne pokaju čekaju teška patnja i teška sramota.

U šta si ostario ako se nisi pokajao, Allahu vratio i pripremio za Ahiret?

Ostavi ono što Allah ne voli, pa ćeš osjetiti smirenost i slast imana.

Sve i jedna koščica puca pod teretom emaneta imamskog / uleman­
skog poziva.

Ne čini sebi zlo. Ne propuštaj namaze. I skrušeno ih i bez žurbe obav­
ljaj, jer s Gospodarom svih svjetova razgovaraš.

Po islamskom učenju, nema bezgrešnih ljudi niti ima grijeha koji 
Allah Milostivi neće oprostiti ako Mu se usrdno i pokajnički obra­
timo te povratak Allahu (tevba) popratimo činjenjem ibadeta i 
dobrih djela do kraja naših života. Vjernik, koji je na pravi način 
shvatio vjeru, nikada neće planirano i konstantno griješiti. Po isla­
mu, mali grijeh prelazi u veliki ako ga počinitelj kontinuirano čini. 
Najopasnije stanje za čovjeka jeste naviknutost na grijeh i nemar 
kod izvršavanja islamskih dužnosti.

Imamo i mi svoj udio u sudbini, ali, u konačnici, Allahova je zadnja.

Koliko god bio umoran i neraspoložen, ipak ćeš ujutro ustati i otići 
na posao. Ne kasniš, jer se bojiš da će ti šef prigovarati ili otkaz dati. 
Znači, bojiš se ljudi. A bojiš li se svoje nepokornosti Gospodaru života 
i nafake, Onome Koji te svako jutro oživi i podari novi dan, Onome 
Koji ti je sve u životu osigurao? A tebi se i dalje na da uzeti abdest i 
dan započeti sabah-namazom.

Kada ti neko ponudi priliku da žrtvuješ svoj imetak ili svoje vrijeme 
za svoju vjeru, ili ti se neko obrati da mu pomogneš u rješavanju nje­
gove životne potrebe, znaj da je upravo tebe Allah Uzvišeni odabrao 
i dao ti mogućnost da zaradiš sevab i sebi olakšaš put do Dženneta. 

Pomama za profitom, neumjerenost i udovoljavanje strastima zagadili 
su nam i srca i prirodu.

Čini što više dobrih djela i od grijeha budi daleko, ali se, ipak, uzdaj 
u Allahovu milost.

I na ovom i na Budućem svijetu – sve prema nijetu.

Ti, koji/koja možeš hodati svojim nogama i dohvaćati svojim ruka­
ma, koje ćeš opravdanje pred Gospodara svjetova iznijeti na Sudnjem 
danu za izostavljanje namaza / molitve?

Kad si dobro gladan, pa se tebi drago jelo postavi pred tebe, zašto onda 
ne veliš “poslije ću ja”, kao što kažeš za namaz? A, ko te uopće hrani? 
Ko nam hranu i vodu daruje iz nebesa i zemlje? Allah je nezahvalnost 
u Kur’anu usporedio s kufrom.

Neke ljude povezuju trač i mržnja prema drugim ljudima, a neke želja 
da se pomaže svojoj vjeri i drugim ljudima. 

Narodi i carstva, kroz povijest čovječanstva, nisu nestajali sa svjetske 
pozornice zato što su tehnološki ili vojno bili inferiorni, ili poraže­
ni, nego zato što su se nepravda, nemoral i razne nastranosti proširili 
među njima. Tako nas uči Kur’an. Ne možemo ostati imuni na nemo­
ral i nepravdu oko nas a očekivati dobro i napredak.

Doista čovjek, kada je riječ o njegovom odnosu prema Stvoritelju, ima 
slobodu živjeti kako god hoće. Ima slobodu u svome životu sve podre­
diti svojoj vjeri i dobru, a ima i “slobodu” prepusti se šejtanskim šapu­
tanjima i njegovim nagovorima te zanijekati sve Allahove blagodati. 

Ima svako od nas slobodu i mogućnost suštinski, revnosno i iskreno 
izvršavati svoje namaze, svoj post, zekat i hadž, naređivati i promo­
virati dobro a zabranjivati zlo ili svoju vjeru svesti na folklor i tradi­
ciju; od džume do džume, od bajrama do bajrama ili sve to negirati. 
Ima slobodu cijeli život, vrijeme i imetak podrediti svojim strastima 
ili ovozemaljskim užicima ili te blagodati podrediti stjecanju buduće­
ga, vječnog, života. Može svaki čovjek kako hoće, ali neće dokle hoće. 
Svakom od nas Allah, dž.š., je odredio neznani datum i sekundu smrti. 
I kada melek Azrail dobije naredbu, on je bez odlaganja izvršava.

I sve koje volimo, i sve što volimo, u samo jednom trenu ostavljamo. 
I porodicu, i prijatelje, i položaj i imetak za koji smo toliko vezani i 
za koji toliko brinemo, i sve ono u čemu uživamo. I što je najopasnije, 
sve nabrojano svjedočit će protiv nas ili za nas na Sudnjem danu. To 
su ozbiljni prizori koje nas očekuju na Sudnjem danu, zato pazimo s 
kim se družimo i kome ljubav ukazujemo: “Prijatelji će toga Dana po­
stati jedni drugima neprijatelji, osim bogobojaznih!” (Az-Zuhruf, 67) 

I sve što radimo, sve što naše ruke čine, ili naši jezici govore, za to ćemo 
biti pitani. Svaki će grijeh biti pribilježen, ništa ni veliko ni malo neće 
biti izostavljeno. Sve će biti nabrojano u knjizi naših djela. 

Iskušenje na iskušenje, oprost na oprost, deredža na deredžu. Nadati se je.

Ovodunjalučke pohvale, titule i položaji svakome gode. Nažalost, 
mnoge i zaslijepe do mjere da se potpuno posvete dunjaluku; da za­
borave na ozbiljnost odgovornosti pred Stvoriteljem svjetova. Nikada 
ne zaboravi: što veći položaj obavljaš na ovome svijetu imat ćeš i veću 
odgovornost na Ahiretu! 

Vjernici koji su redovno klanjali namaz u džamiji poželjet će na Sud­
njem danu da su bogdom živjeli još dalje od džamija, kada vide kolika 
i kakva ih nagrada čeka kod Gospodara svjetova za svaki korak što su 

učinili prema džamiji. A oni muslimani, koji su živjeli blizu džamija, a 
nisu dolazili u džemat, i oni će poželjeti da su bogdom živjeli što dalje 
od džamija, kada vide kakva ih odgovornost čeka za nedolazak u džemat.

Vjernik se samo Allahu, dž.š., dodvorava, a svačiju čast, dostojanstvo, 
slobodu i imetak čuva i nikome svjesno nepravdu ne čini.

Najviši je stupanj taqvaluka (svijesti o Allahu, dž.š.) odustajanje 
od onoga što je dozvoljeno zbog straha da se na zagazi u ono što 
je nedozvoljeno.

Svaki naš udisaj i izdisaj, svaki naš treptaj oka i otkucaj srca u Allaho­
voj je Moći i odredbi. Ko je toga svjestan – e, taj je istinski sretan, taj 
je otkrio smisao svoga života. 

Nisu noge bolesne ako ne koračaju prema džamiji / džematu, nego 
srce u grudima.

Nijedna dunjalučka kazna, opomena ili iskušenje ne mogu se mjeriti s 
onim kaburskim ili ahiretskim. Da nas Uzvišeni Allah zaštiti i sačuva. 
Vratimo se Allahu prije nego nas On Svojim edželom vrati. Vratimo 
se Allahu dok ne bude kasno. 

Nema te tegobe, brige, gubitka i iskušenja na ovome svijetu koje se 
može mjeriti sa samo jednom sekundom boravka u Džehennemu. 
Da bi ovo čovjek shvatio, mora imati jekin (čvrsto uvjerenje) u šest 
imanskih šarta.

Ne daj se šejtanima, nisu jači od tebe. Samo te plaše svojim pristali­
cama i siromaštvom, a, u biti, ništa ti ne mogu. To ti tvoj Stvoritelj i 
Gospodar obećava. Trgni se iz nemara. 

Kad osjetiš samoću, kad ljudi nemaju vremena za tebe, ili tebi njihovo 
društvo trenutno ne godi, jer te opterećuju beskorisne priče i nerješivi 
svjetski problemi, uvijek imaš svoga Stvoritelja. On je vazda prisutan 
i samo za tebe raspoloživ. S Njim se uvijek možeš osamiti i razgova­
rati. On će te uvijek saslušati i razumjeti. I jedino On sve tvoje pro­
bleme može riješiti. Zato, s ljudima umjereno, s Allahom bezuvjetno.

Nijedan efendija ni muallima ne mogu kroz mekteb ili školsku vjero­
nauku nadoknaditi roditeljski nemar prema svojoj djeci kada je riječ 
o vjerskom odgoju i vjerskoj praksi. Teško će dijete samo uzimati 
abdest, klanjati, doći u džamiju u džemat, učiti Kur’an, ako ne vidi 
svoje roditelje da to čine.

Bolje da nas mrze zbog onoga što jesmo, nego da nas vole zbog 
onoga što nismo.

Vjernik stalno čini dobra djela i moli svoga Stvoritelja da mu ih ukabuli 
i primi kao zalog za Njegovu Milost i oprost na Sudnjem danu, stalno 
se preispitujući je li dovoljno bio iskren u svojim namjerama. Opisujući 
kvalitete iskrenih vjernika, Allah, dž.š., veli: “Od onoga što im se daje 
udjeljuju, i čija su srca puna straha zato što će se vratiti svome Gospodaru, 
– oni hitaju da čine dobra djela, i radi njih druge pretiču.” (El-Mu’minun, 
60-61) Kada je čula ove ajete Aiša, r.a., časna supruga Allahova Posla­
nika, s.a.v.s., upitala je svoga voljenog muža: “Allahov poslaniče! ‘I oni 
koji od onoga što im se daje udjeljuju i čija su srca puna straha...’, je li 
to onaj koji čini blud, pije alkohol i krade?” Allahov Poslanik, s.a.v.s., je 
odgovorio: “Ne, kćerko Siddikova! Već je to čovjek koji klanja, posti i 
udjeljuje bojeći se da mu se to ne primi.” (Ahmed i Tirmizi)

Strah od Allaha (svijest o Allahu Uzvišenom) motivirajuća je snaga 
koja djeluje na naše ponašanje. To je sama Milost, jer onaj koji strahu­
je od Allaha, subhanehu ve teala, žurit će učini što više dobrih djela a 

klonit će se loših, dok će se oni koji se ne boje Allaha osjećati “sigur­
nim i ravnodušnim” prekomjerno uživajući u ljepotama ovoga svijeta 
sve dok melek smrti ne “pokuca” na vrata njihove duše. 

Doista ne razumijem one roditelje koji svoju djecu smatraju radi­
kalnim ili “vehabiziranim” samo zato što redovno obavljaju namaz, 
posjećuju džamije, a ne idu na šejtanska mjesta (narodnjački klu­
bovi i diskoteke), ne piju alkohol i koji čuvaju svoja stidna mjesta 
za svoje buduće supružnike. Je li to kod nas Bošnjaka postalo čudo 
ako nevina djevojka i mladić uđu u brak? Da Allah sačuva. Gdje 
mi to idemo? 

Bez obzira na sve šejtanske sile koje te odvraćaju od tvoga Gospodara, 
Tvoga Zaštitnika, ti, ipak, imaš snage u sebi da mu se odupreš i dođeš 
u svoju džamiju. Pobijedi i sebe i šejtane u sebi. Barem se na trenutak 
udalji iz dunjalučke džungle nereda i briga i dođi u jednu od Allaho­
vih kuća, dođi u oazu mira, spokoja i sigurnosti. 

Jedno je uljuđen i kulturan odnos prema ljudima, a drugo je ublažava­
nje istine, ili njeno fabriciranje, radi ostavljanja lijepog dojma i ostvari­
vanja sitnih dunjalučkih šićara. S Istinom / islamom nema kalkulacija.

Za vjeru su mnogo teža i opasnija iskušenja dunjalučkim blagodatima 
od iskušenja dunjalučkim teškoćama.

Nemoj da ti je svejedno što redovno ne klanjaš. To je najgore stanje 
za tvoju sudbinu. Bolje je da se počneš brinuti. Svakim si novim da­
nom sve bliže kaburu. Svjestan si da možeš, ako hoćeš. Počni odmah.

Budi zahvalan Allahu Uzvišenom i ne kvari ono imaš želeći ono 
što nemaš. Uvijek se sjeti da ono što sada imaš bijaše tek ono čemu 
si se nekada nadao i želio.

Bez obzira na broj i vrstu grijeha koje čovjek počini u svome živo­
tu, samo jednim postupkom (dobrim djelom) ih može sve iskupiti, a 
to je tevba – iskreni i istinski čovjekov povratak Allahu Uzvišenom, 
Gospodaru svjetova. Štaviše, Allah, dž.š., iz milosti Svoje, sve grijehe 
pokajnika pretvara u njegova dobra djela. S druge strane, samo jedan, 
jedini, grijeh, ako čovjek umre u njemu ne pokajavši se, briše sva čo­
vjekova dobra djela, bez obzira na to koliko ih čovjek učinio na ovome 
svijetu, a to je širk, pripisivanje božanskih osobina bilo kome ili bilo 
čemu mimo Allahu, Uzvišenom.

Ne sumnjam u Allahovu dobrotu i milost, sumnjam u svoju iskrenost 
i čist nijet.

Svakim grijehom koji počini čovjek čini nepravdu samome sebi. Gri­
jesi nas udaljavaju od Allahove milosti, urušavaju naš moral i unizuju 
našu ljudskost. Zato su snažna kur’anska upozorenja da dobro čuvamo 
Allahove granice i od harama budemo što dalje, jer su grijesi uglav­
nom privlačni i čovjeku gode.

Zar nam se trebaju dogoditi velika iskušenja i nesreće pa da pokaže­
mo ljudskost i razumijevanje jedni prema drugima?

Uvjeren sam da kur’anski princip “ko spasi jedan život kao da je 
spasio cijelo čovječanstvo” ne obuhvaća samo spašavanje života u 
fizičkom smislu nego i pomoć pojedincu da iz duhovne prazni­
ne, beznađa i životne besciljnosti pronađe Pravi put, svrhu i ra­
dost u svome životu.

Ne traži svoju vrijednost u očima drugih ljudi, nego je traži u 
Allahovom zadovoljstvu. Ako ti je Allahovo zadovoljstvo uvijek 
na umu, neće ti štetiti tuđe priče o tebi. 

Svako naše dijete ako je gladno dobro zna gdje je frižider i gdje je kre­
vet ako je umorno. Zato, kada na kraju radnog dana vidiš svoje dijete, 
prvo ga pitaj da li je klanjao / klanjala, jer ćemo odgovarati Allahu, 
dž.š., koliko i kako smo svoju djecu poticali na namaz. 

Kako samo razotkrijemo jedni druge zbog nekoliko riječi, ili jednoga 
stava, kako će tek Allah, dž.š., nas razotkriti na Sudnjem danu kada 
budu svačije savjesti propitivane.

Allahove granice (kur’anski izraz) omeđuju dunjalučki pravac kojim 
vjernik hodi do konačnog / vječnog spasenja, spokoja i sreće.

Tumačimo li islam i islamske propise da zadovoljimo Vladara ili vladare?

Kad je neko planetarno popularan sportaš, ili glumac, ili javna osoba, svi 
oplakuju i spominju njegovu iznenadnu smrt. Kao da ne mogu vjerova­
ti da su i takvi smrtna bića kojima je Allah, dž.š., odredio rok odlaska s 
ovoga svijeta. I dobro, to je normalno, to je insanski. Uvijek se čovjek čudi 
nečijoj smrti, samo što rijetki uzmu pouku i poruku iz takvih događaja. 

Često se čovjek u svome životu nađe pred bezizlaznom situacijom kada 
uvidi da mu niko ne može pomoći, pa ni njegovi najbliži. Tada se ne­
rijetko javljaju problemi duševne ili duhovne prirode, kada duševna 
bol koju osjećamo zna biti jača nego bilo kakav fizička bol. Pojedin­
ci imaju sve što im treba od ovoga svijeta, ali nisu sretni. Dobar po­
sao, status u društvu, porodicu, prijatelje, dovoljno novca, dobar auto, 
nekretnine, mogućnost da se putuje i jedu najbolja jela, ali prazninu 
i besmisao koje osjeća u svojoj duši nabrojano ne može nadoknaditi. 
Tijelo je zdravo, srce se steglo. San nestalan i kratak. Iz takve, reklo 
bi se, bezizlazne situacije pojedinci imaju dva puta: put vjere i put ne­
izvjesnosti, koji često preraste u put beznađa i propasti. Ako izaberu 

ovaj drugi put, onda pojedinci posežu za njima dostupnim sredstvima 
koja će im tu bol ublažiti ili je, barem privremeno, potisnuti. Pojedinci 
često u alkoholu, raznim drogama, teškim lijekovima, ili čak i u samo­
ubistvu vide izlaz iz teških životnih trauma. To je, na prvu, lakši put, 
ali često s tragičnim i zlim posljedicama, posebno za mlade ljude. Ljuti 
na sve, bez mira u srcu, bez izlaza, ljudi se često odluče inatiti ili kroz 
depresivno stanje prepustiti raznoraznim opijatima. Zato, izaberimo 
put Vjere. Vjera je u početku teži i zahtjevniji put, ali s vremenom po­
staje radost srcu i duši i smisao života s ljepšim i sretnijim završetkom. 

Tvoj najveći uspjeh na ovome svijetu jeste tvoja istinska spoznaja da 
jedino sedždom Uzvišenom Allahu možeš opravdati svoje postojanje 
i sve blagodati poput života, zraka koji stalno udišeš, vode koju piješ, 
hrane koju jedeš, dana u kojem privređuješ, noći u kojoj se odmaraš i 
snivaš, porodice u kojoj utočište imaš, doma u kojem se sigurno osje­
ćaš, i drugih blagodati koje uživaš, a koje ne možeš nabrojati i kad bi 
ih brojao. Jer, ti nisi nizašto zaslužan od navedenoga. Sve ti je poklo­
njeno, sve ti je to dar Stvoritelja i Gospodara svjetova. Zato Mu se po­
kori i sedždom zahvali, pa ćeš znati ko si i koji je smisao tvog života. 

Kada nekoga volite, činite ono čime je voljeni zadovoljan. Vjernici 
najviše vole svoga Stvoritelja i zato čine ono čime je On zadovoljan, a 
bježe daleko od onoga čime On nije zadovoljan.

Čim započneš zikriti Allaha, znaj da i Allah tebe spominje. To je znak 
da voliš Allaha, jer Allah tebe voli. 

Život je stalna borba, nekada i pravi rat protiv šejtana i šejtanskih šti­
ćenika, protiv sebe, svojih strasti i ega, protiv nasrtljivog dunjaluka. 

Nismo ovdje da samo uživamo, da se za dunjaluk trajno vežemo, 
već da sebi borbom i žrtvom vječnost osiguramo. U Džennetu, 
dakako, a Dženneta nema za džaba.

Sve dok svoje živote budemo podređivali ljudima, i dunjalučkim 
interesima, a ne Gospodaru svjetova, nećemo moći postići istinsko 
zadovoljstvo i sreću. 

Mnogi su muslimani u stanju preći stotine, pa i hiljade kilometara 
radi biznisa, dobrog honorara, godišnjeg odmora ili dobrog ugođaja, 
a nisu spremni preći nekoliko stotina koraka do džamije radi obav­
ljanja namaza u džematu. 

Ako osjetiš nedostatak slasti u izvršavanju ibadeta, ti ipak natjeraj svoje 
tijelo na pokornost Uzvišenom Allahu. Bolje i tako nego da te šejtan 
potpuno udalji od tvoga Gospodara, a da to i ne primijetiš. U među­
vremenu, stalno uči sljedeće dove:

–	 Allahu, Stvoritelju moj, uputi me na Pravi put i podari mi slast 
vjerovanja! 

–	 Allahu moj, Ti okrećeš srca kako Ti hoćeš, okreni moje srca da 
Ti bude pokorno!

–	 Allahu moj, milost Tvoju molim: ni na trenutak me ne prepuštaj meni 
samome i u svemu popravi stanje moje. Nema boga osim Tebe!

–	 Allahu moj, od Tebe molim uputu, bogobojaznost, oprost i ma­
terijalnu neovisnost!

I dolasci su u džamiju vrsta navike. Navikne se mumin na džamiju, 
pa ne može bez nje. Ima osjećaj da mu je dan izgubljen ako ne ode u 
džamiju barem na jedan namaz.

Najtragičnije je za čovjeka kad počne razmišljati da u životu više 
ništa nema smisla i da se ne isplati boriti. E, to je upravo šejtanov 
cilj s ljudima; da padnu u očaj i da se prestanu boriti. Muhammed, 
s.a.v.s., nas je naučio da dovršimo započeti posao pa makar nastu­
pio i Smak svijeta. Znači, nema odustajanja od dobra, ne smijemo 
odustati od sebe, ma kakve okolnosti nastale. 

Samosvjesni i savjesni muslimani, iskreni vjernici, od dunjalučkih vrijed­
nosti i blagodati mogu izgubiti sve, ali vjeru / iman / stid ne smiju, jer su 
duboko svjesni da gubitkom vjere i morala gube i ovaj i Budući svijet. 

Vjeru moramo čuvati, njegovati, održavati, o vjeri učiti, nad njom stal­
no bdjeti. Ona nam je od Gospodara svjetova u emanet dana; ona nam 
budi najljepše osjećaje, oplemenjuje naše duše, daruje snagu, pokreće 
unutarnju intuiciju odnosno spoznaju o smislovima naše egzistencije 
na ovome svijetu. Vjera nam pomaže u teškoći, iskušenjima, brigama 
i bolovima. Vjera u Allaha, dž.š., daje nam nadu u bolje sutra, nadu u 
bolju budućnost. Zato uvijek ponavljamo: vjeru ne damo nizašto, a za 
vjeru smo spremni dati sve.

Čovjek, koliko god tehnološki napredovao, koliko god medicinu usa­
vršio, nikada neće moći staviti dušu pod mikroskop, odnosno nikada 
neće biti kadar spriječiti je da se vrati svome Stvoritelju kad za to dođe 
određeni trenutak. A kad trenutak smrti dođe, tek onda slijedi prava i 
potpuna istina o našemu životu i apsolutna pravda za naše djelovanje 
i ponašanje. Kad napusti tijelo, duša se vraća svome izvoru – Allahu 
dž.š., i tada će ili uživati ili patiti – ovisno o djelima koje je tijelo (naše 
ukupno ponašanje) činilo na ovome svijetu. Nažalost, tada će za veći­
nu ljudi (nevjernika i grešnika koji se nisu pokajali) biti kasno da išta 
poprave! To su mogli, dok su još bili živi na ovome svijetu, da su se 
pokorili Allahu, dž.š., te slijedili Muhammeda, s.a.v.s., kojeg Uzvišeni 
Allah u Kur’anu opisa kao “Milost svjetovima” kao “Pečata poslanika”, 
kao “Najljepši primjer ponašanja” svakome insanu, muškarcu i ženi. 

Ima muslimana / džematlija u mom džematu koji stanuju desetine 
kilometara od džamije, a svaki ih dan možete vidjeti barem na jed­
nom namazu. Oni srčano, istinski, žive svoju vjeru, to se ne može 
glumiti. Uz to, nisu interesno vezani za Islamsku zajednicu, ne za­
rađuju kruh u Islamskoj zajednici, nego joj doprinose i pomažu je 
na svaki mogući način. Allah im svako dobro dao.

Čovjek nije mogao birati hoće li se roditi, kada će se roditi, ko će 
mu biti roditelji, koji će spol biti, kako će izgledati, kada će umrijeti, 
ali ima slobodu birati da li će vjerovati ili neće, da li će se pokoriti 
Onome Koji mu je život darovao ili ne. 

Islamsko je geslo jasno: možeš živjeti kako hoćeš, ali svakako ne­
ćeš dokle hoćeš; možeš voljeti koga hoćeš, al’ ćeš se brzo rastati s 
njim/njom – Konačni te Sud zasigurno čeka. 

Ako ne možeš druge obradovati, nemoj ih ni rastužiti. Ako ne možeš 
druge pohvaliti, nemoj ih ni kuditi. Ako ne možeš drugima od koristi 
biti, nemoj im ni štetiti.

Šerijat je od Stvoritelja svjetova propisani zakon po mjeri čovjeka i 
nikada neće biti preladan.

Čovjek je na ovome svijetu slobodan birati, a Allah, dž.š., će na Budućem 
svijetu pravedno presuditi. Allah, dž.š., je iznad toga da čovjeka prisiljava na 
vjerovanje i činjenje dobrih djela. Vjerovanje proizlazi iz čovjekove slobode 
i mogućnosti izbora. Po islamskom učenju, sloboda podrazumijeva odgo­
vornost i pravdu, koja će se u potpunosti ostvariti tek na Sudnjem danu.

Kada vidiš bogate kako škrtare, ili na haram način zarađuju, a imetak im 
se povećava, znaj da ih je Allah, dž.š., već kaznio. Sustegni svaku želju 
prema onome što takvi posjeduju i moli Allaha da te sačuva njihova stanja. 

Allahu, Gospodaru naš, sačuvaj nas da trgujemo Tvojom vjerom 
zarad prolaznog dunjalučkog šićara!

Ako se mi bojimo reći istinu, ako se sustežemo zbog ljudi, Allah, dž.š., 
se ne susteže. 

Kićenje jelke, slavljenje Božića i Nove godine nisu od islama. Šta tu 
ima sporno i koga vrijeđa ovakav stav? Ne bi nam škodilo malo više 
dostojanstva i samopoštovanja.

Odgajajmo svoju djecu da vole Allaha, dž.š., i Njegova poslanika Mu­
hammeda, s.a.v.s., da čine dobročinstvo svim ljudima i da dobro čuvaju 
saff. U današnje vrijeme teško da možemo sačuvati svoju vjeru bez saffa.

Muhammed, s.a.v. s., je jedne prilike rekao: “Tako mi Onoga u Čijoj je 
ruci moja duša, da je Musa / Mojsije sada živ mene bi slijedio.” (Ahmed)

Nezahvalnošću Stvoritelju na blagodatima koje svakodnevno uživa, 
čovjek čini nasilje nad samim sobom. Najgrublji oblik takvog nasilja 
jeste propuštanje namaza.

Islam ne prihvaća tezu da vjerske zabrane i naređenja ograničavaju 
ljudsku slobodu. Naprotiv, svaki je čovjek po islamu slobodan birati 
vlastiti put u životu; slobodan je vjerovati ili ne vjerovati, činiti dobro 
ili loše, pridržavati se vjerskih propisa ili ih kršiti, ali će istinski biti 
slobodan (neće biti rob dunjaluku, nego svome Stvoritelju) samo ako 
dragovoljno živi po Allahovim, dž.š, objavljenim zakonima. 

Da čovjek ne posjeduje slobodu, da vjeruje ili ne vjeruje, da čini dobro 
ili zlo, to bi moglo implicirati da je Allah, dž.š., nepravedan, jer osu­
đuje ili nagrađuje čovjeka za djela koje čovjek osobno nije odabrao. 
Da čovjek nije slobodan birati, vjera ne bi imala nikakva smisla. Allah, 
dž.š., je iznad toga da čovjeka prisiljava da vjeruje. Allah, dž.š., je neo­
visan i hvale vrijedan. Čovjek je ovisan, ali i često nezahvalan / zabo­
ravan. Znači, čovjek je slobodan birati, ali će i Allah, dž.š., pravedno 
presuditi. Jer, po islamskom učenju, sloboda podrazumijeva i pravdu, 
koja će se u potpunosti ostvariti na Sudnjem danu. (Na ovome svijetu 
definitivno nema apsolutne i konačne pravde)

Allah, dž.š., je Pravedan, Neovisan, Moćan, a usto i nepotkupljiv, za 
razliku od ljudi. 

Vjera i domovina ne brane se emocijama i proizvoljnim / huškačkim 
komentarima na društvenim mrežama, nego mudrom / pametnom i 
dugoročnom strategijom, koja podrazumijeva kompetencije, poštenje, 
odgovornost, ustrajnost, hrabrost, povjerenje a ponekada i šutnju.

Niko ne voli iskušenja, a kroz njih se čovjek više približi svome Gospo­
daru nego kroz blagodati. Štaviše, u blagodatima se čovjek brzo zabo­
ravi, umisli, dobije osjećaj neovisnosti, pa se udalji od svoga Gospodara.

Samopreispitivanje je ozbiljan i važan umni i duhovni proces i napor 
kojim se kritički odnosimo prema sebi i svojim postupcima. Iskreni su 
vjernici prema sebi izrazito kritički nastrojeni. Oni preispituju svaki 
svoj postupak, riječ, pa čak i misao. Kada je riječ o ibadetu, o odnosu 
prema ljudima i životu općenito, vjernici se stalno pitaju može li više 
i bolje. Munafici su uvijek zadovoljni sobom.

Iz perspektive Ahireta, bolje je da izgubiš cijeli svoj dunjaluk nego da 
bez razloga propustiš samo jedan namaz.

Kadgod bi me neko preda mnom (previše) hvalio, osjetio sam poslije 
toga da mi iman / vjera slabi, a kadgod bi neko upućivao dovu za mene 
i moju porodicu, osjetio sam da mi iman raste i da mi u životu odlič­
no ide. Zato me nikada ne hvalite, nego dove Allahu Milostivom za 
mene i moju porodicu učite. Ako sam u pravu – da me Allah Uzviše­
ni još više ojača na Pravome putu, a ako griješim – da mi Allah, dž.š., 
oprosti i uputi me na ono što je ispravno! Amin!

Kad ćeš ostaviti harame? Kad ćeš početi redovno klanjati? Kad ćeš 
obaviti hadž? Kad ćeš se spremiti za smrt?

Kako izvještaji pokazuju, Bošnjaci su definitivno naograisali na sport­
ske kladionice. Da Allah, dž.š., uputi i bolju pamet podari. 

Dragi prijatelju, koji se “onako, tek radi zabave i samo ponekad” 
kladiš, haram ti je svaka marka, svaki dinar koji zaradiš u tim kla­
dionicama. Te pare, koje ponekada i dobiješ, a sigurno mnogo puta 
više izgubiš, samo ti u kuću i u tvoju porodicu zlo i nesreću donose. 
Zbog tih para nikada nećeš imati sreće, ni napretka, nikada. Zato 
radi sebe, svoga mira i sreće, svoga dostojanstva, budi što dalje od 
kladionica. Ne ulazi uopće u te sobe zla bez obzira na to koliko te 
mamile. Ne dopusti sebi da te šejtan pravi budalom, jer klađenje je 
doista porez na budale.

Zauzdajmo svoj jezik od praznog i nepotrebnog govora. Niko nam ne 
može više štete nanijeti kao naš jezik. 

Posebno se čuvajmo prenošenja tuđih riječi i onih koji su skloni tome, 
da nas Allah, dž.š., sačuva od te ružne osobine. Jer ružna, nevaljala, ri­
ječ umire na svom mjestu ako se ne proširi dalje. Suprotno, samo jed­
na ružna riječ, samo jedna neistina, ako je prenesemo može izazvati 
mržnju i neprijateljstvo među ljudima. I uvijek imajmo na umu – ko 
traga za tuđim grijesima i mahanama da bi ih raznosio drugima, veći 
je grešnik od onoga ko je te grijehe počinio. 

Kad se odlučiš istinski vratiti svome Gospodaru, promijeniti svoj 
životni stil i aktivirati ahiretski kompas, tek onda očekuj šejtanske 
napade, nerazumijevanje okoline, pa i životna iskušenja. 

Ako ne znaš zašto si stvoren, koji je smisao tvoga života te što će biti 
s tobom nakon smrti, onda pitaj svoga Stvoritelja. Otvori Kur’an, u 
njemu su ti svi odgovori.

Za muslimane nema važnijeg događaja u cjelokupnoj povijesti čovje­
čanstva od objavljivanja Kur’ana.

Istina je da u konačnici Allah, dž.š., upućuje na Pravi put koga hoće, a u 
zabludi ostavlja koga hoće, međutim, naš Gospodar itekako poštuje naš 
izbor, našu odluku da biramo islam ili nešto drugo. Zato ne vrijedi ona 
konstatacija: “Da je Allah htio, i ja bih klanjao i musliman bio”, kojom 
se grešnici, nevjernici i poricatelji istine pravdaju. U našem srcu, u našem 
izboru pravi je ili krivi put. Ti slobodno biraš, Allah pravedno presuđuje.

Da bismo osjetili ljepotu i slast vjere, moramo pokazati htijenje i vo­
lju da živimo u skladu s Allahovim naputcima definiranim u Kur’anu 
i sunnetu Njegova poslanika Muhammeda, s.a.v.s. Isto tako, moramo 
slomiti svoj ego, ukrotiti svoju strast i požudu i biti što dalje od hara­
ma. Taj put nije nimalo jednostavan. A insan hoće da griješi dok je živ, 
kako to Kur’an veli. Islam je stroga, ozbiljna i dosljedna vjera. I ne samo 
vjera, islam je način života. Islam je znanje i islam je zakon. A ti su 
zakoni jednom zasvagda definirani i neće se mijenjati do Sudnjega 
dana. Nikakva reforma islama ne dolazi u obzir.

Iskreni vjernici toliko vole Muhammeda, s.a.v.s., da u vjerskoj prak­
si uopće ne prave razliku između farza i sunneta, iako to, teorijski 
gledano, mogu učiniti.

Odgoji, izliječi i smiri svoje srce slušanjem i učenjem Kur’ana. Nijed­
na vrsta muzike nema tog kapaciteta.

Nema te u džematu, u saffu, među vjernicima – nikome ti ne možeš biti 
autoritet da imaš sto doktorata iz islamskih nauka, ili drugih zvanja i titula.

Džihad je vrlo širok pojam, koji sadrži mnoga značenja i obuhvaća 
brojne aktivnosti. Tako su učenik i student u džihadu dok marljivo uče, 

stječu korisno znanje i na vrijeme polažu ispite; profesor je u džihadu 
dok nesebično širi znanje i pokušava svoje učenike osposobiti da budu 
bolji stručnjaci od njega samoga; radnik u poduzeću je u džihadu dok 
na vrijeme dolazi na posao i odnosi se prema svojim radnim obveza­
ma krajnje odgovorno, a imovinu poslodavca čuva i unapređuje više 
nego svoju vlastitu; poslodavac je u džihadu dok na vrijeme isplaću­
je svoje radnike i nagrađuje ih za prekovremeni rad i trud; majka je u 
džihadu dok svoje čedo doji i odgaja ga usađujući u njegovo ponašanje 
najljepše manire; muž i otac su u džihadu dok skrbe o svojoj porodici 
i bore se za njezin prosperitet; dijete je u džihadu dok smjerno sluša i 
pazi svoje roditelje i lijepo se ponaša; supružnici su u džihadu kada si 
međusobno opraštaju i vole jedno drugo; dignuti svoj glas i prosvje­
dovati protiv nasilnika i nepravednog vladara također je džihad, kao 
što je vladar države u džihadu dok se bori za prava i jednake moguć­
nosti svih svojih građana, boreći se protiv korupcije i nepotizma; ko­
načno, ako to situacija nalaže, uzeti oružje i vlastitim životom braniti 
svoju vjeru, svoju domovinu i druge svetinje bude li ih bilo ko i bilo 
kad ugrozio – da, i to je džihad. 

Istina, naš Gospodar je mnogo, mnogo milostiviji prema nama nego 
mi jedni prema drugima. Međutim, ne treba ljude zamajavati i da­
vati im lažnu nadu bez pokrića. Zašto onda služe ajeti o Allahovoj 
kazni i Džehennemu? Sigurno ih Uzvišeni Allah nije objavio tek 
tako. Ne igrajmo se vjerom. 

Podsjećanje na nadu i na Allahovu milost nikada ne prestaje. To je 
prioritet i suština islama. Takvim ajetima hrabrimo one koji su se po­
kajali, popravili i uzvjerovali, ali negatore, inadžije, nemarne, ustrajne 
grešnike, one koji se poigravaju i ismijavaju s islamom upozoravamo i 
prijetimo im džehenemskom vatrom, koja će ljudske udove kidati. Ajeti 
o Džehennemu na ovome svijetu imaju svrhu odvraćanja od grijeha, 
a na Budućem svijetu postat će realnost od koje se neće moći pobjeći.

Utječemo se Milostivom da nas sačuva Džehennema i njegovih strahota.

Ne budi od onih koji će pred kraj života stati ispred svojih praznih 
nekretnina i reći: “Koja sam ja budala, pa kome sam ja ovo gradio?” 
Djeca se razbježala po bijelom svijetu, još ako ne klanjaju, gorčina tuge 
i poraza kod vjernika još je veća. Ako je moguće, treba nasljednicima 
ostaviti dio imetka da ne budu ovisni o drugima, ali najpreče je djeci 
u emanet ostaviti lijep islamski odgoj te ljubav prema vjeri i domovini.

Najveća je zabluda i imanska samodestrukcija kada sebi opravdavamo 
ono što Uzvišeni Allah i Njegov posljednji vjerovjesnik Muhammed, 
s.a.v.s., nikada nisu i nikada ne bi opravdali.

Malo pokazane zlobe zna pokvariti mnogo dobrote koju insan neo­
sporno ima u sebi. Čuvajmo se zlobe i liječimo se od nje. Najbolji je 
lijek sjećanje na kabur / grob.

Ništa ne opsihri insana ko dunjaluk. Nikad ga dosta. Uvijek nešto tre­
ba i uvijek nešto fali.

Ima lijepih i korisnih citata, izrečenih od poznatih i manje poznatih osoba, 
ali su sve rjeđi oni koji mogu fascinirati ili dotaknuti kao što dušu dotiču 
kur’anski ajeti, hadisi Muhammeda, s.a.v.s., ili primjeri iz života časnih as­
haba, te osobno vjerničko iskustvo i promišljanje utemeljeno na nabrojanim 
izvorima. Ti su primjeri jedino živi i vazda aktualni i u konačnici korisni. 
Oni nam u potpunosti otkrivaju stvarnu sliku naših života, naših među­
sobnih odnosa, i nude jedini ispravni recept da se mijenjamo, približimo 
jedni drugima i zadobijemo zadovoljstvo i milost Uzvišenog Gospodara. 

Imaj svoj stav, uvijek govori samo istinu i radi Allaha pravedno svje­
doči, pa makar na svoju štetu ili na štetu svojih roditelja i rođaka. 

Uvijek brani islam i islamske svetinje i zauzmi se za svakog čovjeka 
kad mu nepravdu čine. Ne obaziri se na one koji govore: ”Eto, rek’o si 

im, šta sad imaš od toga?” Imam ono što ti svojom šutnjom, kukavičlu­
kom, konformizmom i poltronstvom nikada nećeš osjetiti.

Niko insanu ne daje toliko prilika kao njegov Stvoritelj. Insan sto puta 
pogriješi, a Allah, dž.š., sto puta oprosti i insana prihvati.

Ne inati se nikome, a posebno nemoj svome Gospodaru. Bit ćeš sigur­
no poražen i ponižen. “A kada mu se rekne: ‘Boj se Allaha!’ – on onda 
iz inata griješi. Njemu je dosta Džehennem, a on je, doista, grozno 
boravište.” (El-Bekara, 206)

Dok god te hvata nostalgija za nekim minulim vremenima, kada si u 
gafletu živio i harame činio, znaj da se još nisi iskreno pokajao. Proš­
lost ne možeš promijeniti, ali možeš svoj odnos prema onome što je 
Allah, dž.š., strogo zabranio.

Vjernici su izuzetno ambiciozni. Oni uvijek pred sebe postavljaju 
plemenite ciljeve u životu. Ti ciljevi mogu biti dunjalučki, a mogu 
biti isključivo ahiretski. I dunjalučki ciljevi, naravno, kad su s či­
stim nijetom i u ime Allaha, postaju ahiretski. 

Postavimo sebi cilj da u Džennetu sretnemo Muhammeda, s.a.v.s., i 
ostale Allahove vjerovjesnike, a zatim razradimo strategiju dunjalučkih 
dobrih djela kojima ćemo ostvariti zadani cilj. 

Džennet zahtijeva strategiju i plan. Slaba fajda od pustih želja i “do­
broga srca”.

Što god učinio, ne odustaj od sebe. Ne slušaj šejtana, tvoj te Gospo­
dar nikada neće ostaviti na cjedilu. Nijedan tvoj grijeh nije veći od 
Allahove milosti.

Ezan se čuje srcem, a ne ušima. Da se čuje ušima, bile bi nam dža­
mije pretijesne.

Zašto je šejtan naš najveći neprijatelj? Zato što je nevidljiv, i što ro­
vari našim mislima i našim raspoloženjem, i kola našim bićem lakše 
i brže nego krv našim venama, i tuče nas ondje gdje smo najslabiji. 
A šta šejtan ne voli? Šejtan mrzi odano srce koje se pokorava svome 
Gospodaru, koje svoga Gospodara veliča i slavi, te Mu zahvaljuje na 
svim blagodatima, a posebno na blagodati vjere islama.

Jednostavnost i ljepota islama ogledaju se i u činjenici da u islamu 
nema nikakva posredništva između Allaha i čovjeka. Muhammed, 
s.a.v.s., je pred odlazak s ovoga svijeta često upozoravao svoje ashabe 
da ne prave od njegova mezara nikakvo svetište, kao što su to učinile 
prijašnje generacije s mezarovima Allahovih poslanika i dobrih ljudi, 
niti je preporučio da se kod njegova mezara uče ikakve dove, osim 
nazivanja selama i donošenja salavata. A donijeti salavat na Poslani­
ka jeste farz kada se čuje ili izgovori njegovo časno ime. Allahumme 
salli alā Muhammed ve alā āli Muhammed.

Nastoj biti blizu onih koji te podsjećaju na Allaha, opasnost grijeha 
i vječni život, koji te motiviraju da svoj život obogatiš vjerom, pošte­
njem, ljubavlju i dobrotom.

I neka se svaki čas vjeronauke i čas razredne nastave iskoriste da se 
učenicima, posebno srednjoškolcima, govori o zlu i opasnostima sport­
skih kladionica. Neka im se sportske kladionice predstave kao mjesta 
propasti, tuge, nesreće, svakoga zla za one koji ulaze u njih.

Islam nije magični štapić i ne očekuj da će, ako ga počneš živjeti, ri­
ješiti sve tvoje dunjalučke probleme, potrebe i želje. Ali, budi uvjeren, 
one vječne, ahiretske, sigurno hoće.

Dragi roditelji, šaljite svoju djecu, svoju omladinu, u džamiju. Bdijte 
nad njima koliko god možete. Motivirajte ih, savjetujte ih, budite im 
osobni primjer. To je jedina šansa da nam djeca ne zalutaju, iako i sami 
dolasci u džamiju, u konačnici, ništa ne garantiraju. No, bez dolaza­
ka u džamiju naša djeca nemaju nikakve šanse da ostanu na Pravome 
putu, da ostanu muslimani u vremenu i okolnostima u kojima živimo.

Je li prešućivanje / zaobilaženje istine mudrost ili je to kukavičluk 
/ konformizam?

Uvijek možemo doviti / moliti Allaha, dž.š., za druge, da ih Milosti­
vi uputi na Pravi put, a za Allahovu Milost, odnosno Njegov oprost, 
možemo moliti samo za one koji su potvrdili i živjeli svoju vjeru islam.

Allahova milost na ovome svijetu obuhvaća sve i svakoga. Najoči­
tiji pokazatelj te milosti su nevjernici i veliki grešnici. Usprkos 
njihovom kufru i grijesima, Allah ih opskrbljuje i omogućava da 
žive, rade i uživaju u dunjaluku. Doduše, izuzetno kratko. I takvi 
su dokaz mudrosti Allahova stvaranja i istinitosti Allahove vjere, 
ali i paklene vatre koja će biti stanište nevjernicima, silnicima i ve­
likim grešnicima, onima koji su poricali, inatili se i oholi bili. Bit 
će takvih mnogo i s muslimanskim imenima. A ti ne budi jedan od 
njih. Odupri se šejtanu, ne budi nemaran i ne shvaćaj olahko život 
i smrt. Nismo mi stvoreni za ovaj prolazni svijet. S onu stranu je 
pravi i vječni život. 

Osim što donosi nesreću i izvodi iz islama, psovanje Boga najočigled­
niji je pokazatelj neodgoja, nekulture i primitivizma.

Ne poželi ono što drugi imaju. Ne znaš je li to blagodat ili je iskuše­
nje, a u Vječnosti možda i kazna.

Muslimani u svojim kućama ne drže pse, kipove ni slike na kojima su 
prikazani ljudi.

Ko nije klanjao za života, ništa mu neće koristiti proučene hatme, jasi­
ni i tevhidi na njegovo ime. Kur’an je objavljen živima, a ne mrtvima.

Dosta je pametnom čovjeku da shvati da se jučerašnji dan ne može 
vratiti, a da sutrašnji ubrzo neće dočekati.

Na čovjekovu vjeru mnogo utječu i prijatelji. Posebno u mladosti. Nije isto 
kada te društvo zove u kafanu ili u džamiju, na grijeh ili na dobročinstvo.

Allah na ovome svijetu ne uvjetuje Svoje blagodati poslušnošću 
Njemu. I najveći nevjernici, zulumčari i grešnici dobit će opskr­
bu i pobrati plodove truda svojih ruku. Zato Svoj Džennet Allah 
uvjetuje iskrenošću u vjeri i ustrajnošću u slijeđenju sunneta Nje­
gova posljednjega vjerovjesnika na Zemlji, Muhammeda, s.a.v.s.

Allah ti je nebrojene blagodati dao. Ne budi nezahvalan. Nije dovoljno 
samo reći Elhamdulillahi, ja nikome zla ne mislim. Istinska zahval­
nost davanje je prednosti Allahovim naredbama i zabranama nad na­
šim ćejfovima i dunjalučkim obavezama.

Allah ti je već propisao koliko ćeš živjeti i koliko nafake ćeš steći i po­
trošiti. Allah ti neće uskratiti nafaku zato što ne klanjaš, ne učiš Kur’an, 
ne zikriš, ne dolaziš u džamiju, iako je to tvoj izbor, ali kad te melek 
smrti ščepa – e, onda se okolnosti u potpunosti mijenjaju.

Drag nam je ovaj naš svijet i volimo njegove ukrase. Problem je u tome 
što je prolazan i što često zna izdati. Zato se vjernik svojim bićem u 
punini vezuje jedino za Stvoritelja i Gospodara svjetova.

Ne postoji situacija u životu vjernika zbog koje će mu proći namaz. 
Jedino da pamet izgubi.

Koliko nas namjerno zakasni na posao, na sastanak sa šefom, ugled­
nom osobom, na pregled kod doktora, na dogovoreni ručak s prijate­
ljima, na let...? A sastanak s Gospodarom Zemlje i nebesa u Njegovoj 
Kući nam je važniji od svega nabrojanog.

Bit će bolje – mnogi vele. Hoće, ako Allaha i Njegova Poslanika sta­
vimo na prvo mjesto u svome životu.

Uzvišenog Allaha i Njegova Poslanika, s.a.v.s., stavi na prvo mjesto, 
pa će sve drugo doći na svoje mjesto.

Čim ti tumačiš vjeru prema ćejfovima ljudi, dobiješ njihovu naklonost i 
podršku. A ne može uvijek tako. Trebamo dobro razlučiti princip “olak­
šavajte a ne otežavajte” od jasno definiranih djela i postupaka koje su sva­
kodnevno i neizostavno izvršavali Muhammed, a.s., i njegovi časni ashabi.

Svjedočili smo tokom mjeseca ramazana prelijepim prizorima punih 
džamija na jaciji i teravih-namazima, pa i na noćnim namazima, iako su i 
teravija i noćni namaz nafile. Mnogi su po danu radili i postili, ali im nije 
bilo teško svaku noć u džamiju, u džemat, dolaziti. Zato je neshvatljivo, 
i neprihvatljivo, da nam se džemat nakon ramazana svede na saf, dva 
klanjača. Ako to sebi dozvolimo, onda nismo prošli ramazansku školu.

Ko iskreno želi promjene u svome srcu, u svome ponašanju i svome od­
nosu prema Allahovoj vjeri, sigurno će ih i postići uz Allahovu pomoć.

Osobama koje nemaju volje napustiti loše navike, grijehe i svoj nemar 
prema Allahovoj vjeri, neće pomoći nikakvi argumenti ni naša savjeto­
vanja, kao što im neće pomoći ni brojna opravdavanja na Sudnjem danu.



212

Niko prema tebi nije dobar kao tvoj Gospodar. Sto puta pogriješiš, sto 
puta oprosta zatražiš i sto puta ti se tvoj Gospodar odazove, smiluje 
i oprosti. Samo, nemoj s tevbom oklijevati, da ti je svejedno, jer tvoj 
Gospodar je i Onaj Koji strogo kažnjava.

Najvažniju lekciju u vjeri svome djetetu daješ kada s njim zajedno do­
laziš u džamiju na namaz.

Samo neznalice i ohole osobe nemaju potrebu za samopreispitivanjem 
i popravljanjem vlastitoga stanja.

Naši saffovi na sabahu i jaciji u džamiji mnogo govore o nama, na­
šoj ljubavi prema Muhammedu, s.a.v.s, i slijeđenju njegova sunneta.

Čovjeka raduje bilo kakav uspjeh njegova djeteta: uspjeh u školi, na 
poslu, u porodici... A najviše bi ga trebalo radovati kada njegovo dije­
te čuva svoj namaz bez ičijega podsjećanja.

Sve dok činimo jedni drugima dobro javno, a još bolje tajno, ovaj svi­
jet i naši životi imaju smisla.

Najvažnije je da konačno shvatimo da se sve u našim životima događa 
isključivo Allahovom voljom i odredbom i da je pravi životni uspjeh ako 
zavrijedimo Njegovu milost i oprost. A za to se mora malo i potruditi.

Bez stalnog učenja / čitanja prijevoda značenja časnoga Kur’ana ne 
možemo ni znati ni razumjeti svoju vjeru.

Bez učenja Kur’ana, bez razmišljanja o prijevodu njegovih ajeta, vjera 
s vremenom zakržlja, pa se uglavnom svede se na puki običaj i naviku.

Nećeš imati boljega druga u kaburu ni boljega zagovornika na Sudnjem 
danu od Kur’ana. Kad si posljednji put Kur’an uzeo u ruke?

Blagoslovljen razumom i pomognut Kur’anom, nijedan čovjek na Sud­
njem danu neće imati opravdanje za nevjerovanje i činjenje loših djela.

Vjernici u Allaha vjeruju s najčvršćim uvjerenjem, žure da čine dobra 
djela i druge u tome pretječu, i opet strahuju hoće li im to biti primljeno. 
Vjernici konstantno čiste i propituju svoje nijete.

Istina, islam nije samo u džamiji, ali ga nema bez džamije.

Mladiću, Allah ti je dao pamet. Znaš da su jedan i jedan dva. Isto tako 
znaj da nikada nećeš profitirati od igara na sreću, od kladionica. Ako 
nekada i dobiješ, hiljadu ćeš puta izgubiti. Vlasnici igara na sreću se 
bogate na tvojoj naivnosti. Takvi te smatraju budalom. Zato, što dalje 
od tih šejtanskih mjesta.

Popravi svoj odnos prema Kur’anu, pa će ti sve nabolje krenuti u životu.

Bliži nam se mubarek ramazan. Krajnje je vrijeme da Ahiretu počne­
mo davati prednost nad dunjalukom, ibadetima nad slijeđenju ćejfova.

Ako je najodabranijem Allahovom robu Muhammedu, s.a.v.s., kroz 
večernji i jutarnji zikr trebala dodatna zaštita od džinskog i šejtanskog 
svijeta, je li misliš da si bez prakticiranja ovog sunneta ti zaštićen?

Allahu je najdraže djelo namaz u propisano vrijeme. Tvrdiš da si za­
hvalan Allahu na svim blagodatima kojima te u životu dariva, a na­
mazi ti tek tako prolaze?

Allah ti sve u životu daje, a tebi namazi prolaze. Nije se dobro inatiti 
Gospodaru svjetova.

Izgovarajmo što više riječi Estagfirullah ve etubu ilejhi. Pokušajmo to 
činiti cijelim svojim bićem, a ne samo jezikom. Zbog tih će nam riječi 
Gospodar svjetova dati da lijepo proživimo do smrtnoga časa, slat će 
nam rodnu kišu, darovati porod i, što je najvažnije, oprostiti nam gri­
jehe i nagraditi nas najljepšom nagradom.

Samo da te melek smrti ne pretekne u tvome nećkanju da od sutra 
počneš redovno klanjati.

Šteta, mnogi ljudi poslušaju svoga šejtana koji ih uvjeri da pod starost 
tevba i povratak Allahu nemaju smisla i da se loše navike ne mogu 
napustiti. A nije tako.

Vjernik na dunjaluku ne može biti bezbrižan. On stalno osluškuje do­
lazak meleka smrti i sprema se za Vječnost.

Čovjek koji se ne kaje zbog počinjenih grijeha niti tuguje zbog propuštenih 
prilika za činjenjem dobrih djela, mrtav je i prije nego ga melek smrti ščepa.

Mnogo griješimo, a Allah nas ne kažnjava, uživamo u raznovrsnim 
blagodatima, a malo Mu zahvaljujemo.

Allah je neizmjerno dobar i milostiv prema ljudima.

Življenje vjere podrazumijeva znanje o propisima, odricanje, sabur i 
ustrajnost. Ako u tome uspijemo, onda ćemo osjetiti slast i ljepotu vje­
rovanja koje ne bismo dali nizašto na svijetu.

Istina je da u konačnici Allah, dž.š., upućuje na Pravi put koga hoće, a 
u zabludi ostavlja koga hoće, međutim, naš Gospodar itekako poštuje 
naš izbor, našu odluku da biramo islam ili neku drugu vjeru. Zato ne 
vrijedi ona konstatacija ‘da je Allah htio i ja bih klanjao i musliman 
bio’, kojom se grešnici, nevjernici i poricatelji istine pravdaju. U naše­
mu srcu, u našemu izboru, kriju se pravi i krivi put. Mi slobodno bi­
ramo, a Allah pravedno i određuje i presuđuje.

Mi se trudimo i želimo da svaka osoba prihvati islam, a Allah nam u 
Kur’anu objavljuje da će samo malo ljudi ispravno vjerovati i Allahu 
zahvalni biti. Moli Allaha da budeš dijelom te manjine.

Prokleti šejtan nikada nije zanijekao Allaha, niti Ga je opsovao, niti Ga 
je vrijeđao, niti se izrugivao Njegovoj vjeri. Ima ljudi gorih od šejtana.

Mnogi će muslimani, zbog utrke za dunjalukom i potrebe da se uklo­
pe u društvo, izgubiti svoje porodice i svoju djecu. Nažalost, tako bude 
kada je sve preče od vjere i džamije.

I onaj koji klanja može završiti u Džehennemu, a oni koji ne klanjaju 
jako teško, skoro nemoguće, u Džennetu.

I da zamolimo Uzvišenog Allaha da nam pomogne da govorimo samo 
ono što je lijepo, dobro i korisno.

Kur’an štiti razum od zablude, srce od duhovnih bolesti i život od besmisla.

Odgajajmo svoju djecu da vole Allaha, dž.š., i Njegova poslanika 
Muhammeda, s.a.v.s., da čine dobročinstvo svim ljudima i da do­
bro čuvaju saff. U današnje vrijeme teško možemo sačuvati svoju 
vjeru bez čestih dolazaka u džamiju

Oni koji još čekaju i oklijevaju da se Allahu, dž.š., iskreno i potpuno 
vrate, da Allahu, dž.š., na sedždu padnu, neka znaju da svojim grijesima 
i svojim propustima samo sebi štetu nanose; neka znaju da uživanje i 
dunjalučko naslađivanje, koje ih sada odvraća od redovnog obavljanja 
namaza, dolaska u džamiju, učenja Kur’ana, obilaska rodbine, pomaga­
nja potrebitih, da to, dakle stanje uživanja i pretjerane trke za dunjalu­
kom, kratko traje. Zato, brate i sestro, ne odgađaj s tevbom i redovnim 
obavljanjem islamskih propisa. Jedino kroz islam možeš spoznati smi­
sao svog privremenog bivstvovanja na ovom svijetu; jedino kroz islam 
možeš zadobiti i osjetiti sreću i spas na oba svijeta. 

U nastojanju da se zavrijedi Allahova milost, oprost i Džennet nema 
opuštanja. Borba traje do zadnjega daha.

Neki islam krenu živjeti na pravi način, ali kada uvide da im dunja­
luk izmiče, s vremenom se umore, popuste, prilagode se okolini i 
većini. Zato nas je Muhammed, s.a.v.s., naučio jednoj korisnoj dovi 
koju bismo trebali svakodnevno učiti: Allahumme, ja Mukallibel- 
-kulub, sebbit kalbi ala dinik! Allahu moj, Ti koji okrećeš ljudska srca, 
učvrsti moje srce na Tvome Dinu! (Muslim)

Samo počni redovno klanjati i ništa neće biti kao prije. Bit će, ako 
Bog da, puno, puno bolje!

“Putokazi srcu” Mirze Mešića zbirka je inspirativ-
nih promišljanja i duhovnih savjeta koja nas pod-

sjeća na suštinske vrijednosti vjere i života. Odiše 
strogošću i ozbiljnošću, ali i iskrenom brigom za 
čitatelje, pozivajući ih na odgovornost prema vla-
stitoj vjeri i životu. Autor jednostavnim jezikom u 
kratkim porukama prenosi svoja razmišljanja koja 
čitatelja motiviraju na introspekciju i djelovanje.

Kroz savjete o namazu, skromnosti, društvenoj od-
govornosti i lijepom ophođenju te uz podsjećanja na 
smrt i Budući svijet, ovo štivo poziva nas na preispiti-
vanje životnih prioriteta i na jačanje veza s Allahom.

Hfz. Fahrudin Haseljić

“Putokazi srcu” nisu uobičajeni duhovni priručnik 
s apstraktnim savjetima i suhoparnim teološkim 

traktatima, već poziv na introspekciju i djelovanje. 
Mešić upućuje na suštinske vrijednosti vjere, nu-
deći mladima kompas u eri moralnog relativizma i 
duhovne dezorijentacije. Ovo je knjiga koja vjeru 
pretvara u živi, dinamični organizam – organizam 
znanja, ljubavi i kontinuirane borbe.

